ಬಣ್ಣದ ಚಿತ್ತ: ಕಾವ್ಯ ಸಾಂಗತ್ಯಕ್ಕಿದು ಸಮಯ
ಪ್ರಾಯದ ಭಾವನೆಗಳು ತುಂಬ ಉತ್ಕಟವಾಗಿರುತ್ತವೆ. ಆ ಕಾರಣದಿಂದಲೆ ಆ ಸಂವೇದನೆಯು ಕಾವ್ಯಕ್ಕೆ ಹತ್ತಿರವಾಗಿರುತ್ತದೆ. ತೀವ್ರವಾಗಿ ಮಿಡಿವ ಸ್ವಭಾವದಿಂದಾಗಿಯೆ ಭಾಷೆಯ ಛಂದಸ್ಸಿನಲ್ಲಿ ಏರಿಳಿತಗಳು ಉಂಟಾಗಿ ಮಧುರ ವೇದನೆ ವ್ಯಕ್ತವಾಗುತ್ತದೆ. ಈ ಬಗೆಯನ್ನು ಯಾರು ಆತ್ಯಂತಿಕವಾಗಿ ಮೈದುಂಬಿ ಅನುಭವದ ಆಳಕ್ಕೆ ಇಳಿಯುವರೊ ಆಗ ಅವರ ಅಭಿವ್ಯಕ್ತಿಯ ಭಾಷೆಯು ಕಾವ್ಯಾತ್ಮಕ ರೂಪಕ ಸಂಕೇತ ಪ್ರತಿಮೆಗಳ ನಾದದಲ್ಲಿ ವಿಶಿಷ್ಠ ಅರ್ಥಸಾಧ್ಯತೆಯನ್ನು ಧ್ವನಿಸುತ್ತದೆ. ಉತ್ಕಟತೆಯು ತಂತಾನೆ ತುಂಬಿ ತುಳುಕುವಾಗ ಅದು ಸಹಜ ಕಾವ್ಯದ ದಾರಿಯಲ್ಲಿ ಆ ಕ್ಷಣಕ್ಕೆ ಹೊಳೆದದ್ದನ್ನು ಹೊಳೆಸಿ ಮರೆಯಾಗಿ ಬಿಡುತ್ತದೆ. ಹದಿಹರೆಯದ  ಭಾವನೆಗಳೆಲ್ಲ ಇಂತಹ ಓಘದಲ್ಲಿಯೇ ಒತ್ತಡವನ್ನು ಹೊರಚೆಲ್ಲಿ ಚಿತ್ತಗುದುರೆಯ ಹಿಂಬಾಲಿಸಿ ಮತ್ತೆಲ್ಲಿಗೊ ಹಾರುತ್ತದೆ. ಪ್ರಾಯದ ಮನಸ್ಸಿನ ತುಂಬ ಕಾಮನ ಬಿಲ್ಲು ಮೂಡಿ ಅದು ಹಾಗೇ ಮಾಯದ ಮೋಹದ ಮಳೆಯಲ್ಲಿ ಕರಗಿ ಆವಿಯಾಗಿ ಬಿಡಬಲ್ಲದು. ಅಂತೆಯೇ ಅವರೊಳಗಿನ ಕವಿತೆಗಳೆಂಬ ಅಸಂಖ್ಯಾತ ಕಾಮನಬಿಲ್ಲುಗಳು ದಿನವೂ ಮೂಡಿ ದಿನ ರಾತ್ರಿಯೂ ಕರಗಿ ಭಾಷೆಯ ಮಾಯಾ ಜಾಲದಲ್ಲಿ ಕಳೆದು ಹೋಗ ಬಲ್ಲವು.
ಇದು ಸೃಜನಶೀಲತೆಯ ವರಸೆಯೂ ಹೌದು. ನಮ್ಮ ಕಡೆ ‘ವರಸೆ’ ಎಂದರೆ ಸಂಬಂಧ ಮಾಡಿಕೊಳ್ಳಬಹುದು ಎಂಬ ಅರ್ಥವಿದೆ. ಇದು ವೈವಾಹಿಕ ಇಲ್ಲವೆ ಪ್ರೇಮ ಸಂಬಂಧಗಳನ್ನು ಸೂಚಿಸುವ ಪದವೂ ಹೌದು. ಸೃಜನಶೀಲತೆಯು ಭಾಷೆಯ ಜೊತೆಗಿನ ವರಸೆ ಸಂಬಂಧವನ್ನು ಸಾಧ್ಯವಾಗಿಸುತ್ತದೆ. ಹಾಗೆ ನೋಡಿದರೆ ಎಲ್ಲ ಒಳ್ಳೆಯ ಕವಿಗಳಿಗೆ ಭಾಷೆಯು ಸಂಗಾತಿ ಇದ್ದಂತೆ. ಹೆಣ್ಣಿನಂತೆಯೆ ಭಾಷೆಯು ಸೃಷ್ಠಿಶೀಲವಾದದ್ದು. ಕವಿಯ ಸಾಮರ್ಥ್ಯಕ್ಕೆ ತಕ್ಕಂತೆ ಅರ್ಥಶೋಧವನ್ನು ಭಾಷೆಯ ಜೊತೆ ಮಾಡಿಕೊಳ್ಳಲು ಸಾಧ್ಯ. ಹದಿಹರೆಯದಲ್ಲಿ ಭಾಷೆ ಎಂಬ ಮಾಯಕಾತಿಯ ಜೊತೆ ಅರ್ಥಕ್ಕಿಂತ ಮಿಗಿಲಾಗಿ ವಿಚಿತ್ರವಾದ ಮೋಹ ಕಾಮನೆಗಳು ಇರುತ್ತವೆ. ಅರ್ಥಕ್ಕೆ ಮಿತಿ ಇರಬಹುದಾದರೂ ಮೋಹಕ್ಕೆ ಮಿತಿ ಇಲ್ಲ ಎಂಬ ತತ್ವವನ್ನು ಅದು ಹೇಗೊ ಪ್ರಾಯದ ಮನಸ್ಸು ತಿಳಿದುಬಿಟ್ಟಿರುತ್ತದೆ. ಈ ಪರಿಯ ವರಸೆಯ ಮೋಹವು ಸುಖ, ದುಃಖ ಎರಡನ್ನೂ ತನ್ನ ತನ್ಮಯತೆಯಲ್ಲೆ ಹಾಡಿಕೊಳ್ಳುವುದು ಸಾಮಾನ್ಯ. ಸೃಜನಶೀಲ ಬೆಳಗಿನಲ್ಲಿ ದಾರಿ ಸಾಗುತ್ತಿದ್ದಂತೆ ಮೋಹದ ಹಗಲು ಸಾಕೆನಿಸಿ ಹಗಲಿನಾಚೆಯ ಬೇರೆ ಬೇರೆ ಲೋಕಗಳನ್ನು ಹುಡುಕಲು ಮನಸ್ಸು ಮುಂದಾಗುತ್ತದೆ. ಲೋಕಾಂತ ಹಾಗೂ ಏಕಾಂತಗಳ ನಡುವಿನ ಕೊಂಡಿಯನ್ನು ಯಾರು ಸಮರ್ಥವಾಗಿ ಬೆಸೆದುಕೊಳ್ಳುವರೊ ಅವರು ಕವಿಯಾಗಿ ಮುಂದೆ ಸಾಗುವರು. ಯಾರು ಆ ಕೊಂಡಿಯ ವರಸೆ ಬೇಡ ಎಂದು ಭಾವಿಸುವರೊ ಅವರು ಕವಿಯಾಗಿ ಮುಂದೆ ಪಯಣ ಮಾಡಲಾರರು. ಇದು ಕಾವ್ಯ ಸಾಂಗತ್ಯದ ಸಂಬಂಧ ಅಳಿದುಳಿ ಯುವ ಪರಿ.
ನಮ್ಮ ಶಿಕ್ಷಣ ವ್ಯವಸ್ಥೆಯಲ್ಲಿ ಸೃಜನಶೀಲತೆಗೆ ತುಂಬ ಬಡತನವಿದೆ. ಆದರೆ ಕಲಿಯಲು ಬರುವ ಸಮಾಜದ ನೂರೆಂಟು ದಾರಿಗಳ ವಿದ್ಯಾರ್ಥಿಗಳಿಗೆ ಅಪಾರವಾದ ಸೃಜನಶೀಲತೆಯ ಸಾಧ್ಯತೆಯಿರುತ್ತದೆ. ಈ ಸೃಜನ ಸಾಮರ್ಥ್ಯವು ಎಷ್ಟೋ ಬಾರಿ ಒಮ್ಮೆಯೂ ವ್ಯಕ್ತಿಯ ಒಳದನಿಯಿಂದ ಹೊರಬರಲಾರದೆ ಹಾಗೇ ಕುಗ್ಗಿ ಹೋಗುತ್ತದೆ. ಒಳದನಿಯೇ ಭಾಷೆಯ ಜೀವಂತಿಕೆ. ಬಾಹ್ಯಲೋಕದ ವ್ಯವಹಾರಗಳ ಸಂವಹನ ಯಾವತ್ತೂ ಕೂಡ ಸಂಕುಚಿತ ವಾಗಿರುತ್ತದೆ. ಅಲ್ಲಿ ವ್ಯವಹಾರ ಮುಖ್ಯವೇ ಹೊರತು ಮಾನವ ಸಂಬಂಧ ದೊಡ್ಡದಲ್ಲ ವೆನಿಸುತ್ತದೆ. ಒಳದನಿಗೆ ಮಾತ್ರ ಮಾನವರ ಅಖಂಡ ಧ್ವನಿತಾರ್ಥಗಳ ಸಾಧ್ಯತೆಯಿರುತ್ತದೆ. ಈ ಸಾಧ್ಯತೆಯನ್ನು ಕಾವ್ಯ ಭಾಷೆ ಇಲ್ಲವೇ ಯಾವುದೇ ಅತ್ಯುತ್ಕಟ ನಿರೂಪಣೆಗಳು ಮಾಡುತ್ತವೆ. ಶುಷ್ಕವಾದ ಒಣ ಪಾಂಡಿತ್ಯದ ಪಠ್ಯಕ್ರಮಗಳು ನಿಜದನಿಯ ಹದಕೆಡಿಸಿ ಸವಕಲು ಮಾತುಗಳನ್ನು ಕಲಿಸುತ್ತವೆ. ಸಾಹಿತ್ಯವನ್ನೇ ಓದುವ ವಿದ್ಯಾರ್ಥಿಗಳಿಗೂ ಈ ಮಾತು ಅನ್ವಯವಾಗುತ್ತದೆ. ಸೃಜನಶೀಲತೆಗೆ ಅವಕಾಶವಿಲ್ಲದ ಶಿಕ್ಷಣದಿಂದ ಯಾವ ಉನ್ನತ ಸಂಶೋಧನೆಗಳೂ ಸಾಧ್ಯವಾಗಲಾರವು. ಒಬ್ಬ ಕವಿಯಿಂದ ಒಂದು ಭಾಷೆಗೆ ಒಂದು ಅನನ್ಯ ನುಡಿಗಟ್ಟು ಸಿಕ್ಕಿದರೆ ಒಂದು ಸಮಾಜದ ವಿಕಾಸಕ್ಕೆ ಅದರಿಂದ ಒಂದು ಸನ್ನೆಗೋಲಿನ ಕ್ರಿಯೆ ಒದಗಿ ಬರುತ್ತದೆ. ಅಂತಃಶಕ್ತಿಯನ್ನು ಉದ್ದೀಪಿಸುವ ಶಿಕ್ಷಣ ಪರಿಸರವೇ ನಿಜವಾದ ಸೃಜನಶೀಲ ಆವರಣ. ಇಂತಹ ಆವರಣದಲ್ಲಿ ಬೆಳೆದ ಬೆಳೆಯೆ ಭವಿಷ್ಯವನ್ನು ವಿಸ್ತರಿಸು ವಂತದ್ದು.
ಇಂತಹ ಒಂದು ಆವರಣ ಸೃಷ್ಟಿಯ ಕೆಲಸವನ್ನು ಸಮರ್ಥವಾಗಿ ಮಾಡುತ್ತಿದ್ದವರು ಪ್ರೊ. ಚಿ. ಶ್ರೀನಿವಾಸರಾಜು ಹಾಗೂ ಪ್ರೊ. ಎಚ್.ಎಸ್. ರಾಘವೇಂದ್ರರಾವ್ ಅವರು. ಕ್ರೈಸ್ಟ್ ಕಾಲೇಜಿನ ಮೂಲಕ ನಾಡಿನ ಎಲ್ಲ ಶಾಲಾ ಕಾಲೇಜುಗಳ ಹದಿಹರೆಯದ ಕವಿಗಳನ್ನು ಬೇಂದ್ರೆ ಕಾವ್ಯ ಸ್ಪರ್ಧೆಗೆ ಆಹ್ವಾನಿಸಿ ಒಳ್ಳೆಯ ಕವಿತೆಗಳಿಗೆ ಬಹುಮಾನ ಕೊಟ್ಟು PRWತ್ಸಾಹಿ ಸುತ್ತಿದ್ದರು. ಪ್ರತಿ ವರ್ಷ ನಡೆಯುತ್ತಿದ್ದ ಈ ಕಾವ್ಯ ಸ್ಪರ್ಧೆ ಅನೇಕ ಸಮರ್ಥ ಕವಿಗಳನ್ನು ನಾಡಿಗೆ ಪರಿಚಯಿಸಿದೆ. ಬಹುಮಾನ ಪಡೆದ ಕವಿಗಳನ್ನೆಲ್ಲ ಮಹತ್ವದ ಹಿರಿಯ ಕವಿಗಳ ಮನೆಯಂಗಳಕ್ಕೆ ಕರೆದೊಯ್ದು ಅವರ ಮುಂದೆ ಆಯಾ ಕವಿಯ ಪರಿಚಯಿಸಿ ಆತನ ಕವಿತೆಯನ್ನು ಆತನಿಂದಲೇ ವಾಚಿಸಲಾಗುತ್ತಿತ್ತು. ಆ ಹಿರಿಯ ಕವಿಯ ಕೈಯಿಂದ ಬಹುಮಾನ ಕೊಡಿಸಿ ನೆನಪಿಗೆ ಒಂದು ಫೋಟೊ ಕೂಡ ತೆಗೆಸಿ ಕೊಡುತ್ತಿದ್ದರು. ಹಾಗೆಯೆ ಪ್ರಕಟಗೊಂಡ ಬಹುಮಾನಿತ ಕವನಗಳ ಸಂಗ್ರಹಗಳನ್ನು ಕೈ ತುಂಬ ಕೊಟ್ಟು ಮುಂದಿನ ವರ್ಷ ಮತ್ತೆ ಸೇರೋಣ ಎಂದು ದೂರದೂರಿಂದ ಬಂದಿದ್ದ ಯುವ ಕವಿಗಳನ್ನು ಕಳುಹಿಸಿಕೊಡುತ್ತಿದ್ದರು. ಇದು ಯಾವತ್ತೂ ಕೂಡ ಕಾವ್ಯ ವ್ಯವಸಾಯದಲ್ಲಿ ತೊಡಗುವ ಯುವಕರಿಗೆ ಬೇಕೇ ಬೇಕಾದ ಒತ್ತಾಸೆ. ಇಂತಹ ಪ್ರೇರಣೆಯಿಂದಲೇ ಕ್ರೈಸ್ಟ್ ಕಾಲೇಜಿನ ಬೇಂದ್ರೆ ಕಾವ್ಯ ಸ್ಪರ್ಧೆಯ ಮೂಲಕವೇ ನಾನು ಕೂಡ ಕವಿಯಾದದ್ದು. ಈಗ ಈ ‘ಅಲ್ಲಮ ಕಾವ್ಯ ಸ್ಪರ್ಧೆ’ಯ ಆಲೋಚನೆಯು ನನಗೆ ಬಂದದ್ದು ಪ್ರೊ. ಚಿ. ಶ್ರೀನಿವಾಸರಾಜು ಅವರಿಂದಲೇ. ಕನ್ನಡ ವಿಶ್ವವಿದ್ಯಾಲಯದಲ್ಲಿ ಸಂಶೋಧನೆಯ ಗಾಂಭೀರ್ಯಕ್ಕೆ ಮಾತ್ರವೇ ಪ್ರಥಮ ಸ್ಥಾನವಿಲ್ಲ. ಇಲ್ಲಿ ಸೃಜನಶೀಲ ವಿವೇಚನೆಯೆ ಸಂಶೋಧನೆಯು ದಿಕ್ಸೂಚಿಯಾಗಿದೆ. ಹೀಗಾಗಿಯೆ ಶಿಕ್ಷಣದ ಚೌಕಟ್ಟಿನ ಆಚೆಗಿನ ಸೃಜನಶೀಲ ಮನಸ್ಸುಗಳ ಪ್ರತಿಭೆಯನ್ನು ಹುಡುಕಲು ಕನ್ನಡ ವಿಶ್ವವಿದ್ಯಾಲ ಯವು ‘ಅಲ್ಲಮಕಾವ್ಯ ಸ್ಪರ್ಧೆ’ಯನ್ನು ಏರ್ಪಡಿಸಿದ್ದು.
‘ಅಲ್ಲಮ ಕಾವ್ಯ ಸ್ಪರ್ಧೆ’ಯು ಹದಿಹರೆಯದವರ ಸೃಜನಶೀಲ ಕಾವ್ಯ ವರಸೆಯ ಸಂಬಂಧಕ್ಕಾಗಿ ರೂಪುಗೊಂಡ ಸ್ಪರ್ಧೆ. ಪಠ್ಯದ ಆಚೆಗಿನ ಪ್ರತಿಭೆಯು ಪಠ್ಯದ ಕೇಂದ್ರವೇ ಆಗಬೇಕೆನ್ನುವುದು ಒಂದು ಆದರ್ಶ. ವ್ಯವಸ್ಥೆ ಇದನ್ನು ಆಗು ಮಾಡಲು ಉತ್ಸಾಹ ತೋರದು. ಆದರೂ ಪ್ರಯತ್ನವನ್ನು ಬಿಡಬೇಕಾದುದಿಲ್ಲ. ಕವಿತೆ ಬರೆಯುವುದು ಭಾಷೆಯ ಜೊತೆಗಿನ ಬೇಕಾಬಿಟ್ಟಿ  ಅಭಿವ್ಯಕ್ತಿಯಲ್ಲ. ಕಾವ್ಯಾಭಿವ್ಯಕ್ತಿಯ ಸ್ವಭಾವವು ಮಾನವರ ಸೂಕ್ಷ್ಮ ಸಂವೇದಿ ಪ್ರವೃತ್ತಿಯದಾಗಿದೆ. ಇಂತಹ ಅಭಿವ್ಯಕ್ತಿಯಿಂದಲೇ ಭಾಷೆ ಮತ್ತು ಭಾವಕೋಶಗಳು ವಿಕಾಸಗೊಂಡಿರುವುದು. ಈ ಕ್ರಿಯೆಯಲ್ಲಿ ಯುವ ಮನಸ್ಸು ಉತ್ಕಟವಾಗಿರುತ್ತದೆ. ಇದು ಬೆಳೆಯುತ್ತಾ ಸಾಗಿದಂತೆಲ್ಲ ಲೋಕ ಲೋಕಾಂತರಗಳ ಆವರಣವನ್ನೆಲ್ಲ ತನ್ನೊಳಗೆ ಪ್ರತಿ ಸೃಷ್ಠಿಸಲು ತೊಡಗುತ್ತದೆ. ಆದ್ದರಿಂದಲೆ ಹದಿಹರೆಯದ ಸೃಜನಶೀಲತೆಗೆ ವಿಶೇಷವಾದ ಕಾವ್ಯ ಪರಿಸರದ ಅವಕಾಶವಿರಬೇಕು. ಅಂತಹ ಪುಟ್ಟ ಪ್ರಯತ್ನಗಳಲ್ಲಿ ಅಲ್ಲಮ ಕಾವ್ಯ ಸ್ಪರ್ಧೆಯು ಒಂದು.
ಅಲ್ಲಮ ಶ್ರೇಷ್ಠ ದಾರ್ಶನಿಕ ಕವಿ. ಕ್ರಾಂತಿಯ ಬಾಹ್ಯ ಪರಿವರ್ತನೆಯ ಹಂಗು ಮೀರಿ; ಅಂತರಂಗದ ಮಹಾಮೌನಕ್ರಾಂತಿಯ ಬೆಳಗನ್ನು ಹುಡುಕಿಕೊಂಡು ಹೊರಟ ಕವಿ ಅಲ್ಲಮನ ರೂಪಕ ಸಾಮ್ರಾಜ್ಯವು ಲೌಕಿಕದ ಎಲ್ಲ ಕಲ್ಯಾಣ ಸುಖಗಳನ್ನು ದಾಟಿದ್ದಾಗಿತ್ತು. ಕನ್ನಡ ಭಾಷೆಯ ಆಧ್ಯಾತ್ಮದ ಶಿಖರ ಅಲ್ಲಮನಲ್ಲಿ ಆತ್ಯಂತಿಕವಾಗಿ ಘಟಿಸಿದೆ. ಅಂತಹ ಕವಿಯ ಹೆಸರಲ್ಲಿ ಹದಿಹರೆಯದ ಮನಸ್ಸುಗಳಿಗೆ ಕಾವ್ಯ ಸ್ಪರ್ಧೆಯನ್ನು ಒಡ್ಡುವುದು ಉನ್ನತ ನಿರೀಕ್ಷೆಗಳಿಂದ. ಕರ್ನಾಟಕದ ಎಲ್ಲ ಮೂಲೆಗಳಿಂದಲು ಈ ಸ್ಪರ್ಧೆಗೆ ವಿದ್ಯಾರ್ಥಿಗಳು ಸ್ಪಂದಿಸಿದರು. ಈ ಎಲ್ಲ ಕವಿತೆಗಳಲ್ಲು ಬಣ್ಣದ ಚಿತ್ತಾರದ ಚಿತ್ತ ರಂಗುರಂಗಾಗಿಯೆ ಜಾತ್ರೆಯ ಸಡಗರದಲ್ಲಿ ನಲಿದಿದೆ. ಅಷ್ಟೇ ಮುಖ್ಯವಾಗಿ ವರ್ತಮಾನದ ರೂಪ ವಿರೂಪವೆಲ್ಲ ವಿವಿಧ ವರ್ಣಗಳಲ್ಲಿ ಪ್ರತಿಫಲಸಿದೆ. ಆಯ್ಕೆಯನ್ನು ಉದಾರವಾಗಿಯೇ ಮಾಡಬೇಕಾಯಿತು. ಒಂದು ಸಣ್ಣ ಸನ್ನೆ ಗೋಲು ಬಂಡೆಯನ್ನು ಚಲಿಸುವಂತೆ ಮಾಡಬಲ್ಲದು ಎಂಬ ಪ್ರಜ್ಞೆಯಿಂದ; ಕವಿತೆಗಳ ಮಧ್ಯೆ ಮಿಂಚಿದ ಕೆಲವೇ ಸಾಲುಗಳಿಂದಲೇ ಆ ಕವಿತೆಯು ಆ ಕವಿಯನ್ನು ಆಯ್ಕೆ ಮಾಡಿತು. ಹದಿಹರೆಯದ ಸಹಜ ರಾಗಗಳೆಲ್ಲ ಇಲ್ಲಿ ಸಂಗಮಿಸಿವೆ. ಸುಮ್ಮನೆ ರೂಪುಗೊಂಡ ಚೆಲುವಿನ ರಚನೆಗಳೂ ಸೇರ್ಪಡೆಗೊಂಡಿವೆ. ಕನ್ನಡ ಕಾವ್ಯದ ಗಾಢವಾದ ಓದನ್ನೇನೂ ಮಾಡದೆ ತುಳುಕುವ ಭಾವನೆಗಳನ್ನೆ ನೆಚ್ಚಿ ನಂಬಿ ವ್ಯಕ್ತವಾದ ಅನುಭವಗಳೂ ಇಲ್ಲಿ ಸಾಲುಗಟ್ಟಿವೆ. ಇವೆಲ್ಲ ಪ್ರಾಯದ ನೈಸರ್ಗಿಕ ರೂಪಗಳು ಮಾತ್ರ. ಕೆಲವರಾದರೂ ಶಕ್ತ ಕವಿಗಳು ಇಲ್ಲಿ ಕಾಣಿಸಿಕೊಂಡಿದ್ದಾರೆ. ನಾಗರಾಜಶೆಟ್ಟಿ, ಅಂಕುರ್ ಬೆಟಗೇರಿ, ಪ್ರತಿಭಾ.ಪಿ, ಎಂ.ಪಿ. ನಿರ್ಮಲಾದೇವಿ, ನಾಗಣ್ಣ ಕಿಲಾರಿ, ಅರುಣ್ ಜೋಳದ ಕೂಡ್ಲಿಗಿ, ಪ್ರಶಾಂತಕುಮಾರ, ಶಬ್ರೀನ್ ಎಂ.ಎಚ್, ಚಂದ್ರಶೇಖರ ಐಜೂರು, ಟಿ.ಎಂ. ಉಷಾರಾಣಿ, ನೇತ್ರಾವತಿ.ಕೆ.ವಿ, ವಿನಯ್.ಬಿ.ಎಸ್, ಇವರೆಲ್ಲ ನಿಸ್ಸಂದೇಹವಾಗಿ ನಾಳೆ ನಮಗೆ ಬೇಕಾದ ಕವಿಗಳಾಗಬಲ್ಲವರು. ಭಾಷೆ, ಭಾವ, ಅರ್ಥ, ರೂಪಕ, ಸಂಕೇತ, ಪ್ರತಿಮೆ, ನಾದ ಇವನ್ನೆಲ್ಲ ತಂತಾನೆ ಹೊಂದಿಸಿಕೊಂಡು ಬರೆಯಬಲ್ಲ ಸಾಮರ್ಥ್ಯ ಇರುವವರು. ಇಂಥವರ ಸೃಜನಶೀಲತೆ ವಿಸ್ತರಿಸುತ್ತದೆ ಎಂಬ ನಂಬಿಕೆ ನನಗಿದೆ. ಇವರ ಬಿಡಿ ಕವಿತೆಗಳನ್ನಿಲ್ಲಿ ವಿಶ್ಲೇಷಿಸುವುದು ಸಾಧುವಲ್ಲ. ಕಾವ್ಯ ಸಾಂಗತ್ಯದಲ್ಲಿ ಇವರೆಲ್ಲ ಯಶ ಪಡೆಯಲಿ ಎಂದು ಮಾತ್ರ ಆಶಿಸುವೆ.
ಅಲ್ಲಮ ಕಾವ್ಯ ಸ್ಪರ್ಧೆಯ ಬಹುಮಾನಿತ ಕವಿತೆಗಳು ಎಲ್ಲರ ಮನದಂಗಳನ್ನು ಮುಟ್ಟುವಂತಾಗಲಿ. ಅನೇಕ ಕಾರಣಗಳಿಂದ ಈ ಕವಿತೆಗಳನ್ನು ಪ್ರಕಟಿಸಲು ಸಾಧ್ಯವಾಗಿರಲಿಲ್ಲ. ಅದು ಈಗಲಾದರೂ ಸಫಲವಾಗಿದೆ. ಕನ್ನಡ ವಿಶ್ವವಿದ್ಯಾಲಯದಲ್ಲಿ ನಾನೇ ಕಟ್ಟಿಕೊಂಡ ‘ಕಾವ್ಯಾರಣ್ಯ’ ವೇದಿಕೆಯ ಮೂಲಕ ಈ ಕಾವ್ಯ ಸ್ಪರ್ಧೆಯನ್ನು ೨೦೦೪ರಲ್ಲಿ ಆಯೋಜಿಸ ಲಾಗಿತ್ತು. ಇದರ ಜೊತೆಗೆ ‘ಕುವೆಂಪು ವೈಚಾರಿಕ ಪ್ರಬಂಧ ಸ್ಪರ್ಧೆ’ಯನ್ನು ಅಂತೆಯೇ ‘ಶಂಬಾ ಜೋಷಿ ಸಂಶೋಧನಾ ಪ್ರಬಂಧ ಸ್ಪರ್ಧೆ’ಯನ್ನು ರೂಪಿಸಲಾಗಿತ್ತು. ಅಲ್ಲಿ ಬಹುಮಾನ ಪಡೆದ ಲೇಖನಗಳು ಕೂಡ ಪ್ರಕಟವಾಗುತ್ತಿರುವುದು ಸಂತಷಕರ. ಈ ಸ್ಪರ್ಧೆಗಳನ್ನು ಏರ್ಪಡಿಸಿದ್ದಕ್ಕೆ ಉತ್ತೇಜಿಸಿದ್ದ ಆಗಿನ ಕುಲಪತಿಗಳಾದ ಪ್ರೊ. ಎಚ್.ಜೆ. ಲಕ್ಕಪ್ಪಗೌಡರಿಗೂ, ಕುಲಸಚಿವರಾಗಿದ್ದ ಪ್ರೊ. ಕೆ.ವಿ. ನಾರಾಯಣ ಅವರಿಗೂ ಹಾಗೂ ಈಗ ಈ ಕೃತಿಗಳು ಪ್ರಕಟವಾಗಲು ದಾರಿ ತೋರಿದ ಪ್ರೊ. ಎ. ಮುರಿಗೆಪ್ಪ ಅವರಿಗೂ ನಮಿಸುವೆ. ಪ್ರಸಾರಾಂಗದ ನಿರ್ದೇಶಕರೂ ನನ್ನ ಮಿತ್ರರೂ ಆದ ಪ್ರೊ. ಎ. ಮೋಹನ ಕುಂಟಾರ್ ಅವರ ಜೊತೆಯಲ್ಲೇ ಪ್ರಕಟಣ ಕಾರ್ಯವನ್ನು ಸುಗಮಗೊಳಿಸಿದ ಶ್ರೀ ಬಿ. ಸುಜ್ಞಾನಮೂರ್ತಿಯವರನ್ನು ನೆನೆಯುವೆ. ಮುಖಪುಟಕ್ಕೆಂದು ಅರ್ಥಪೂರ್ಣವಾದ ಚಿತ್ರ ಕಲಾಕೃತಿಯನ್ನು ನೀಡಿರುವ ಸುಚಿತ್ರ ಲಿಂಗದಳ್ಳಿ, ಮುಖಪುಟ ವಿನ್ಯಾಸವನ್ನು ರೂಪಿಸಿದ ಶ್ರೀ ಕೆ.ಕೆ. ಮಕಾಳಿ, ಹಾಗೆಯೇ ಡಿ.ಟಿ.ಪಿ. ಮಾಡಿದ ಶ್ರೀಮತಿ ಎ. ನಾಗವೇಣಿ ಮತ್ತು ಜೆ. ಬಸವರಾಜ ಅವರನ್ನು ಸ್ಮರಿಸುವೆ.
ಮೊಗಳ್ಳಿ ಗಣೇಶ್
ಕನ್ನಡ ವಿಶ್ವವಿದ್ಯಾಲಯ, ಹಂಪಿ
ವಿದ್ಯಾರಣ್ಯ
ಬಣ್ಣದ ಚಿತ್ತ: ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿ ರೂಪು ಗೊಂಡಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆ ಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯ ವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆ ಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆ ಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಈ ದಾರಿಯಲ್ಲಿ ವಿದ್ವಾಂಸರ ಬರಹಗಳು ಮಾತ್ರವೇ ಸಾಕಾಗುವುದಿಲ್ಲ. ಸಮಾಜದ ಎಲ್ಲ ದನಿಗಳು ಒಂದುಗೂಡಿ ಅಖಂಡ ಕನ್ನಡತ್ವದ ಅರಿವನ್ನು ಬೆಸೆಯಬೇಕು. ಆಗಲೇ ಅರಿವಿನ ಮಹಾಸ್ಫೋಟವಾಗುವುದು. ಇದರಲ್ಲಿ ಯುವಕರ ಪಾತ್ರವೂ ಅಮೂಲ್ಯವಾದದ್ದು. ‘ಎಳೆಗರು ಎತ್ತಾಗದೇ’ ಎಂಬ ಗಾದೆ ಮಾತಿನಂತೆ ಬೆಳೆದ ಪೈರು ತೆನೆಯಾಗಿ ಫಲಗೂಡಿ ಒಕ್ಕಲುತನಕ್ಕೆ ಬರುವಂತೆ ಕಿರಿಯ ತಲೆಮಾರು ಕೂಡ ನಾಳಿನ ಬೆಳೆಯಾಗಬೇಕು. ಈ ದಿಸೆಯಲ್ಲಿ ಡಾ. ಮೊಗಳ್ಳಿ ಗಣೇಶ್ ಅವರು ತಮ್ಮ ಯಾವತ್ತಿನ ಕಾವ್ಯಾಪೇಕ್ಷೆಯಂತೆ ‘ಕಾವ್ಯಾರಣ್ಯ’ದ ವೇದಿಕೆಯಿಂದ ವಿದ್ಯಾರ್ಥಿಗಳಿಗೆ ‘ಅಲ್ಲಮ ಕಾವ್ಯ ಸ್ಪರ್ಧೆ’ಯನ್ನು ಏರ್ಪಡಿ ಸುವ ಮೂಲಕ ‘ಬಣ್ಣದ ಚಿತ್ತ’ವನ್ನು ರೂಪಿಸಿದ್ದಾರೆ. ಹದಿಹರೆಯದ ಉತ್ಕಟ ಕಾವ್ಯ ಚಿತ್ತವು ಇಲ್ಲಿ ತಂತಾನೆ ಉತ್ಸಾಹದಲ್ಲಿ ಚಿಗುರಿದೆ. ನಾಡಿನ ಎಲ್ಲ ಮೂಲೆಯ ವಿದ್ಯಾರ್ಥಿಗಳ ಕವಿತೆಗಳೂ ಇಲ್ಲಿ ಸೇರ್ಪಡೆಯಾಗಿವೆ. ಕನ್ನಡ ವಿಶ್ವವಿದ್ಯಾಲಯವು ಈ ಮೂಲಕ ಮೊದಲ ಬಾರಿಗೆ ವಿದ್ಯಾರ್ಥಿ ಮಾಲೆಯನ್ನು ಆರಂಭಿಸಿದೆ. ಇಂತಹ ಒಳ್ಳೆಯ ಯತ್ನವನ್ನು  ಮಾಡಿದ ಕವಿ, ಕತೆಗಾರ, ಕಾದಂಬರಿಕಾರ, ವೈಚಾರಿಕ ಚಿಂತಕರೂ ಆದ ಮೊಗಳ್ಳಿ ಗಣೇಶ್ ಅವರಿಗೆ ಕನ್ನಡ ವಿಶ್ವವಿದ್ಯಾಲಯದ ಪರವಾಗಿ ಅಭಿನಂದನೆಗಳು.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ  ಡಾ. ಎ. ಮೋಹನ ಕುಂಟಾರ್ ಮತ್ತು ಸಹಾಯಕ ನಿರ್ದೇಶಕರಾದ  ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೂ ಅಭಿನಂದನೆಗಳು.
ಡಾ. ಎ. ಮುರಿಗೆಪ್ಪ
ಕುಲಪತಿ

ಬಣ್ಣದ ಚಿತ್ತ: ೧. ಪುಗ್ಗದ ಹುಡುಗ
 
ನಡು ಮಧ್ಯಾಹ್ನದ ಬಿಸಿಲಿನಲ್ಲಿ
ಮುಕ್ಕಾಲು ತುಕ್ಹಿಡಿದ
ಕಿರ್ರನೆ ಸದ್ದುಮಾಡುತ ಸಾಗುವ
ರಾಯನ ಕಾಲದ ಸೈಕಲ್ಲು.
ಹೆಗಲಿಗೆ ಹರಿದು
ತೇಪೆ ಹಾಕಿದ ಹಸಿಬೆ,
ಬಹುಶಃ ಒಳಗೆ
ಏನೂ ಇದ್ದಿಲ್ಲ.
ಸೈಕಲ್ಲಿನ ಹಿಂದು ಮುಂದಿನ ಗಾಲಿ
ಅದಕೆರಡು ಕೋಲು,
ಕೋಲು ಹೊತ್ತಿದೆ ಅವನ ಕನಸುಗಳ ಪತಾಕೆ.
ಬಣ್ಣಬಣ್ಣದ ಪುಗ್ಗ
ಸಣ್ಣ ಹುಡುಗನ ದೊಡ್ಡ ಕಣ್ಣಲ್ಲಿ
ಸಣ್ಣ ಆಸೆ.
ಒಣಗಿದ ಬಾಯಲ್ಲಿ
ಬರೀ ಬಲೂನ್, ಬಲೂನ್….
ಆತ ಈಗ ರಸ್ತೆ ದಾಟಬೇಕಿದೆ
ಕ್ಲಿಷ್ಟ ರಸ್ತೆ,
ರಸ್ತೆ ತುಂಬಾ ಬರೀ ವಾಹನ
ಸರ್ ಬರ್ ಹರಿದಾಡುವ ಕಾರು,
ಬೈಕು, ಬಸ್ಸುಗಳಿಗೆ
ಏಕೋ ತಿಳಿಯಲೇ ಇಲ್ಲ
ಆ ಹುಡುಗನ ಸಿರಿಗೆ
ಇದ್ದಕ್ಕಿದ್ದಂತೆ ಏನೋ ಆಯ್ತು
ಬಿರ್ರನೆ ತುಯ್ದ ಗಾಳಿಯ
ರಭಸ ಹೇಳದೆ ಕೇಳದೆ
ಐದಾರು ಪುಗ್ಗವ ಕಿತ್ತೊಯ್ಯಿತು
ಕೈಯಲ್ಲಿ ಸ್ಟ್ಯಾಂಡಿಲ್ಲದ
ಸೈಕಲ್ಲು, ನಿಂತ ನಡು ರಸ್ತೆ,
ಏನೂ ತೋಚದಿಹ ಮನಸು,
ಹಾರಿಕೊಂಡು ಹೋಗಿ
ಕಾರು ಬೈಕಿನ ಗಾಲಿಗೆ ಸಿಕ್ಕಿ
ಒಡೆದ ತನ್ನ ಪುಗ್ಗವನ್ನೇ
ವಿಷಾದಭರಿತ ನೋವಿನಿಂದ ದಿಟ್ಟಿಸುತ್ತಿವೆ
ಸಣ್ಣ ಆಸೆಯ ದೊಡ್ಡ ಕಂಗಳ ತುಂಬ
ಆಕಾಶ ಕಂಬನಿಯಾಗಿ ಒಟ್ಟಾಡುತ್ತಿದೆ
ಆಚೆ ಬದಿಯ ರಸ್ತೆಯ ಮೇಲೆ
ನಿಂತ ನಾನು
ಏನೂ ಮಾಡಲಾಗದೆ
ಸುಮ್ಮನೆ ನಿಟ್ಟುಸಿರಿಟ್ಟೆ
ಬಣ್ಣದ ಚಿತ್ತ: ೨. ಅರ್ಥ
ನೀನು ನಡುಗುವ ಕೈಗಳನ್ನು ಹೊಂದಿದ್ದೀಯ
ಎಲ್ಲ ಮಾತೂ ಬೇಸರದ ತಂತುಗಳು
ಅವು ನಿನ್ನ ದಣಿದ ಮೌನ ಚಡಪಡಿಸುವಂತೆ
ಶಪಿಸುತ್ತ ಕಾಡುತ್ತವೆ.
ದೈವವೇ, ನನ್ನ ಮುಖವನ್ನು ಕೆರೆಯಲ್ಲಿ ಮುಳುಗಿಸಿ
ನಿನ್ನ ಹಸಿರು ಸ್ಪರ್ಶದಿಂದ ಕಣ್ಣುಗಳಲ್ಲಿ
ಬೆಳಕನ್ನು ತುಂಬಿ, ಈಗ ಕಮಾನಿನಂತೆ ನಿರ್ಲಿಪ್ತವಾಗಿ
ನನ್ನ ಒಳಗು ಹೊರಗುಗಳ ಮಧ್ಯೆ
ಮರಗಳ ಎಲೆಗಳೆಲ್ಲ ಹೆಣೆದುಕೊಂಡು
ದಟ್ಟವಾಗಿ ಗಿಜುಗುಡುವ ಮರಗಳಲ್ಲಿ ನನ್ನ ಧ್ವನಿಯನ್ನು
ಬಚ್ಚಿಟ್ಟೆಯಾ?
ನಾನು ಅಜೀರ್ಣವಾದ ಪುಟಗಳಲ್ಲಿ
ಹುಡುಕಿ, ಜಿರಲೆ ತುಂಬಿದ ರೇಡಿಯೋಗಳನ್ನು ಕುಟ್ಟಿ
ಆಲಿಸಿ, ನನ್ನ ಚರ್ಮ ರೆಪ್ಪೆಗಳನ್ನು ಸೀಳಿ ಅರಸುತ್ತಿರುವೆ
ತ್ವರಿತವಾಗಿ ನನ್ನನ್ನು ಹೊಕ್ಕು
ನಾನು ಕ್ಷಣಕಾಲ ತತ್ತರಿಸಿದರೂ ಕೂಡ
ಯಾವ ಅರ್ಥ ತನ್ನ ಸಂಯಮದಿಂದ
ನನ್ನನ್ನು ಪೂರ್ಣಗೊಳಿಸುತ್ತದೋ
ಅದು ಪ್ರೀತಿಯಾಗಿ ಅಥವಾ
ನನ್ನ ಒಳಗಿನ ಹಸಿದ ಭೂತಗಳಿಗೆ
ನೇಣಿನ ಕುಣಿಕೆಯಾಗಿ
ನಾನು ಸಂಜೆ ನಡೆದು ಹೋಗುವ ದಾರಿಯಲ್ಲಿ
ಕಾಣಿಸಲಿ.
 
ಬಣ್ಣದ ಚಿತ್ತ: ೩. ಬೀಸುವ ಮರಳು
ಹೊಲಿದ ಹಾಗೆ ಮುಖಚರ್ಮ
ಮತ್ತು ಬೇರಿನ ಹಾಗೆ
ನೀರಿನ ಆಳಕ್ಕೆ
ಹುಗಿದುಕೊಳ್ಳುತ್ತಿರುವ ಮುಖ
ಅವನ ತಲೆ ಎಳೆದು
ಅವನ ಕಿವಿಯಲ್ಲಿ ತುತ್ತೂರಿ ಊದುವ
ಟಿ.ವಿ., ರೇಡಿಯೋ
ಅವನ ಮನಸಿನಲಿ
ಕಂಪಿಸಿ ಇಲ್ಲವಾಗುವ ಹರಿವ-ಬಣ್ಣದ ದೃಶ್ಯಗಳು
ಸ್ವೇಚ್ಛಾಚಾರ
ಅವನ ಉಸಿರಲ್ಲಿ ಕತ್ತರಿಸಿ ಹರಡಿ
ಹೋಗಿರುವ
ಅವನು ತೀರ್ವವಾಗಿ ಜೀವಿಸಿದ
ಕಾಡಿನಂಥಾ ದಿನಗಳು
ಮುಳುಗಿದ ಅವನ ತಲೆಯನ್ನು
ಎತ್ತಿ
ಬೀಸುವ ಮರಳು ಅವನ ಗಡ್ಡ, ಮೀಸೆ
ಮಮತೆಯಿಂದ ನೆಂದ ತುಟಿಗಳನ್ನು
ಅವನ ವಿಶಾಲ ಕಣ್‌ರೆಪ್ಪೆಗಳನ್ನು ಹೊಕ್ಕು
ಜ್ಞಾನದಿಂದ ತೂಗಿದ ಆತನ ಕಣ್ಣುಗಳೂ
ಕಾಣದಂತೆ ಮುಚ್ಚಿ
ಅವುಗಳನ್ನು ಒಳಗೇ
ಭಾರವಾಗಿಸಿವೆ.
ಬಣ್ಣದ ಚಿತ್ತ: ೪. ಫಲಿತಾಂಶ
ಪರೀಕ್ಷೆಗಳೇ ಇಲ್ಲದಿದ್ದರೆ
ಈ ಕಾಲೇಜೆಂಬುದು ನನ್ನಂತವರಿಗೆ
ಅದೆಷ್ಟು ಸುಲಭವಾಗುತ್ತಿತ್ತು.
ಅದು ಇದ್ದು ಈಗ ಎಷ್ಟೊಂದು ಕಷ್ಟವಾಗಿದೆ
ಕಷ್ಟಪಟ್ಟು ಓದಬೇಕು, ಓದಿ ಬರೆಯಬೇಕು
ಬರೆದ ನನ್ನಂತವರ ಬ್ರಹ್ಮಲಿಪಿ ಅವರಿಗೆಲ್ಲಿ ತಿಳಿಯಬೇಕು?
ಅದಕ್ಕೆ ತಿಳಿದಷ್ಟು ಮಾರ್ಕು ಹಾಕಿ ಫಲಿತಾಂಶ ನೇತು ಹಾಕುತ್ತಾರೆ
ಅದನ್ನು ತಿಳಿದುಕೊಳ್ಳಲೆಂದೆ ಹೊರಟಿದ್ದೆ- ಮೇಲಿನಂತೆ ಯೋಚಿಸುತ್ತಾ (ಪ್ರಗತಿಪರ)
ಮುಂದಿನ ನೂರಾರು ನಿಲುಗಡೆಗೆ ನಾಂದಿಯೆಂಬಂತೆ
ಆ ತಿರುವಿನಲ್ಲಿ ನಿಂತ ಬಸ್ಸಿಗೆ ಹತ್ತಿದವರಲ್ಲಿ ನನ್ನ ಗಮನ ಸೆಳೆದವರೆಂದರೆ
ಮಗುವನೆತ್ತಿಕೊಂಡ ಆ ಗೃಹಿಣಿ ಮತ್ತು ಟೈಟಾನಿಕ್ ಮುದುಕಿ
ಇಂತಹವರಿಗೆ ಸೀಟುಬಿಟ್ಟುಕೊಡಬೇಕು ಶಾಲೆಯಲ್ಲಿ ಮೇಸ್ಟ್ರಂದದ್ದು ನೆನಪಾಯ್ತು.
ಆದರೆ ಇಬ್ಬರಲ್ಲಿ ಯಾರಿಗೆ ಅಂತ ನನ್ನ ಒಂದು ಸೀಟು ಬಿಡಲಿ?
ತರ್ಕಿಸುತ್ತಾ ಎದ್ದು ನಿಂತೆ, ಮುದುಕಿ ಕುಳಿತರು.
ಕುಳಿತವರೆ ಆ ಗೃಹಿಣಿಯ ಮಗುವನ್ನು ತೊಡೆಗೆ ತೆಗೆದುಕೊಂಡರು.
ಎಂಥ ದಯಾಮಯಿ (ನನ್ನಂತೆ) ಅಥವಾ ಆಕೆ ಆ ಗೃಹಿಣಿಯ ತಾಯಿ?
ಈ ನಡುವೆ ಆಗ ನನ್ನ ಪಕ್ಕ ಈಗ ಮುದುಕಿ ಪಕ್ಕ ಕುಳಿತ ಹುಡುಗಿ
ನನ್ನೆಡೆಗೆ ಮುಖ ಮಾಡಿ ನತ್ತು ಅರಳಿಸಿ ನಕ್ಕಳು ‘ಬಿಳಿ’ಪಾರಿಜಾತದಷ್ಟು ಶುಭ್ರವಾಗಿ.
ಈಕೆ ಮೊದಲೆ ನಗುತ್ತಿದ್ದಳೊ ಅಥವಾ ಇದೇ ಮೊದಲೊ?
ನಾನೆ ಪೆಕರನಂತೆ ಅದನ್ನು ಗಮನಿಸಲಿಲ್ಲವೊ?
ಯೋಚಿಸುತ್ತಿರುವಾಗಲೇ ಬಿತ್ತು ಬಸ್ಸಿಗೆ ತನ್ಮೂಲಕ ನನ್ನ ಯೋಚನೆಗೆ ಬ್ರೇಕು.
ಮುದುಕಿ ಇಳಿದು ಹೋದರು- ನನ್ನೆಡೆಗೆ ಕೃತಜ್ಞತೆಯ ನೋಟ ಬೀರಿ.
ನಾನು ಮತ್ತೆ ಜಾಗ ಗಿಟ್ಟಿಸಿಕೊಂಡೆ- ‘ಆ ಪಾರಿಜಾತದ ಪಕ್ಕ’
ತಡಮಾಡದೆ ಕೇಳಿದೆ- ‘ನಕ್ಕೀರಲ್ಲ ಯಾಕೆ’?
“ನಿಮ್ಮನ್ನು ನೋಡಿದರೆ ಸತ್ತ ಅಣ್ಣನ ನೆನಪಾಯ್ತು.”
ಚೆಲುವೆ ಬಣ್ಣ ಬದಲಾಯಿಸಿದಳು ಅಥವಾ ನಾನು ಹಾಗಂದುಕೊಂಡೆನೊ…
ಈ ಹುಡುಗಿಯರು ಅಣ್ಣ ಅಂದಕೂಡಲೇ ನಾವು ಹುಡುಗರು
ಯಾಕೆ ಸೋತು ಸುಣ್ಣವಾಗುವುದು?
ಅಂದಹಾಗೆ ಮರೆಯುವುದರಲ್ಲಿದ್ದೆ- ನನ್ನ ಫಲಿತಾಂಶ ಹೇಳಲು
ನಾನು ನಪಾಸು
ಹುಡುಗಿಯರನ್ನೇ ಸರಿಯಾಗಿ ಓದಲಾಗದ ದಡ್ಡ
ಇನ್ನು ಪುಸ್ತಕ ಓದಿ ಪಾಸಾಗುತ್ತೇನಾ?
ನನಗೆಲ್ಲೋ ಭ್ರಮೆ!?
ಬಣ್ಣದ ಚಿತ್ತ: ೫. ನನ್ನ ಕನಸಿನ ನಲ್ಲ ನೀನಲ್ಲ
ನಾಳೆ ‘ನಿನ್ನ ವಧು ಪರೀಕ್ಷೆ’
ಆ ಸಂಜೆ ಅಡುಗೆ ಕೋಣೆಯಲ್ಲಿ
ಅಮ್ಮ ಸಡಗರಿಸಿದಾಗ…..
ತಬ್ಬಿಕೊಂಡರೆ ಮೈಮೂಳೆ ಲಟಗುಟ್ಟಬೇಕು
ಆ ಪರಿಯ ಸುದೃಢ ಮೈಕಟ್ಟು
ಗಲ್ಲ ಗಿಲುಕಿದರೆ ಚುಚ್ಚುವ ಮೀಸೆ
ಜತೆಗಿದ್ದರೆ ಲೋಕ ಗೆಲ್ಲುವ ಭರವಸೆ
ಭಾವನೆಗಳಿಗೆ ಬಣ್ಣವಾಗಿ, ಕನಸುಗಳಿಗೆ ಕಣ್ಣಾಗಿ
ನಮ್ಮದು ಅವರಿವರು ಅಸೂಯೆ ಪಡುವ ಜೋಡಿಯಾಗಿ….
ಆ ರಾತ್ರಿ ಕನಸುಗಳದ್ದೇ ಮೆರವಣಿಗೆ
ಎಂದು ಏರಿಯೇನೋ ಅವನ ಜತೆ ಹಸೆಮಣೆಗೆ?
ಕನವರಿಕೆಗಳ ರಾತ್ರಿ ಕಳೆದು ಹಗಲು ಕಣ್ತೆರೆದಾಗ….
ಆಸ್ಥೆಯಿಂದ ಮುಗಿಸಿ ಗಂಟೆಗಟ್ಟಲೆ ಸ್ನಾನ
ರವಕೆಯ ಹುಕ್ಕುಗಳಿಗೆ ಮಾಡುತ್ತಿರಬೇಕಾದರೆ ಸಂಧಾನ
ವಿವರಿಸಲಾಗದ ಪುಳಕದಲ್ಲಿ ಮುಳುಗೇಳುತ್ತಿತ್ತು ಮೈಮನ
ಸೋಫಾದಲ್ಲಿ ಪವಡಿಸಿದ, ಅಮ್ಮ ತೋರಿಸಿದ
‘ಅವರೆಡೆಗೆ’
ನೋಟಕ್ಕೆ ಲಜ್ಜೆ ಬೆರೆಸಿ ಕತ್ತೆತ್ತಿದರೆ
ಕಣ್ಣುಕತ್ತಲು ಗಟ್ಟಿ, ಬವಳಿ ಬಂದಂತಾಯ್ತು
ಬೀಳಬಾರದೆಂದು ಆಸರೆಗೆ ಸೋಫಾ ಹಿಡಿದೆ.
ನಮ್ಮೂರಿನ ರಸ್ತೆ ರಿಪೇರಿಗೆಂದು
ಎಂದೋ ತಂದು ಹಾಕಿ ಮರೆತ
ಡಾಮರಿನ ಡಬ್ಬದಂತಹ ದೇಹ ಮತ್ತು ಬಣ್ಣ
ಢಾಳು ಬಣ್ಣದ ಅಂಗಿಯಲ್ಲಿ ನಿಲುವೋ ಸ್ಪಷ್ಟ: ಉಡಾಳ
ಇವನ ಜತೆಗಾದರೆ ನನಗೆ ಮದುವೆಯಲ್ಲ, ಕೋಳ
ಮನಸ್ಸು ಸ್ಪಷ್ಟವಾಗಿ ನಿರಾಕರಿಸಿತ್ತು
‘ನಿನ್ನ ಕನಸಿನ ನಲ್ಲ ಇವನಲ್ಲ’?
‘ಗಂಡು ಒಪ್ಪಿಗೇನಾ’
ಕೇಳಿದ ಅಮ್ಮನಿಗೆ ನನ್ನ ಉತ್ತರ
ಒಣ ಮುಗುಳ್ನಗೆ
ಅದರ ಹಿಂದಿನ ನಿರಾಕರಣೆ
ಅಮ್ಮನಿಗೆ ಅರ್ಥವಾಗಲಿಲ್ಲ ಅಥವಾ
ನಾನೇ ಸ್ಪಷ್ಟಪಡಿಸಲಿಲ್ಲ
ಪಡಿಸುವುದಾದರೂ ಹೇಗೆ?
ನನ್ನ ಹಿಂದೆ ಎದೆಯೆತ್ತರ ಬೆಳೆದು ನಿಂತ
ಮೂವರು ತಂಗಿಯರು
ಅವರ ಸುಂದರ ನಾಳೆಗಳಿಗಾಗಿ
ನನ್ನ ಇಂದನ್ನು, ಅಮ್ಮ ತೋರಿಸಿದ ಗಂಡನ್ನು
ಒಪ್ಪಿ ಅಪ್ಪಿಕೊಳ್ಳಲೇ ಬೇಕಾದ ಅನಿವಾರ್ಯತೆ!
ಅಪ್ಪ-ಅಮ್ಮನದ್ದೋ ನಾಲ್ಕು ಹೆಣ್ಣು ಹೆತ್ತ ಅಸಹಾಯಕತೆ
ಖಂಡಿತ.
ಆತ ನನ್ನ ಪಾಲಿಗೆ ಗಂಡನಲ್ಲದ ಗಂಡಸು
ಮದುವೆಯಾದ ಮಾರನೇ ದಿನವೆ….
…..ಚೂರಾಯ್ತು ನನ್ನೆಲ್ಲ ಕನಸು
ನನಗೂ ಇದ್ದಿದ್ದರೆ ಆಯ್ಕೆಯ ಸ್ವಾತಂತ್ರ್ಯ
ಅದಿಲ್ಲದ್ದರಿಂದ
ನನ್ನ ಕನಸಿನ ನಲ್ಲ
ಕನಸಾಗಿಯೇ ಉಳಿದೆನಲ್ಲ.
ಬಣ್ಣದ ಚಿತ್ತ: ೬. ಮಹಾನಗರ
ಇರುಳು ಹಗಲಾಗಲೆತ್ನಿಸಿದರೆ
ಹಗಲು ಹಾರಲೆತ್ನಿಸುತ್ತಿದೆ
ಕಂಗಳಲಿ ಕನಸು ಗೂಡು ಕಟ್ಟುತ್ತ ಸೆಳೆಯುತ್ತ
ಎದೆಯಲ್ಲಿನ ಆತಂಕದ ಹುಳುಗಳು
ತಲೆಯ ಜಿಬರಗಟ್ಟಿ ತಿನ್ನುವ ಹೇನುಗಳನು
ಶಕ್ತಿಯೆಲ್ಲ ಹಾಕಿ ಉಗುರು ಸಂಧಿನಲಿ ಒರೆಯುವಂತೆ
ಕರುಳ ವೇದನೆಗೆ
ನೂರಾರು ನಿಟ್ಟುಸಿರ ತೊಟ್ಟ
ಮಹಾನಗರವೇ ಹೀಗೆ
ಅಂದರೆ ನನ್ನ ಹಾಗೆ.
ರೆಕ್ಕೆಯ ಕತ್ತಲ ನಡುವೆ
ನಡೆಯಲೆತ್ನಿಸುತ್ತೇನೆ ಮುಂದೆ
ಮಂದೆ ನಡೆಯುತ್ತೇನೆ
ಒಳಗಿನ ಅನೇಕ ಧ್ವನಿಗಳು
ಮಾದಕತೆಯಿಂದ ಕರಾಳವಾಗಿ
ನಾಲಗೆ ಚಾಚಿ, ದೈವದಂತೆ
ಸೆಳೆದು, ಕುದುರೆಯಂತೆ
ಭರ್ತಿ ನುಲಿದು ಬೆತ್ತಲೆಯಾಗಿ
ಮತ್ತೊಂದು ಬೋಧಿವೃಕ್ಷದ ಕೆಳಗೆ ಬಸವಳಿದಿದೆ
ಅಮರತ್ವದ ಅಮಲು ಅದಕೆ
ವೃಕ್ಷಕೆ ಚಿಗುರುವ ಬಯಕೆ
ಮನಸ್ಸಿನ ಪೂರ್ತಿ
ಮಾಯದ ಹೂ ಕೂತಂತೆ.
ಬಗೆ ಬಗೆದಷ್ಟೂ ಕುತೂಹಲ
ಕಾಲದದ್ಭುತ ಜೀವನ
ಬಿಟ್ಟು ಕೊಡದು ಭರವಸೆಯಿಡದ
ಮಹಾನಗರ
ಹೊಸತನಕ್ಕಾಗಿ ಜ್ವರ ಹಿಡಿದು ನಡುಗುವ
ನಿತ್ಯ ಮುತ್ತೈದೆ.
ರಸ್ತೆಯಲಿ ಗಲ್ಲಿಯಲಿ ಗಗನದಲಿ ಎಲ್ಲೆಲ್ಲೂ
ಮನೆಯಲ್ಲೂ ಕಿಟಕಿ ಗಾಜಿನ ಮುಗಿಯದ ಮೌನ
ರೋಧನದಂತೆ ಸುರಳಿಗೊಳ್ಳುತ್ತದೆ.
ದೇಹದ ಕಣಕಣವೂ ಬಳಸಿದ ಸುಖದ
ಮಹಾಸಾಗರವೇ ಹರಳುಗಟ್ಟಿ
ಮುಂದೆ ಮುಂದೆ ನಡೆಯುತ್ತೇನೆ
ಅನಾಥ, ಮನುಷ್ಯರ ನಡುವಿನಿಂದಲೆ
ಮನೆ ಮನೆಗಳ ಮುಂದೆ
ರಸ್ತೆ ರಸ್ತೆಯ ಮೇಲೆ
ಸರಪಳಿ ಎಳೆದುಕೊಂಡು
ದಿಕ್ಕಿಲ್ಲದ ಅನಂತ ಅನಿಶ್ಚಿತ ಓಟ.
ಮಣ್ಣು ಮೆತ್ತಿ ದಡ್ಡುಗೊಯ್ದ ಗಾಯಗಳ
ಸರಪಳಿ ಕೊರೆತ
ಇನ್ನೂ ಅರಳುತ್ತಿವೆ ಲಿಬಿಲಿಬಿ
ರೂಪಾಂತರಕ್ಕೆ ಕನಸುಗಳ ಔಷಧಿ
ಜಗತ್ತನ್ನು ಕಂಡು ಬಿಕ್ಕಳಿಸಿದರೆ
ದುಃಖವನ್ನು ಕಂಡು ನಿರ್ಲಿಪ್ತಭಾವ
ಎಷ್ಟೆಲ್ಲ ಅಮಲು ಮಾಯಾ ಮಹಾನಗರ
ನಾನು ಪ್ರೀತಿಸುವ ಹುಡುಗಿ.
ಬಣ್ಣದ ಚಿತ್ತ: ೭. ಸಂಜೆಯಾಗುವುದೆಂದಿಗೆ
೧
ಹಗಲ ಹೊಲದ ತೆನೆಗಳು
ಹಕ್ಕಿ ಕೊರಳಿಗೆ ತೊನೆಯುತ್ತ
ನಲಿವ ಪುಟ್ಟ ಬಾಲಕಿ.
ತೊಟ್ಟ ಉಸಿರುಸಿರು ಬಿಸಿ
ಕಾಮಿ ಬೆಕ್ಕಿನ ನವಿರು ಸ್ಪರ್ಶ
ಸಾಗರ ಬಿಚ್ಚಿ ನಿಲ್ಲುತ್ತದೆ ಮೆಲ್ಲಗೆ
ಚಲಿಸುತ್ತದೆ ನಯವಾಗಿ ಬೆರಳು ಹಸ್ತ ರಟ್ಟೆ
ಆಳ ತಳದ ಆಗರ, ಸೋಂಬೇರಿ ಬೇಸರಕ್ಕೆ ಗರಬಡಿದು
ಮಿದುಗೊಂಡು ಆಸರೆಯ ಹಾಡು ಹರಿಯುತ್ತದೆ.
ಕುಲುಕುಲುಕಿ ವಸಂತಕ್ಕೆ ಒದ್ದೆಗೊಂಡ ಮರ
ಹುಲ್ಲು ಬೆಟ್ಟ ಧರೆ ಹಳ್ಳ
ನಿಸ್ಸೂರ ನೀರವ ನೀಲ ಜಲಜಲ
ಕಣ್ಣೋಡಿದಷ್ಟು ತೆರೆ ದಾವಿಸುತ್ತಿವೆ
ಸಂಜೆ ಸುದ್ದಿ ಹೊತ್ತು; ಕಾತರ
ದಿಗಂತ ಕಂದುವುದೆಂದಿಗೂ
೨
ಆಗ ಸಂಜೆ ಏನೆಲ್ಲ
ಮನದ ಕನ್ನಡಿಯಲಿ ಮೂಡಿಸುತ್ತದೆ ಚಿತ್ರ
ಕಾರ್ಮಿಕ ಅಲೆಮಾರಿ
ಹಸಿಯಲಾರದ ಹೊಟ್ಟೆ
ಧ್ವಾರಗಳ ಮೌನ
ಬಿತ್ತಿರಿಸುತ್ತದೆ ಬಿಡುಗಡೆಯ ಕಪ್ಪು ಹಾಡ
ಪ್ರೇಮ ಕಾಮದ ಸಖ್ಯೆ
ಹಗಲಿಗೆ ದಕ್ಕದ
ಕಣ್ಣು ನೋಡಲಾರದ
ನಾನು ಅರಿಯಲಾರದ
ಕಾಲ ಮೆಟ್ಟಲಾರದ
ಅವಳ ತೆಕ್ಕೆ
ಸಂಜೆಯಾಗುವುದೆಂದಿಗೆ?
೩
ಸಮುದ್ರ ತಡಿಯ
ಮರಳು ಮರಳಾಗಿಸುತ್ತದೆ
ನನ್ನ, ಮಿಡಿಯುವ ತಂತುಗಳೆಲ್ಲ
ಛಿದ್ರಗೊಂಡ ಚೂರು ಚೂರು ಗಾಜು
ಮುಗಿಲ ಮಂದಿರದ ಸೈನಿಕರ ಈಟಿ ಭರ್ಜಿ
ಮೈಯೆಲ್ಲ ಮುತ್ತಿಕ್ಕಿ ಮೃದುವಾಗಿ
ರಕ್ತ ತೊಟ್ಟಿಕ್ಕದೆ ಹೆಪ್ಪಿಟ್ಟು ಕಪ್ಪು
ಕವಿದ ಕಲ್ಬುರ್ಗಿ ಬೀದಿ ಬೀದಿ ಧೂಳು
ಕೊಡವಿ ದಿಟ್ಟಿಸಿದಾಗಲೂ
ನಚ್ಚಗೆ ಉರಿಯುವ ಸೂರ್ಯ
ಕುಕ್ಕುತ್ತಿದ್ದಾನೆ ಕಪ್ಪು ತಲೆ
ನೋವು ಕೇಳಿತು ಭವಿಸಿ
ಸಂಜೆಯಾಗುವುದೆಂದಿಗೆ?
೪
ಸಂಜೆ
ಪೂರ್ಣ ಬದುಕು
ಹಕ್ಕಿಪಕ್ಷಿಗಳು ಗುಡ್ಡ ತೊರೆದರೆ ಸಾಗರ
ಖುಷಲದ ಹಾಡು ಗುನುಗುತ್ತ
ಗೂಡಿನ ಜೀವಗಳಿಗೆ ಗುಟುಕಿಡುವ ಹೊತ್ತು
ದಿನದ ಕೊನೆ ಕಾಫಿ ಹೀರುತ್ತ ರೈತಾಪಿ
ಕಾರ್ಮಿಕರು ಮತ್ತು ಇತರ ಶ್ರಮಿಕರ
ಈ ದಿನ ಸುರಿಸಿದ ಬೆವರ ಕುರಿತ
ಸಂತೃಪ್ತಿಯ ನೆನಪ ಹೊತ್ತು
ಬೀದಿ ಬೀದಿಯಲಿ ನಿಂತ ದೀಪದ ಕಂಬ
ಇನ್ನು ಬೆಳಗುವ ಸಮಯ
ಪ್ರೇಮಿಗಳು ಬಿಕ್ಷುಕರು ದರ್ವೇಸಿಗಳು
ಮನುಷ್ಯರು ಇಲ್ಲದವರು ಇರುವವರ
ಕನಸಿನ ತೊಟ್ಟಿಲು ತೂಗುವ ಘಳಿಗೆ
ಜಾತ್ರೆಯಲಿ ಕಳೆದ ಬಾಲಕ
ಪ್ರಶ್ನಿಸಿದ್ದಾನೆ ಪೋಲಿಸರನ್ನ
ಸಂಜೆಯಾಗುವುದೆಂದಿಗೆ?
ಬಣ್ಣದ ಚಿತ್ತ: ೮. ಹಲ್ಲು ಉದುರುವ ಸಮಯ
ಹಲ್ಲು ಉದುರುವ ಸಮಯ
ಬಾಯ ತುಂಬಾ ಕಾವು, ದವಡೆ ತುಂಬಾ ಬಾವು
ಮೆಲ್ಲನೆ ಚೀರುವಂತೆ ಮಾಡುತ್ತದೆ,
ಹಲ್ಲ ಸಂದಿಯ ನೋವು.
ಹುಡುಗನಿಗೆ ಹಿರಿಯರಿಂದ ಎಚ್ಚರ
“ಅದುರುವ ಹಲ್ಲಿಗೆ ನಾಲಗೆ
ತಾಗಿಸಬೇಡವೋ ಪೋರ!
ನೀ ತಗುಲಿಸಿದ್ದೇ ಆದರೆ,
ಹಲ್ಲು ಹುಟ್ಟುವುದಿಲ್ಲ ನೇರ.”
ಅಲ್ಲಿಯವರೆಗೂ ಆ ಕುರಿತು
ಯೋಚಿಸದಿದ್ದ ಹುಡುಗ
ಕನ್ನಡಿಯ ಮುಂದೆ ಕುಳಿತು
ನಿಶ್ಚೈಸಿದ “ನೋಡೇ ಬಿಡುವ ಏನಾಗುತ್ತೆ?”
ತಾಗಿಸಿದ ಮರುಕ್ಷಣವೇ ಚೀರಿದ
“ಆ! ಬೇಡಪ್ಪ, ತುಂಬಾ ನೋವಾಗುತ್ತೆ”.
ಹೀಗೆ ಇದ್ದಾಗ ಒಮ್ಮೆ ಇದ್ದಕ್ಕಿದಂತೆ
ಬಾಯೊಳಗೇನೂ ಕಡಲೆ ಸಿಕ್ಕಂತೆ
ನೋಡಿದರೆ, ಅರೆ!
ಕಿಂಚಿತ್ತೂ ಸದ್ದೇ ಮಾಡದೆ
ಆ ಹಲ್ಲು ಬಿದ್ದೇ ಹೋಗಿದೆ.
ಅಜ್ಜಿಯ ಆದೇಶದಂತೆ ಹಲ್ಲನು
ಕಡೆಯ ಬಾರಿಗೆ ಕಣ್ತುಂಬ ನೋಡಿ,
ಸಗಣಿಯುಂಡೆಯ ಮಾಡಿ
ಹಲ್ಲ ಅದರೊಳು ಕೂಡಿ
ಕೊಟ್ಟಿಗೆಯ ಮೇಲೆಸೆದು ಕೂಗುವುದು-
“ಹಸುವಿನೊಟ್ಟೆಯಲಿ ಕರು ಹುಟ್ಟುವುದು ಮೊದಲೋ
ನನ್ನ ಬಾಯಲಿ ಹಲ್ಲುಟ್ಟುವುದು ಮೊದಲೋ…”
ಗೆಳೆಯರೆಲ್ಲಾ ರೇಗಿಸುತ್ತಾರೆ
ಬಾಯೊಳಗೇನೋ ಅದು ಚೋಟು?
ತೆರೆದಿದೆಯಲ್ಲೋ ಲಾಲ್‌ಬಾಗ್ ಗೇಟು
ಮುಚ್ಚುವ ಮೊದಲೇ ಹೇಳಿಬಿಡು
ಎಷ್ಟು ಎಂಟ್ರೆನ್ಸ್ ರೇಟು?
ಹಲ್ಲು ಉದುರುವ ಸಮಯ
ಬಾಯ ತುಂಬಾ ಕಾವು, ದವಡೆ ತುಂಬಾ ಬಾವು
ಮೆಲ್ಲನೆ ಚೀರುವಂತೆ ಮಾಡುತ್ತದೆ,
ಹಲ್ಲ ಸಂದಿಯ ನೋವು
ಒಮ್ಮೊಮ್ಮೆ ಅನಿಸುವುದೂ ಉಂಟು
ಬೇಗ ಬರಬಾರದೆ ಸಾವು…
ಬಾಲ್ಯದ್ದೆಲ್ಲಾ ಈಗ ಬರೀ ನೆನಪು
ಈಗ ಅದೂ ಮಾಸುತ್ತಿದೆ.
ಯಾವುದು? ಅದೇ ನೆನಪಿನ ನೆನಪು
ಹಿರಿಯರು ಹೇಳಿದ್ದಾರೆ,
ಯೌವನ ಕಳೆದ ನಂತರ ಬರುವುದು ಮುಪ್ಪು
ಆದರೆ ಇದೇನಿದು? ಮತ್ತೆ ಬಂದಿದೆಯೇ ಬಾಲ್ಯ?
ಅದೊಂದು ತಿಳಿದಿಲ್ಲ. ಯಾವುದೂ ಮೊದಲಿನಂತಿಲ್ಲ.
ಹಿಂದೆ ಮನಸ್ಸು ಹತೋಟಿಯಲ್ಲಿರಲಿಲ್ಲ…
ಈಗ ದೇಹವೇ ಹತೋಟಿಯಲ್ಲಿಲ್ಲ
ಎಲ್ಲಾ ಮಗುವಿನಂತೆ, ಸರ್ವತಂತ್ರ ಅತಂತ್ರ..ಪರತಂತ್ರ
ಅರಿತೋ, ಅರಿಯದೆಯೋ ಮಾಡಿದ ತಪ್ಪಿಗೆ ಇದು ಶಿಕ್ಷೆಯೇನು?
ಗೊತ್ತಿಲ್ಲ, ಆದರೆ ನಿಜವಾಗಿಯೂ ತಪ್ಪು ಆಗಿದೆಯೇನು?
ಹೇಳಿದೆನಲ್ಲ, ಅದೊಂದೂ ತಿಳಿದಿಲ್ಲ
ನೆನಪಿನ ನೆನಪು ಮಾಸುತ್ತಿದೆ
ಮರೆವಿನ ಮುಸುಕು ಮುಸುಗುತ್ತಿದೆ.
ಅರುಳೇ ಮರುಳೋ? ಮರುಳೇ ಅರುಳೋ?
ಮುಪ್ಪೇ ಬೆಪ್ರೋ? ಬೆಪ್ಪೇ ಮುಪ್ರೋ?
ಬಾಕಿ ಇರುವುದಾದರೂ ಇನ್ನೇನು?
ನರಕಕ್ಕಿನ್ನು ಮೂರೇ ಗೇಣು
ಆ! ಮೆಲ್ಲನೆ ಚೀರುವಂತೆ ಮಾಡುತ್ತಿದೆ,
ಹಲ್ಲ ಸಂದಿಯ ನೋವು
ಅದಕ್ಕೇ ಈಗೀಗ ಅನಿಸುತ್ತಿದೆ
ಬೇಗ ಬರಬಾರದೇ ಸಾವು?
ಬಣ್ಣದ ಚಿತ್ತ: ೯. ಅವಳ ನೆನಪುಗಳು
ಅವಳ ನೆನಪುಗಳೇ ಹಾಗೆ,
ಅಕಾರಣ… ಸಕಾರಣ…ಕೆಲವೊಮ್ಮೆ ವಿನಾಕಾರಣ…
ಬಂದು ಕಾಡುತ್ತವೆ ಇದ್ದಕ್ಕಿದ್ದಂತೆ
ಇರಾಕಿನ ಮೇಲೆ ಅಮೆರಿಕಾದ ಆಕ್ರಮಣದಂತೆ,
ಆರೋಗ್ಯಕ್ಕೆ ಹಾನಿಕರ ಎಂದು ಛಾಪಿಸಿಕೊಂಡೇ
ಮಾರಾಟವಾಗುವ ಸಿಗರೇಟು ಪ್ಯಾಕಿನಂತೆ.
ಅವಳ ನೆನಪುಗಳೇ ಹಾಗೆ
ಆಸೆ ಹುಟ್ಟಿಸಿ…ಉಕ್ಕಿಸಿ…ಫೈನಲ್‌ನಲ್ಲಿ ಸೋಲುವ
‘ಕಮಾನ್ ಇಂಡಿಯಾ!’ ಕ್ರಿಕೆಟ್ ಟೀಮಿನಂತೆ;
ಅಪರೂಪಕ್ಕೊಮ್ಮೆ ಪುಸ್ತಕ ತೆರೆದು ಕೂತಾಗ
ಫಕ್ಕನೆ ಮಾಯವಾಗುವ ಕರೆಂಟಿನಂತೆ.
ಅವಳ ನೆನಪುಗಳೇ ಹಾಗೆ
ಸಂಜೆಯಾಕಾಶದಲಿ ದೇವರು
ಮಾಡಿದ ರುಜುವಿನಂತೆ
ಮಾಯದ ಅಂಗೈಯ ಹುಣ್ಣಿನಂತೆ.
ಅವಳ ನೆನಪುಗಳೇ ಹಾಗೆ
ಅವಳೆದುರು ಹೊರಬರದ ಮಾತುಗಳು
ಮನದಲ್ಲೇ ಹೆಪ್ಪುಟ್ಟಿ ಮೌನದ ಘಟ್ಟಿಯಾದಂತೆ;
ಮೈಸೂರಿನ ಮೇನ್‌ರೋಡುಗಳಲ್ಲಿ,
ಕರೆಂಟು ತಂತಿಗಳ ನಡುವೆ ಬಂಧಿಯಾದ
ತುಂಬು ಚಂದಿರನಂತೆ.
ಅವಳ ನೆನಪುಗಳೇ ಹಾಗೆ
ಎಲ್ಲಾ ಥೇಟ್ ಅವಳಂತೆಯೇ
ಮರೆಯಬೇಕೆಂದು ಅಂದುಕೊಂಡ ದಿನವೇ
ಕನಸಿನಲಿ ಬಂದು ಕಾಡುವಂತೆ
ತುಟಿಯಂಚಿನಲಿ ಹುಟ್ಟಿ ಕೆನ್ನೆಯ
ಕುಳಿಯಲ್ಲಿ ಕರಗುವ ಅವಳ ನಗುವಿನಂತೆ
ಸುಂದರ…ಸುಮಧುರ….ಮನೋಹರ
ಆದರೆ ನನ್ನ ಪಾಲಿಗೆ ಒಮ್ಮೊಮ್ಮೆ ಅತಿಭೀಕರ!
 
ಬಣ್ಣದ ಚಿತ್ತ: ೧೦. ಕವಲು
ಎರಡೆಂದರೆ ಎರಡೇ ಕವಲು
ಮೂರಾಗದು
ಒಂದಾಗಲಿ ಎರಡಾಗಲಿ ಎಂದರದು ಕನಸು
ಒದಗುವುದು ಆಶ್ರಯಿಸಿದ ಬಸಿರು.
ಹೇಳಿದಂತೆ ಕೇಳುವ,
ಕೇಳದ ಕವಲೆಂಬಂತೆ
ಕವಲುಗಳ ವಿಧ;
ಈಗ ಹೆತ್ತೊಡಲ ನಿಯಂತ್ರಣವಿಲ್ಲ
ಅದು ನಿತ್ರಾಣ,
ಸಿಕ್ಕಷ್ಟು ಬಾಚಿಕೊಳ್ಳುವ ಅವಸರ
ಕವಲುಗಳಿಗೆ.
ಕದಿಯಲಾಗದ್ದು ಪ್ರೀತಿ;
ಘನಮೌನಕ್ಕೆ ಅಲ್ಲಿ ಪ್ರತೀತಿ,
ಜವ್ವನಕೆ ಜವ್ವನವೇ ಕಾಂತಿ,
ಮುಪ್ಪಿಗೆ ಮುಪ್ಪೇ ಶಾಂತಿ.
‘ಕವಲಿಗೆ ಕವಲು ಬೇರಲ್ಲ
ಕರುಳ ಕುಡಿಗಳವು’
ಎಂದೆನಲು ನಾಚಿಕೊಂಡಿತು
ಅಲ್ಲೇ ಇದ್ದ ಹೂವು.
ಬಣ್ಣದ ಚಿತ್ತ: ೧೨. ಕಡಲ ತಡಿಯ ಸಂಜೆ
ಪಾಚಿಗಟ್ಟಿದ ಬಂಡೆಗಳ ಮೇಲೆ
ವೀಚಿಗಳ ರುದ್ರನರ್ತನ!
ಹೃದಯದೊಳಗೆ
ಬೆಚ್ಚನೆಯ ಅನುಭವ
ನುಚ್ಚುನೂರಾಗಿ ಹರಡಿದ ಹನಿಮುತ್ತುಗಳು
ಮಾತಿಲ್ಲ ಮೌನ; ಅಲ್ಲ ಮೌನವೇ ಮಾತು!
ಚಾಚೂ ತಪ್ಪದೆ ಅತ್ಯಲ್ಪವನ್ನೂ
ಹೊರತಳ್ಳುವ ಬಿಚ್ಚು ಮನದ ನಿಸ್ವಾರ್ಥ,
ಸಚ್ಚರಿತ ರತ್ನಾಕರ ನಿತ್ಯಸ್ವಚ್ಛ
ಹೆಚ್ಚಿಲ್ಲ, ಹುಚ್ಚಿಲ್ಲ…
ಯಾವುದೇ ಮುಚ್ಚು ಮರೆಯಿಲ್ಲ
ಸ್ವಚ್ಛಂದ ಪವನ, ಸಂಗೀತಧಾರೆ
ನಿಸರ್ಗದ ವರ
ಹಚ್ಚಹಸಿರಿನ ವಸುಧೆ ಇತ್ತ
ನಿಚ್ಚ ರಂಪದ ರತ್ನಾಕರ ಅತ್ತ
ಅಂಚಿನಲಿ ಕುಳಿತವಗೆ ಅಡಿಗಡಿಗೆ ಕೌತುಕ
ರವಿ-ರತ್ನಾಕರರ
ನಿತ್ಯಾನುಷ್ಠಾನ, ಸತ್ಯಾನುಸಂಧಾನ, ಸಿಹಿಚುಂಬನ!
ಮತ್ತೊಮ್ಮೆ ಮಗದೊಮ್ಮೆ
ಕರಿಬಂಡೆಗಳಿಗೆ ರಾಚಿ
ನಾಚಿ ತಲೆತಗ್ಗಿಸುವ
ಸಾಲುಸಾಲು ಹಾಲುವೀಚಿಗಳು
ರತ್ನಾಕರ- ದಿವ್ಯಮೌನ, ಘನಗಾಂಭೀರ್ಯ
ತಿಳಿಲಾಸ್ಯ, ರಮ್ಯಭಾಷ್ಯ!
 ಬಣ್ಣದ ಚಿತ್ತ: ೧೩. ಕಡಿದ ತಂತಿಯ ಮೀಟಿ
ಮುಂಜಾನೆ ಮಂಜುಹನಿ ತುಂತುರಿನ ಮಳೆಯಲ್ಲಿ
ಇಂದ್ರಚಾಪದ ಸೊಬಗು ಕಣ್ಗೂಡಿನೊಳಗೆ
ಕಪ್ಪು ಕಂಬಳಿ ಹೊದ್ದು ಹಾಲ್ನಗುವ ನಕ್ಕಾಗ
ಬಣ್ಣಬಣ್ಣದ ಕನಸು ಎದೆಗೂಡಿನೊಳಗೆ
ಎಷ್ಟು ಮುಂಜಾವುಗಳು ಎಷ್ಟು ಬಗೆ ಭಾವಗಳು
ಮನತುಂಬ ಚಿತ್ತಾರ ಚೆಲುವು ಒಲವು
ಚಿಲಿಪಿಲಿಯ ಕಲರವದಿ ಮಧುರ ಸಖ್ಯದ ಮೋಡಿ
ಹೃದಯ ಭಿತ್ತಿಯಲೆಲ್ಲ ಕಲೆಯ ಬಲೆಯು
ಮುದದಿ ವರುಷಗಳಿಂದ ಜೊತೆಯಾಗಿ ನೇಸರನ
ಹೊನ್ನ ಬಿಸಿಲಲಿ ಮಿಂದ ಪ್ರೇಮಪಕ್ಷಿ
ಅಗಲಿ ಸಾಗಿತು ಏಕೆ?; ಮನತುಂಬ ಕನವರಿಕೆ
ಒದ್ದೆಯಾಗಿಹ ಕೆನ್ನೆ ಮೂಕಸಾಕ್ಷಿ!
ಕಡಿದ ತಂತಿಯ ಮೀಟಿ ನಾದ ಹೊಮ್ಮಿಸುವಾಸೆ
ಮೂಡಿಬಂದರೆ ಏನು ಮನದತುಂಬ?
ಕರದೊಳಗೆ ಸೇರಿತೆ ಹುಣ್ಣಿಮೆಯ ಇರುಳಿನಲಿ
ತಿಳಿಗೊಳದಿ ನಗುವಂಥ ಚಂದ್ರಬಿಂಬ?!
ಬಣ್ಣದ ಚಿತ್ತ: ೧೪. ಬರೆಯುವ ಗೀಳಿಲ್ಲದವರಿಗೆ ಚರಿತ್ರೆಯೇ ಇಲ್ಲ
ಗಿಟ್ಟಿಸಿಕೊಳ್ಳುವ ಗಟ್ಟಿಗರು
ಬಿಕರಿಗಿಟ್ಟಿದ್ದಾರೆ ತಮ್ಮ
ಚರಿತ್ರೆಗಳ ಮಾರುಕಟ್ಟೆಯಲಿ
ಬೆಳ್ಳಿ ಪುಟದಲಿ ಹೊಳೆವ
ಚಿನ್ನದ ಅಕ್ಷರಗಳ ಸಾಲು
ತೆರೆದ ಸತ್ಯದ ಬಾಗಿಲಿಗೆ
ಸುಳ್ಳಿನ ಹಸಿರು ತೋರಣ
ಒಳಹೊಕ್ಕು ಅದ್ಬುತವೆಂದು
ಮರುಳುಗೊಳ್ಳುವ ಜನ
ಮರೆತಿದ್ದಾರೆ ತಮ್ಮ ಚರಿತ್ರೆಯನ್ನೇ
ಮಣ್ಣ ಕಣಕಣದಲಿ
ಬೆವರ ಹನಿಗಳ ಬರೆದು
ದುಡಿದ ಫಲವು ದಕ್ಕದೆ
ಕೊಡುವ ಕೈ ಕಾಸಿಗೆ
ದೊರೆಗಳ ಅಂಗಲಾಚುವ
ದೇಹಗಳ ಚರಿತ್ರೆ
ಬಿಚ್ಚಿಕೊಳ್ಳುತ್ತವೆ
ಸರಿಹೊತ್ತಿಗೆ
ಮುಲುಗುವ ಹೆಗಲುಗಳೊಳಗೆ
ಮೂಟೆ ಹೊತ್ತು
ಬೆನ್ನುಗಳೊಳಗೆ
ಧರ್ಮಭಾರ ಹೊತ್ತ ಮುಂದಾಳುಗಳು
ಮಾನವ ಕುಲದ ಶಾಂತಿಗಾಗಿ
ಹೊತ್ತಿಸಿದ ಯಜ್ಞಕುಂಡದಲಿ
ಚಾಚಿದ ಮತೀಯ ಟಂಕ ನಾಲಗೆ
ಮುಸ್ಸಂಜೆಗೆ ರೊಯ್ಯನೆ ರಾಚಿ
ತಣ್ಣನೆಯ ತಾವು ಬಯಸಿ
ಹಲುಬುತ್ತಿರುವವರ
ಬದುಕಿಗೆ ಷರಾ ಬರೆದು
ಚರಿತ್ರೆಗೆ ಸಾಕ್ಷಿಯಾಯಿತು
ಬೂದಿ
ಯಾರೋ ಹೂಡುವ
ದಾಳಿಗಳಿಗೆ ಬಲಿಯಾದರು
ಹೇಳ ಹೆಸರಿಲ್ಲದವರು
ದಾಖಲಾಗದ ಇತಿಹಾಸದಲಿ
ಎಂದೆಂದೂ ನಂದದೆ ಬೆಳಗಿ
ಕರ್ಪೂರವಾದವರ ಚರಿತ್ರೆ
ಬರೆಯುವವರಾರು?
ಬರೆಯುವ ಗೀಳಿಲ್ಲದವರಿಗೆ
ಚರಿತ್ರೆಯೇ ಇಲ್ಲ!
ಬಣ್ಣದ ಚಿತ್ತ: ೧೫. ಒಂದು ದಿನಚರಿ
ಕಣ್ಣು ತೆರೆಯಲೇ ಭಯ
ಹೆದರಿ ಮಂಜುಗತ್ತಲೆಗಲ್ಲ
ಬೆಳಕಿಗೆ ಕೊಡಬೇಕಾದ
ಉತ್ತರದಿಂದ
ನೆತ್ತಿ ಸೆರಗು ಜಾರದಂತೆ
ಮನೆ ಹೊಸ್ತಿಲನೊಂದಿಗೆ
ಹೃದಯಕ್ಕೂ ವೇಳೆ
ಬಡಿಸಿಕೊಂಡ ದಿನದಿಂದ
ಗಂಡನ ಹೆಸರ‍್ಹೇಳಿ
ತನ್ನನ್ನೇ ಮರೆತ ಮರೆವು
ತಣ್ಣನೆಯ ಕಣ್ಣಿಗೆ
ಮರೀಚಿಕೆಯಾದ ಕನಸುಗಳು
ಬೆಳದಿಂಗಳ ಬಯಕೆಗಳ
ಸುಟ್ಟ ಕಾಮಕೇಳಿಯ ರಾತ್ರಿಗಳು
ಸಾಂತ್ವಾನ ಹೇಳಲರಿಯದ ಮೂಲೆಗೆ
ಅರ್ಥವಾಗದ ನಿವೇದನೆ
ಚುಕ್ಕೆಗಳ ನೋಡಿ ನೋವ
ಮರೆತಾಳೆಂದರೂ
ಮುಗಿಲ ಮರೆಮಾಚಿದ ಮಾಳಿಗೆ
ಯಾತನೆಯ ಮೌನದ ಪುಟಕ್ಕೆ
ಸ್ವಚ್ಛಂದ ಬಯಸಿ ಗೆಳತಿ
ಬರೆದಿಟ್ಟು ದಿನಚರಿ.
ಧರಿಸಿದ್ದೆಲ್ಲವ ಕಳಚಿ
ಹಂಡೆ ಕಟ್ಟೆಗಿಟ್ಟು
ಬೆನ್ನ ಮೇಲೆ ನಿರಾಳ
ಹೆರಳರಾಶಿ ಚೆಲ್ಲಿ
ಹಾಯೆನಿಸುವ
ಬಿಸಿ ನೀರಿನ ಆವಿಯೊಂದಿಗೆ
ತನ್ನ ಬಿಡುಗಡೆ
ಇಡೀ ಜಗತ್ತು
ಬಚ್ಚಲು ಮನೆಯಾದಂದು!
 
ಬಣ್ಣದ ಚಿತ್ತ: ಬಣ್ಣದ ಚಿತ್ತ: ೧೬. ಸುಂಟರಗಾಳಿ
ಅದೋ ಕೇಳಿ ಬರುತ್ತಿದೆ
ಗೋ……ಎಂಬ ಸದ್ದು
ನಡುಗಿಸುತಿದೆ ಜನಮನವ
ಅಕಾಲ ಮೃತ್ಯುವಿನೋಪಾದಿಯಲ್ಲಿ!
ಅದೋ ಬೀಸುತ್ತಲಿದೆ
……ಸುಂಟರ ಗಾಳಿ!
ಇನ್ನೊಂದೆಡೆಯಿಂದ….
ಕಿವಿಯ ಚುಚ್ಚುವ
ಆ…ಕ್ರಂಧನ…
ಸಹಸ್ರ ಸಹಸ್ರ ಜನಗಳ
ದಗ್ಧತೆಯ ಬಿರು ಉಸಿರು
ಎಣಿಸಲಸಧಳ
ಗಿಡಮರಗಳು
ಚರಕ್..ಎಂದು ಬೀಳುತ್ತಿರೆ
ನರಕಕ್ಕೇ ಹೋದಂತೆ
ಭಾಸವಾಗುತ್ತಿತ್ತು.
ಕೋಟಿಗಟ್ಟಲೆ ಹಣದ
ಮೂಟೆಗಟ್ಟಲೆ ಧಾನ್ಯದ
ಧಾರಾಳ…ವಿತರಣೆ
….ಸರಕಾರದಿಂದ
ಆದರೇನು?
ನೊಂದವರ ನೋವು
ಮರೆಸಲಾದೀತೇ?
ಮಡಿದವರ ಉಸಿರು
ಸೆರೆಹಿಡಿಯಲೊದಗೀತೇ?
ಅಗಲಿಕೆಯ ಅತೃಪ್ತತೆಯನು
ಅಡಗಿಸಲಾದೀತೇ?
ಇಲ್ಲ, ಅಂಗಹೀನರ
ಕೊರತೆ ನೀಗಿಸಲಾದೀತೇ?
ಇಲ್ಲ….ಇಲ್ಲ
ಯಾವೊಂದೂ ಇಲ್ಲದೆ
ಪತ್ರಿಕೆಗಳ ಬಿರು ಪ್ರಕಟಣೆ
ನೊಂದ ಮನವನೆಂತು…
ಸಂತೈಸಬಲ್ಲುದು?
ಬಣ್ಣದ ಚಿತ್ತ: ೧೭. ನಡೆಯುತ್ತಲೇ ಇದ್ದೆ
ಪುಟ್ಟ ಪುಟ್ಟ ಹೆಜ್ಜೆ ಇಟ್ಟು,
ಏಳುವ ಮುನ್ನವೇ ಜಾರಿ ಬಿದ್ದು
ಬಣ್ಣದ ಲೋಕದ ಮೋಹದಲ್ಲಿ ಸಿಲುಕಿ,
ಎಲ್ಲವನ್ನು ಹಿಡಿಯುವ ಆಸೆಯಲ್ಲಿ,
ನಾನು ನಡೆಯುತ್ತಲೇ ಇದ್ದೆ
ಜಾತಿ ಗೋಡೆಗೆ ಕನ್ನ ಹಾಕಿ
ಆಚೆಮನೆ ತಾತನ ಮಡಿಲಲ್ಲಿ
ಆಂಬೋಡೆ ರುಚಿಗೆ ಮಾರೂ ಹೋಗಿ
ಅಲ್ಲಿಂದ ಇಲ್ಲಿಗೆ, ಇಲ್ಲಿಂದ ಅಲ್ಲಿಗೆ
ನಾನು ನಡೆಯುತ್ತಲೇ ಇದ್ದೆ
ಶಾಲೆಯೆಂಬ ರೋಚಕ ಕಥೆಗೆ,
ದಿನಕ್ಕೊಂದು ಪಾತ್ರವಾಗಿ
ಪುಸ್ತಕ ಮೂಟೆ ಹೊತ್ತುಕೊಂಡು
ಮಿಠಾಯಿ ಆಸೆಯಲ್ಲಿ
ಆಟಿಕೆಗಳನ್ನು ನನ್ನದಾಗಿಸಲು,
ನಾನು ನಡೆಯುತ್ತಲೇ ಇದ್ದೆ
ಮಗುವಲ್ಲ ನಾನು ಇನ್ನು
ಸುಂಕವು ಇಲ್ಲ, ಮಿಠಾಯೂ ಇಲ್ಲ
ಆಟ, ಪಾಠ, ಮೇಸ್ಟ್ರರ ಕಾಟ
ಲೋಕವೇ ಬೇರೆ ಬಣ್ಣ
ಬೇಡ ಬೇಡವೆಂದುಕೊಂಡು
ಶಾಲೆಗೆ ನಾನು ನಡೆಯುತ್ತಲೇ ಇದ್ದೆ
ಬಂತು ಹೆಜ್ಜೆಗೆ ಹಂಸ ಕಳೆ
ಮಾತಿನಲ್ಲೊಂದು ನಾಚಿಕೆ ಬೆಲೆ
ಅಲ್ಲಿ ಬೇಡ, ಇಲ್ಲಿ ಬೇಡ
ಮಾಡಿದೆಲ್ಲವೂ ಸರಿಯಾದರೂ ತಪ್ಪೆ?
ಹೋಗಬಾರದೆಂದು ಕೊಂಡು ತಿಳಿದು,
ತಿಳಿಯದೆ ಆತನಲ್ಲಿಗೆ
ನಾನು ನಡೆಯುತ್ತಲೇ ಇದ್ದೆ
ಅವನ ಕಣ್ಣಿನ ಕಪ್ಪು ಚೆಂದ,
ನಗುವಿನ ನಡುವೆ ಹೊಳೆಯುವ ಹಲ್ಲುಗಳು ಅಂದ
ಮತ್ತೆ ಮತ್ತೆ ನೋಡಿ ನೋಡಿ
ಮುಗಿಯದೆ ಆಸೆ, ಹಂಬಲ,
ಆತ ಬಂದಾನೋ ಎಂದು
ಮರದ ಮುಂದೆ, ತೋಟದ ಹಿಂದೆ,
ನಾನು ನಡೆಯುತ್ತಲೇ ಇದ್ದೆ!
ಮದುವೆಯೆಂಬ ಹೊಸ ಹೆಜ್ಜೆ ಇಟ್ಟು,
ಸಂಸಾರ ಬಂಡಿ ಎಳೆದುಕೊಂಡು,
ಕಾತುರ, ಆತುರ, ಸಂಭ್ರಮದಿಂದ..
ಮಕ್ಕಳ ಅಲ್ಲಿ ಇಲ್ಲಿ ಕೂರಿಸಿಕೊಂಡು
ಕಿಲಕಿಲ ನಗುವಿನೊಂದಿಗೆ,
ಬಳಲಿಕೆ ಮರೆತು ನಾನು ನಡೆಯುತ್ತಲೇ ಇದ್ದೆ
ಕಾಸು ಎಣಿಸಿ, ಎಣಿಸಿ
ಮನೆಯ ಕಟ್ಟಿ, ಮಕ್ಕಳ ಸೇರಿಸಿ
ಹಣದ ಹೊಳೆ ಕಡಲ ಸೇರಿ,
ತೇಲಿ ತೇಲಿ ಕಾಮನಬಿಲ್ಲಾಗಿ
ಕನಸುಗಲೆಲ್ಲಾ ಬಣ್ಣ ತಾಳಲು
ನೋಡು, ನೋಡುತ್ತಾ, ನಾನು ನಡೆಯುತ್ತಲೇ ಇದ್ದೆ
ನಡೆದು ನಡೆಯ ದಡ ಸೇರಿದೆ.
ನಿಧಾನವಾಗಿ, ಪ್ರಶಾಂತವಾಗಿ
ಹೆಜ್ಜೆಗೆ ಹೆಜ್ಜೆಯಿಟ್ಟು, ನೆರವನ್ನು ಕೈಯಲಿಟ್ಟು
ಇಂದು ನೆನ್ನೆಯ ಕಾದಾಟದಲ್ಲಿ,
ಸೋಲಲಾರೆ ಎಂದು ಕೊಂಡರೂ
ಬಳಲಿದ ಕಾಲುಗಳ ಕೈಬಿಟ್ಟರೂ
ನಾನು ಅನಂತಯಾನದಲ್ಲಿ ನಡೆಯುತ್ತಲೇ ಇದ್ದೆ
 
ಬಣ್ಣದ ಚಿತ್ತ: ೧೮. ದೀಪಾವಳಿ
ಆಚರಿಸುವುದು ಬೇಡವೆ ದೀಪಾವಳಿ
ಸೂರ್ಯ ಬಂದನು ಚಂದ್ರನ ಬಳಿ
ಆಯಿತು ಎಂದನಲ್ಲಾ ಎಷ್ಟು ಸಾರಿ
ಮತ್ತೇಕೆ ಮಾಡಲಿಲ್ಲಾ ತಯಾರಿ
ಕೇಳುತ್ತಲೆ ಚಂದ್ರನು ನಕ್ಕು
ಈ ಸತಿ ಮುರಿಯುವೆ ನಿನ್ನ ಸೊಕ್ಕು
ನೋಡು ರಾತ್ರಿಯ ದೀಪಾವಳಿ ಹೇಗೆ ಎಂದು
ಬೆಚ್ಚನೆಯ ಹಗಲಿನಿಂದ, ಶಾಂತ ಇರುಳಿಗೆ ಬಂದು
ಬೆಳಗಿಸುವವನ ಮುಂದೆ ಸವಾಲೇ?
ಮುಳುಗಿದ ಸೂರ್ಯ ಸಿಡುಕುತ್ತಲೆ
ಬೆಳಕಿನ ಆಟದಲ್ಲಿ ನಾನೇ ನಿಪುಣ,
ನಿಬ್ಬೆರಗಾಗಬೇಕು ದೀಪಾವಳಿ ನೋಡಿ ಬಣ
ಬೆಳಗಾಗುತ್ತಲೆ ದೀಪಾವಳಿ ಶುಭದಿನದಂದು,
ಸಮುದ್ರ ಗರ್ಭದಲ್ಲಿ ಮಿಂದು,
ಮೇಲೆದ್ದನು ರವಿ, ಸಂಭ್ರಮದಿಂದ,
ನೆನಸಿಕೊಂಡು ತನ್ನ ಬೆಳಕಿನ ಒಪ್ಪಂದ.
ಚೆಲ್ಲಿದ ಎಲ್ಲೆಲ್ಲು ಬಂಗಾರ,
ಮಾಡಿದ ಬೆಳಕಿನ ಚಿತ್ತಾರ
ಹೂವು, ಹಣ್ಣು, ಬೆಟ್ಟ ಮರಲತೆ…
ಎಲ್ಲ ಆದವು ದೀಪಾವಳಿ ಹಣತೆ
ನನ್ನಿಂದಲೇ ದೀಪಾವಳಿ ಸುಗ್ಗಿ
ಮತ್ತೂ ಪ್ರಕಾಶಿಸಿದ ಸೂರ್ಯನು ಹಿಗ್ಗಿ
ಹೆಚ್ಚ ತೊಡಗಿತ್ತು ಭೂಮಿಗೆ ತಾಪ
ಜನ ಹಾಕಿದರು ಸೂರ್ಯನಿಗೆ ಶಾಪ
ದೀಪಾವಳಿಗೇಕೆ ಇಷ್ಟು ಶೆಕೆ,
ಸೂರ್ಯನಿಗೆ ಇಷ್ಟು ಸೊಕ್ಕು ಬೇಕೆ
ಅಡಗಬಾರದೆ ಮೋಡದ ಮರೆಯಲ್ಲಿ
ಬಿಡಬಾರದೇ ದೀಪಾವಳಿ ಆಚರಿಸಲು ನೆಮ್ಮದಿಯಲ್ಲಿ
ರವಿಗು ಏರಿತು ಕೋಪ,
ಮುರಿದ ತನ್ನ ಬೆಳಕಿನ ಸಲ್ಲಾಪ
ಸಂಜೆ ಯಾವುದನ್ನು ಕಾಯದೆ ಮುಳುಗಿ,
ಚಂದ್ರನು ಗೆದ್ದಾನು ಎಂದು ಮರುಗಿ.
ಇರುಳಿನ ಗರ್ಭವ ಸೀಳಿ,
ಬಂದನು ಶಶಿ ಚುಕ್ಕಿಗಳ ಬಳಿ
ಹಿಗ್ಗಿದ, ಬೆಳ್ಳಿ ಬೆಳಕನ್ನು ಪ್ರಕಾಶಿಸಿ,
ಕುಣಿದಾಡಿದ ಚುಕ್ಕಿಗಳ ದೀಪ ಬೆಳಗಿಸಿ.
ನಾನೇ ಗೆದ್ದೆ ಎನ್ನುವಷ್ಟರಲ್ಲಿ,
ಸದ್ದು, ಗದ್ದಲ ಎಲ್ಲೆಲ್ಲು
ಇಣುಕಿದ ಒಮ್ಮೆ ಭೂಮಿ ಮೇಲೆ,
ಅಯ್ಯೋ, ಎಲ್ಲೆಲ್ಲೂ ಪಟಾಕಿ ಮಾಲೆ ಮಾಲೆ!
ದೀಪದ ಮಧ್ಯೆ ಸಿಡಿಮದ್ದಿನ ಅಬ್ಬರ,
ಜನರ ದೀಪಾವಳಿ ಭಯಂಕರ
ಶಶಿ, ಸದ್ದು ಕೇಳಲಾರದೆ ಓಡಿದ,
ಮೋಡದ ಮರೆಯಲ್ಲಿ ಅಡಗಿದ.
ಹೇಗೋ ಮುಗಿಯಿತು ದೀಪಾವಳಿ!
ಮತ್ತೆ ಬಂದ ಸೂರ್ಯ ಚಂದ್ರನ ಬಳಿ
ಯಾಕೆ ಸುಮ್ಮನೆ ನಮ್ಮಲ್ಲಿ ಹೋರಾಟ
ಜನರು ಕಲಿಸಲಿಲ್ಲವೇ ನಮಗೆ ಪಾಠ
ಅಷ್ಟರಲ್ಲಿ ಕೇಳಿತ್ತು ಅಟ್ಟಹಾಸ
ಮುಂದೆ ನಿಂತಿದ್ದ ಮಾಲಿನ್ಯ ರಾಕ್ಷಸ
ಜನರ ದೀಪಾವಳಿಯಲ್ಲಿ
ಗೆದ್ದವನು ನಿಮ್ಮಲ್ಲಿ,
ನಾನಲ್ಲದೆ ಇನ್ಯಾರು, ಹೇಳಿ ಎಂದು!
ಬಣ್ಣದ ಚಿತ್ತ: ೧೯. ಮೇಘ
ಓ ಮೇಘ
ನೀ ಸುರಿಸಿದ ಅದೆಷ್ಟೋ ಪನ್ನಿರ ಹನಿಗಳು
ಕಡಲ ಸೇರಿವೆ
ಅದೆಷ್ಟೋ ಹನಿಗಳು ಕಪ್ಪೆಚಿಪ್ಪಿನೊಳಗವಿತು
ಮುತ್ತಾಗಿವೆ
ಅದೆಷ್ಟೋ ಹನಿಗಳು ಮೈಮೇಲೆ ಬಿದ್ದು
ತಂಪೇರಿಸಿವೆ
ಓ ಮೇಘ
ನಾ ಎಷ್ಟೊಂದು ಸಲ ಆಕಾಶ ನೋಡಿದರೂ
ಅಲ್ಲಿ ನಿನ್ನೇ ಕಾಣುವೆ
ನಿನ್ನ ಚೆಲುವಿಗೆ ಮನಸೋತು ಪ್ರೇಮದ
ನೋಟ ಬೀರುವೆ
ಮಂದಾರ ಮುಗುಳುನಗೆಯ ಚೆಲ್ಲುವೆ
ಓ ಮೇಘ
ನಾನರಿಯಲಾರೆ ನಿನ್ನ ಮನಸ್ಸು ಹೇಗೋ ಏನೋ
ಬಹುಶಃ ನನ್ನಲ್ಲಿ ನಿನಗೆ ಭಾರೀ ಕೋಪವೆನೋ
ನಾ ನಿನ್ನ ಕಂಡಾಗೆಲ್ಲಾ ನೀ ಕೋಪದಲ್ಲಿ ಕಪ್ಪುಕಪ್ಪಾಗಿರುತ್ತೀ
ನೀ ನನ್ನ ಭಾವನೆಗಳಿಗೆ ಸ್ಪಂದಿಸದಿದ್ದರೂ ನಾನಿನ್ನ ಮೌನವಾಗಿ ಪ್ರೇಮಿಸುವೆ
ನನ್ನ ಅನನ್ಯ ಪ್ರೇಮ ಕಂಡೋ ಇಲ್ಲಾ ಕರುಣೆಯಲ್ಲೋ
ಒಮ್ಮೊಮ್ಮೆ ನಿನ್ನ ಕೋಪವೆಲ್ಲಾ ಕರಗಿ ಕರಗಿ
ತಡೆಹಿಡಿದಿದ್ದ ಪನ್ನೀರ ಹನಿಗಳನ್ನ ಪಟಪಟನೆ ಉದುರಿಸುತ್ತೀ
ಆ ಎಷ್ಟೋ ಹನಿಗಳನ್ನ ನನ್ನ ಬೊಗಸೆಯಲ್ಲಿ ಸಂಗ್ರಹಿಸಿದೆ
ಮೊದಲೇ ನೀ ಆಕಾಶ ದೀಪವಾಗುವಿಯೆಂಬ ದುಃಖದಲ್ಲಿ
ಸುರಿಸಿದ ಕಣ್ಣೀರು ಬೊಗಸೆಯಲ್ಲಿ ಸೇರಿತ್ತು
ಸಮ್ಮಿಲನಗೊಂಡ ನನ್ನ ಕಣ್ಣೀರನ್ನು ನಿನ್ನ ಪನ್ನೀರನ್ನು
ನಾ ಮೌನವಾಗಿ ಅಳುತ್ತಾ ಕುಡಿದೆ
ನನಗೆ ಗೊತ್ತು ನಾ ಅಳುವುದರಲ್ಲಿ ಅರ್ಥವಿಲ್ಲ
ಓ ಮೇಘ
ಕಟ್ಟಕಡೆಯಲ್ಲೊಂದು ನನ್ನ ಪುಟ್ಟ ಪ್ರಾರ್ಥನೆ
ನಾ ನಿನ್ನ ನೋಡಿದಾಗಲೆಲ್ಲಾ ನನಗಾಗಿ
ನಿನಗಾಗಿ ಹಂಬಲಿಸುವ ಈ ಮನಸ್ಸಿಗಾಗಿ
ಒಂದಿಷ್ಟು ಪನ್ನೀರ ಹನಿಗಳನ್ನ ಸುರಿಸಿಬಿಡು
ಸಾಕು ನನಗೆ ಆ ಹನಿಗಳಷ್ಟೇ ಸಾಕು
ಬದುಕಲು ಬದುಕಲ್ಲಿ ಆನಂದ ಕಾಣಲು
ಬಣ್ಣದ ಚಿತ್ತ: ೨೦. ವಿಶ್ವಮಾನವನಂತೆ
ಎಲ್ಲ ಹೂಗಳಲು ಹುಟ್ಟುವ
ಹನಿ ಹನಿ ಜೇನಾಗು ಮನವೆ
ಎಲ್ಲ ಹೂಗಳನು ಅಪ್ಪಿ, ಮುದ್ದಿಸಿ
ಮಧು ಸವಿಯುವ ಜೀವಾತ್ಮ ಆಗು ಮನವೆ
ಅನಂತವಾಗು ಮನವೆ
ಎಲ್ಲ ದೇಶಗಳಿಗೂ ಒಂದೇ ದಿಕ್ತಟವಂತೆ
ಉದಯ ರವಿಯಾಗು ಮನವೆ
ಎಲ್ಲ ದೇಶಗಳಿಗೂ ಒಂದೇ ಬೆಳಕು ಬೆಳಗುವಂತೆ.
ವಾಯು ವರವಾಗು ಮನವೆ
ಎಲ್ಲ ಜನಜೀವಿಗಳು ಉಸಿರಾಡುವ ಗಾಳಿಯಂತೆ
ವಾಯು ಮಂಡಲವಾಗು ಮನವೆ
ಎಲ್ಲ ಪಕ್ಷಿಗಳು ಸೇರಿ ಹಾರಾಡುವಂತೆ
ಅವನಿಯಾಗು ಮನವೆ
ಎಲ್ಲ ಜೀವಿಗಳ ನೆಲೆಯಂತೆ
ಅವನಿಯಾಗು ಮನವೆ
ಎಲ್ಲ ವೃಕ್ಷ, ಬೆಟ್ಟ, ಖನಿಜಗಳ ಒಡಲಾಳದಂತೆ
ಅನಂತ ವಿಸ್ತೀರ್ಣ ಸಾಗರವಾಗು ಮನವೆ
ಎಲ್ಲ ಜಲಚರ, ಪ್ರಾಣಿ, ರೇಣು, ತಿಮಿಂಗಲಗಳು ವಾಸಿಸುವಂತೆ
ಅನಂತ ಆಳ ಅಬ್ಬಿಯಾಗು ಮನವೆ
ಕಲ್ಲು, ಪಾಚಿ, ಮುತ್ತು, ಹವಳ, ಮಾಣಿಕ್ಯಗಳು ಹೊಳೆವಂತೆ
ಇಂಪಾದ ಸ್ವರವಾಗು ಮನವೆ
ಎಲ್ಲರು ಸ್ವಾಧಿಸಿ ನಲಿಯುವಂತೆ
ತಂಪಾದ ಇರುಳಾಗು ಮನವೆ
ಎಲ್ಲರು ವಿವಶವಾಗುವ ಬೆಳ್ದಿಂಗಳಂತೆ
ವರವಾಗು, ಗೆಲುವಾಗು, ಸಾಧನೆಯ ಶಿಖರವಾಗು ಮನವೆ
ಎಲ್ಲರು ಅಪ್ಪಿ, ಕೂಡಿ ನಲಿಯುವಂತೆ
ಎಲ್ಲರೊಳಿತು ಒಂದಾಗು ಮನವೆ ವಿಶ್ವಮಾನವನಂತೆ.
ಬಣ್ಣದ ಚಿತ್ತ: ೨೧. ಹಾದಿಗಾರನೆ
ಎಲ್ಲಿಗೆ ಹೋಗುವೆ ಹೇ ಹಾದಿಗಾರನೆ
ನೀನೆಲ್ಲಿಗೆ ಹೋಗುವೆ
ಎಲ್ಲಿಗೆ ಎಂಬುದೇನು ಅರಿಯೆ
ಎದುರು ಹಾದಿಯನೇ ಹಿಡಿದು ಹೋಗುವೆ
ಎಲ್ಲಿಗೋ ಹೋಗುವ ಊರಲಿ ಯಾರಿರುವರೊ
ನಿನ್ನವರೆಂಬ ಕುಲದವರು
ಎಲ್ಲರು ಬಲ್ಲವರು, ಇರುವವರೇ ನನ್ನವರು
ಕುಲವೆಂಬ ತನವನ್ನು ಬಿಟ್ಟವರು
ಯಾವ ಕೆಲಸದಿ ಹೊರಟಿರುವೆ
ಏನು ಜಯಿಸಲು ಹೊರಟಿರುವೆ
ಯಾವ ಕೆಲಸವಾದರೂ ಸರಿಯೇ
ಏನಾದರು ಸಾಧಿಸೇ ತೀರಲು ಹೊರಟಿರುವೆ
ಎಲ್ಲಿಗೋ ಯಾವುದೋ ಊರಲಿ ಏನೋ ಸಾಧಿಸಲು ಹೊರಟ
ನಿನ್ನ ಕೈಯಲಿ ಏನಿಹುದಯ್ಯ ಶಕ್ತಿ
ಶಾಂತಿ, ಸಹನೆ, ಸ್ನೇಹ, ಛಲ, ಸಾಹಸ, ಒಲುಮೆ
ಗುರಿಗಳೆಂಬ ಅಸ್ತ್ರಗಳೇ ನನ್ನಯ ಯುಕ್ತಿ
ಹೇ ಹಾದಿಗಾರನೆ ಎಲ್ಲಿಂದ ಬಂದೆಯೋ
ಏನು ನಿನ್ನ ಹೆಸರು.
ತಾಯ ಒಡಲಿನಿಂದ ಬಂದಿರುವುದು ಗೊತ್ತಯ್ಯ
ಉಸಿರಿಗೂ ಹೆಸರಿದೆಯೇ? ಅರಿಯೆ-ಉಸಿರೆ ನನ್ನ ಹೆಸರು.
ಬಣ್ಣದ ಚಿತ್ತ: ೨೨. ಮನಸ್ಸೇ ಕನ್ನಡಿ
ನನಗೆ ನನ್ನ ಮನಸ್ಸೇ ಕನ್ನಡಿ
ನಾ ನಕ್ಕರೆ ನಗುವುದು
ಅತ್ತರೆ ಅಳುವುದು
ಇತರೆ ಚಲನ-ವಲನಗಳ ಕೂಡಿ
ಪ್ರತೀ ಕಾರ್ಯದಲ್ಲೂ ಬಂದು
ಎದುರಾಗಿ ನಿಲ್ಲುವುದು
ಸಮಯ ಸಂದರ್ಭಗಳ ನೋಡಿ
ಒಂದು ಬಾರಿ ನಿನ್ನ ನೀ ನೋಡಿಕೊ
ಕಣ್ಣಿನಲ್ಲಿ ಕಾಮವಿದ್ದೀತು
ಮಾತಿನಲ್ಲಿ ಮೋಹವಿದ್ದೀತು
ನಡಿಗೆಯಲ್ಲಿ ನಾಟ್ಯವಿದ್ದೀತು
ಬಣ್ಣದಲ್ಲಿ ಬಿಂಕವಿದ್ದೀತು
ನೀಚ ನಿಷ್ಠೆಯ ಕಲಿಯುಗವಿದು
ದುಷ್ಟ ಕೆಲಸಗಳನ್ನು ಮಾಡಿಸೀತು
ಎನ್ನುವ ಪ್ರತಿಸ್ವರಗಳನ್ನು ಕೇಳಿಯೂ
ಕಣ್ಣಿನಲ್ಲಿ ಸ್ಪಷ್ಟತೆಯಿಲ್ಲ
ಮಾತಿನಲ್ಲಿ ಸರಾಗವಿಲ್ಲ
ನಡಿಗೆಯಲ್ಲಿ ನೇರವಿಲ್ಲ
ಬರೀ ಅಮಲು ಗಮಲು
ಚಿತ್ತ ಚಂಚಲ ಚಿತ್ತಾರ ರನ್ನಗನ್ನಡಿ
ಮನದ ಮೂಲೆ ಮಾಲೆಯೆಲ್ಲ
ಸಿಂಗಾರದ ಭೃಂಗದದ ಕನ್ನಡಿ
ಬರೀ ತಲೆ ಕೆಡಿಸುವ ಸ್ಮೃತಿಗಳು
ಕ್ಷಣಿಕ ನಗುವಿನ ಮಾತುಗಳು
ಕಾರ್ಯಹೀನಕ-ಕಲ್ಪನೆಗಳೇ ನನ್ನ ಸುತ್ತ ಕುಣಿದು ಕುಪ್ಪಳಿಸಿ
ನನ್ನ ಕೀಲುಗೊಂಬೆಯನ್ನಾಗಿ ಆಡಿಸುತ್ತಿವೆ.
ಬಣ್ಣದ ಚಿತ್ತ: ೨೩. ಹದಿನೆಂಟರ ಪ್ರೀತಿ
ಪ್ರೀತಿಯೊಂದು ಆರಾಧ್ಯದ ದೈವವಲ್ಲ
ಕೈಗೆ ತಾಗುವ ವಸ್ತುವಲ್ಲ
ಕಣ್ಣಿಗೆ ಅದು ಕಾಣುವುದೂ ಇಲ್ಲ
ಆದರೂ ಯೌವನಕ್ಕೆ ಅದೇ ದೈವ
ಅದನ್ನು ಕೈಲಿ ಹಿಡಿಯುವ ಹಂಬಲ
ಕಾಣುವಂತಹ ಕುತೂಹಲ
ಪ್ರೀತಿ ಸ್ನೇಹಕ್ಕಿಂತ ದೊಡ್ಡದೇನಲ್ಲ
ಮಮತೆ, ವಾತ್ಸಲ್ಯಗಳಿಗಿಂತ ಹತ್ತಿರವೇನಲ್ಲ
ಪ್ರಾಣದ ಒಡವೆಗಿಂತ ದೊಡ್ಡ ಸಂಪತ್ತೇನಲ್ಲ
ಆದರೂ, ಹರಯಕ್ಕೆ ಸ್ನೇಹವನ್ನೇ ಕಡೆಗಣಿಸುವ ಸಾಹಸ
ಮಮತೆ ವಾತ್ಸಲ್ಯಗಳನ್ನು ಮರೆಯುವ ಮನಸ್ಸು,
ಪ್ರಾಣದೊಡವೆಯನ್ನೇ ಒತ್ತೆಯಿಡುವ ಹುಚ್ಚು
ಪ್ರೀತಿ ಕಣ್ಣಿಲ್ಲದೆ ಹರಿಯುವ ವಾಹಕವೇನಲ್ಲ
ಬಂಡೆಯನ್ನು ಹುಡಿಮಾಡುವಷ್ಟು ಗಟ್ಟಿಯೇನಲ್ಲ
ಜೀವನದ ಮಹತ್ಸಾಧನೆಯಂತೂ ಅಲ್ಲವೇ ಅಲ್ಲ
ಅದು ಪ್ರೇಮಿಗಳನ್ನು ಕುರುಡಾಗಿಸುವ ಭ್ರಮೆ
ಬಂಡೆಯನ್ನು ಒಡೆಸುವ ಒಂದು ಸಾಧನ
ಜೀವನದ ಸಾಧನೆಯ ಒಂದು ಮೆಟ್ಟಿಲಷ್ಟೆ
ಯುವಕತೆಯ ಪಾಲಿನ ಕಲ್ಪನೆಯಷ್ಟೆ
ಆಲೋಚನೆಗೆ ಸಿಲುಕದ ಮಂಥನವಷ್ಟೆ
ಪ್ರೀತಿಯ ರೂಪದ ಪ್ರೇಮವಷ್ಟೇ ಈ ಹದಿನೆಂಟರ ಪ್ರೀತಿ.
ಬಣ್ಣದ ಚಿತ್ತ: ೨೪. ಕಾಡುವ ಬಿಂಬಗಳು
ಕಗ್ಗತ್ತಲಿನಲ್ಲಿ ಲಾಟೀನು ಹಿಡಿದುಕೊಂಡು
ಬರುತ್ತಿರುವ ಒಂಟಿ ಮುದುಕ!
ಆ ಕುರುಚಲು ಕಾಡಿನಲ್ಲಿ ಗಿಡಗಳಿಗೆ
ತೂಗು ಹಾಕಿದ ಪ್ರಾಣಿ ಪಕ್ಷಿಗಳ ಪೋಟೋ!
ನಿದ್ದೆಯಲ್ಲಿ ಕನವರಿಸುತ್ತಲೇ..
ಅವನ ಹೆಸರೇಳುತ್ತಿರುವ ಆ ಹುಡುಗಿ!
ಕೊಲೆಯ ಆಪಾದನೆಯ ಮೇಲೆ
ಕೋರ್ಟಿನ ಕಟಕಟೆಯಲ್ಲಿ ನಿಂತ ಅನಾಥ ಬಂದೂಕು!
ಪರೀಕ್ಷೆ ಕೋಣೆಯಲ್ಲಿ ಉಸಿರುಕಟ್ಟಿ
ವಿಲವಿಲ ಒದ್ದಾಡುತ್ತಿರುವ ಮೆದುಳು!
ಗೂಡುಕಟ್ಟಿ, ಮೊಟ್ಟೆಯಿಟ್ಟು, ಕಾವುಕೊಟ್ಟು
ಮರಿಮಾಡಲಾಗದ ಹಾರುವ ವಿಮಾನಗಳು!
ಫೂಟ್‌ಪಾತಿನಲ್ಲಿ ಬಿದ್ದ ಬಿಕ್ಷುಕನ
ಅನಾಥ ಹೆಣದ ಸುತ್ತಲೂ ಕುಳಿತು ಶೋಭಿಸುತ್ತಿರುವ ಕಾಗೆಗಳು!
ಜನರನ್ನು ಹೊತ್ತೊಯ್ದು ಅದೇ ಜನರಿಂದ ಮುಷ್ಕರದಲ್ಲಿ
ಸುಟ್ಟು ಕರಕಲಾಗಿ ನಿಂತಿರುವ ಬಸ್ಸು!
ಬಣ್ಣದ ಚಿತ್ತ: ೨೫. ಯುದ್ಧ
ಹೌದು ಅವರಿಗೆ ಅದೇ ಹುಚ್ಚು
ದೇಶದ ಗಡಿರೇಖೆಗಳನ್ನು ಗುರುತಿಸಲು
ಮನುಷ್ಯನ ರಕ್ತದಿಂದ ಬಣ್ಣ ಹಚ್ಚುವ ಕೆಲಸ!
**
ಅಲ್ಲಿ ಮದ್ದುಗುಂಡುಗಳು ಮಾತನಾಡುತ್ತವೆ
ಕೇಕೆ ಹಾಕುತ್ತವೆ, ಮನುಷ್ಯನ ದೇಹ ಸೇರಿ
ರಕ್ತ ಚಿಮ್ಮಿಸಿ ರಂಗೋಲಿ ಹಾಕುತ್ತವೆ!
**
ಆ ರಾತ್ರಿಯ ಚಂದಿರ ಕೆಂಪಾಗಿದ್ದ
ಏಕೆಂದರೆ ಯುದ್ಧದಲ್ಲಿ ಹಾರಿದ ಗುಂಡು
ಚಂದಿರನ ಒಡಲು ಸೇರಿ ರಕ್ತಹೋಮ ಮಾಡಿತ್ತು!
**
ಹೌದು ಅದು ನಿಜವಾಗಲು ಮಾರಿಯ ಜಾತ್ರೆ
ಯಾರದೋ ಹರಕೆಗೆ, ಯಾರೋ ಜೀವತೆತ್ತು
ರಕ್ತ ನೈವೇದ್ಯ ಮಾಡಿ ದೇವಿಯ ಸಂತೃಪ್ತಿಗೊಳಿಸುತ್ತಾರೆ!
**
ಬೆಳ್ಳಂಬೆಳಿಗ್ಗೆ ಸತ್ತ ವೀರಯೋಧರ ಕಣ್ಣಲ್ಲಿ
ಹುಟ್ಟಿದ ಸೂರ್ಯ ಸಂಜೆ ಮೃತ್ಯುವಿನ ವಶವಾದ
ಯೋಧನ ಹೃದಯದಲ್ಲಿ ಮುಳುಗುತ್ತಾನೆ!
**
ದೇವರು ಗಲಿಬಿಲಿಗೊಳ್ಳುತ್ತಾನೆ
ಇವರನ್ನೆಲ್ಲಾ ಸೃಷ್ಟಿಸುವಾಗ ಅವಸರದಲ್ಲಿ
ಹೃದಯವನ್ನೇ ಮರೆತಿದ್ದೇನೆ ಎಂದು!
ಬಣ್ಣದ ಚಿತ್ತ: ೨೬. ಬೀಡು
ದಟ್ಟ ಬಯಲಲ್ಲಿ
ಬರಡು ನೆಲದಲ್ಲಿ
ಸುಟ್ಟ ಸುಡುಗಾಡಲ್ಲಿ
ಕತ್ತಲ ನಾಡಿನಲ್ಲಿ
ಬೆಂದ ಮನದವರ ಬೀಡು
ಸುಡು ಸೂರ್ಯನಡಿ
ಹೊಯ್ದಾಡೋ ಬಿರುಗಾಳಿಯಲ್ಲಿ
ಜಡಿ ಮಳೆಯಿರಲ್ಲಿ
ಭುವಿ ಬಾಯ್ದೆರೆಯಲ್ಲಿ
ನಿಲ್ಲದೆ ಪಯಣಿಸುವವರ ಬೀಡು
ನೆನ್ನೆಯ ನೆನಪಿಲ್ಲದೆ
ನಾಳಿನ ಚಿಂತೆ ಇಲ್ಲದೆ
ಈ ದಿನದ ಬದುಕ
ಪರಿಪೂರ್ಣತೆಗಾಗಿ ಬಾಳುವ
ಗುರಿ ಇಲ್ಲದವರ ಬೀಡು
ಬತ್ತಿದ ಕಣ್ಣುಗಳಲ್ಲಿ
ನಾಳಿನ ಉದಯದ
ರವಿ ಮುಳಗದೆ
ಶಾಶ್ವತವಾಗಿ ನಿಲ್ಲುವನೆ
ಎಂಬ ಕಾತರದ ಬೀಡು
ಬರುಡು ಮನದಲ್ಲಿ
ನಾಳಿನ ಮುಗಿಲ ಮಳೆಗೆ
ಸಿಲುಕಿ ಒಂದಾದರೂ
ಕನಸಿನ ಹೂ ಅರಳಬಹುದೆಂಬ
ದೂರದಾಸೆಯ ಬೀಡು
 
ಬಣ್ಣದ ಚಿತ್ತ: ೨೭. ನಾವೆಂದರೆ ಹೀಗೇನಾ
ಹೇಳಬಹುದಿತ್ತು ನೀನು ಒಂದು ಬಾರಿ
ಹೋಗಿ ಬರುವೆ ಕಾದಿರು ಎಂದು
ಕಾಯುತ್ತಿದ್ದನೇನೊ ನೀ ಬರುವವರೆಗೂ
ಏಕೊ ನಾನು ನಾನಲ್ಲವೆನಿಸಿತ್ತು
ಏಕೆಂದರೆ ನೀನು ನೀನಾಗಿರಲಿಲ್ಲಾ
ಹೇಳಲು ನಿನಗೂ ಬಿಂಕ
ಕೇಳಲು ನನಗೂ ಬಿನ್ನಾಣ
ನಮ್ಮನ್ನು ಮೀರಿ ಬೆಳೆದು ನಿಂತಿತ್ತು
ನಾವೇ ಕಟ್ಟಿ ನಾವೇ ಬೆಳೆಸಿದ್ದ
ಬಿಂಕ ಬಿನ್ನಾಣಗಳ ಹಿಮಗೋಡೆ
ಆದರೂ
ಕಣ್ಣು ಉಡುಕುವಾಗ
ಮನಸು ತಳಮಳಿಸುವಾಗ
ಮಾತಿಗೇಕೆ ಈ ಬಗೆಯ ಅಂಟುಮುಂಟು
ಕಂಡು ಕಾಣದವರಂತೆ
ಬರಿಯ ತಪ್ಪಿಸಿಕೊಳ್ಳುವ ಸೂತ್ರ
ಯಾರನ್ನೂ ಹುಡುಕುವ ನೆಪ
ಏನನ್ನೂ ಮರೆತನೆಂಬ ನೆವ
ಇರಲಿಬಿಡು
ನೆನಪ ಪುಟದಲ್ಲಿ ಭದ್ರವಾಗಿ
ಬದುಕ ಅಂಚಿಗೆ ಸಿಂಚನವಾಗಿ
ಕನಸ ಹಕ್ಕಿಯ ರೆಕ್ಕೆಯಾಗಿ
ಆದರೂ
ನಮ್ಮ ನಗುವಲ್ಲಿ ಮಾತಿನಲ್ಲಿ ನೋಟದಲ್ಲಿ
ಜೊತೆಯಾಗಿ ಸವೆಸಿದ ಹಾದಿಯಲ್ಲಿ
ಎಲ್ಲೆಂದರಲ್ಲಿ ಆವರಿಸುವುದು ನೆನಪು
ಮರೆಯಬೇಡ
ಎಂದಾದರೊಂದು ದಿನ ನಿನಗೆ
ಹೇಳಬೇಕೆನಿಸುತ್ತದೆ ಆದರೇನು
ಕೇಳಲು ನಾನಿರುವುದಿಲ್ಲ ನಿನ್ನೊಂದಿಗೆ
ಬದುಕ ಹಾದಿಗಳೆ ಹೀಗೇ ನಾ
ಕವಲು ಕವಲು ಕವಲು
ಅಥವಾ
ನಾವೆಂದರೆ ಹೀಗೇನಾ
ಬದುಕೆಂದರೆ ಹೀಗೇನಾ
ಸ್ಥಿರವಾಗಿದೆಯಲ್ಲಾ ಹಿಮಗೋಡೆ
ಕರಗಲಿಲ್ಲ ಕಾಲಗರ್ಭದಲ್ಲಿ
ಉದಯಿಸಲಿಲ್ಲಾ ನಗುವೆಂಬ ಸೂರ್ಯ
ಬಣ್ಣದ ಚಿತ್ತ: ೨೮. ಬದುಕು
ಬದುಕು
ನನ್ನದೇ ಒಂದು
ಬಿಂದುವೆಂದುಕೊಂಡೆ
ಅದು ತಿರುಗುವ
ಗೋಳವಾಗುವೆನೆಂದಿತು
ಸರಿ, ನೆಡೆವ ಹಾದಿ
ನೇರ ರೇಖೆಯಾಗಲಿ ಎಂದೆ
ಇಲ್ಲ, ನಾನು ಸಾಗುವ
ದಾರಿ ವಕ್ರದ್ದೇ ಆಗಬೇಕೆಂದಿತು
ಬದುಕು
ಸುಖದುಃಖಗಳ
ಬಿಂಬವೆಂದುಕೊಂಡೆ
ಅಲ್ಲಾ, ನಿನ್ನದೇ
ಮನಸ್ಸಿನ
ಪ್ರತಿಬಿಂಬವೆಂದಿತು
ಬದುಕು
ಧೈರ್ಯ- ರೂಪವೆಂದುಕೊಂಡೆ
ಅಲ್ಲವೇ ಅಲ್ಲ
ನಿನ್ನ ಮನದ
ಭೀತಿಯ
ಛಾಯೆ
ನಾನೆಂದಿತು
ಬದುಕು
ಬಣ್ಣದ ಚಿತ್ತ: ೨೯. ಸಾರ್ಥಕ್ಯ
ನೆಟ್ಟಗಿಡಗಳೆಲ್ಲಾ
ಇಟ್ಟ ಸರಿಯಲ್ಲಿಯೇ ಇವೆ
ಒಂದೂ ಚಿಗುರಿಲ್ಲ
ನಗುವಿಲ್ಲ
ಆಸೆ ಮಾತ್ರ
ಹೂ ಬಿಟ್ಟು
ಬಳ್ಳಿಯಷ್ಟು ದಟ್ಟ
ಚಿಗುರಿರದ
ಹಾದಿಯಲ್ಲೆ
ಸುರುಟಿ
ಹೋದ
ಗಿಡಗಳಿಗೆ
ಹೇಗೆ ಹೇಳಲಿ
ಶ್ರದ್ಧಾಂಜಲಿ
ಮಣ್ಣಲ್ಲಿ ಮಣ್ಣಾಗುವ
ಮತ್ತೆ
ಬೀಜವಾಗುವ
ಕನಸಾದರೂ ಏನು
ಬೀಜವಾಗದಿದ್ದರೂ ಸರಿಯೆ
ಚಿಗುರ ಬಯಸಿದ
ಬೀಜಗಳ
ಬೆಳಸುವ
ಚೈತನ್ಯ ಜೀವ ಸೆಲೆಯಾಗಲಿ.
ಬಣ್ಣದ ಚಿತ್ತ: ೩೦. ಅವಳ ಮೌನ ಸಾಮ್ರಾಜ್ಯಲ್ಲಿ
ನಿಮಿಷ ಬಂದಿದ್ದಾಳೆ
ತೀರ ಸಿನಿಮಾ ನಟಿಯರ ನಾಚಿಸುವ ರೂಪ
ಅವಳ ಬಾಲ್ಯ ಸ್ನೇಹಿತ ನಾನು
ತೀರದ ಬಯಕೆಗಳ ತಲೆತುಂಬಿಸಿಕೊಂಡ ಭೂಪ
ಪುಸ್ತಕದೊಂದಿಗೆ ಅವಳ ಶತಪಥ
ಬಹುಶಃ ಮೌನ ಮುರಿಯಲಾರೆನೆಂಬ ಶಪಥ!
ನನಗೊ, ಅವಳ ಇನಿದನಿಗೆ ಕಿವಿಯಾಗುವ
ಅದನ್ನೆಲ್ಲ ಕವನವಾಗಿಸಿ ಕವಿಯಾಗುವ ತವಕ
ಅದೃಷ್ಟ ಚೆನ್ನಿತ್ತು, ಹುಡುಗಿ ನನ್ನೆಡೆಗೆ ಕಣ್ಣಾದಳು ಎಂಥ ಸಡಗರ
ತೊಂಡೆ ತುಟಿ, ಸಿಂಹ ಕಟಿ, ಮೂಗು ಸಂಪಿಗೆ…
ಹುಟ್ಟಿದ ಮೇಲೆ ಹುಡುಗಿಯರ ಕಾಣದವರಂತೆ, ಕಾಣ ಹತ್ತಿದೆ
ಅಲ್ಲಲ್ಲಿ ಸೌಂದರ್ಯೋಪಾಸಕನಾದೆ ಎಷ್ಟಾದರೂ ಕುರುಡನಲ್ಲವಲ್ಲ!
ಸಿಡುಕಿ (?) ಬೆನ್ನು ತಿರುಗಿಸಿದಳು
ಎಲ್ಲ ಗಂಡಸರೂ ಇಷ್ಟೇ ಅನಿಸಿರಬೇಕು
ನಾನು ಅಷ್ಟೇ ಆಗಲು ಸಿದ್ಧನಿರಲಿಲ್ಲ
ಇದಕ್ಕೆ ಮತ್ತೂ ಒಂದು ಕಾರಣ
ಬಾಲ್ಯದಲ್ಲಿ ನನ್ನೊಂದಿಗೆ ಆಟವಾಡಿ, ಕುಣಿದು ಬೆಳೆದವಳು ನಿಮಿಷ
ಆಸೆ ಯಾರಪ್ಪನ ಮನೆಯದ್ದು?- ಮಾತನಾಡಿಸುವ ಆಸೆ
ಅಂತಹ ಆಸೆ ನನ್ನನ್ನು ಅವಳ ಬಳಿ ಸಾಗಿಸಿಬಿಟ್ಟಿತು
ಯಾವಾಗ ಬಂದೆ? ಯಾರೊಂದಿಗೆ ಬಂದೆ? ಈಗ ಏನು ಮಾಡುತ್ತಿರುವೆ?
ನಿಮಗೆ ಹೇಳಿದ್ದು ಮೂರು, ಆಕೆಯ ಬಳಿ ನೂರು
ಎಲ್ಲ ನೂರು ಪ್ರಶ್ನೆಗಳನ್ನು ಕೇಳುವಾಸೆ ಆದರೆ…
ನಾನೇ ಮಾತನಾಡಿಸುವ ಮೊದಲೇ ತಲೆತಗ್ಗಿಸಿ, ನಿಮಿಷ ಮೌನಿಯಾದಳು
ಇದು ಯಾವ ಸೀಮೆಯ ಹುಡುಗಿ? ಇದು ಎಂಥ ಹೊಸ ಬಗೆ?
ಜರ್ರನೆ ಇಳಿಯಿತು ಅವಳೆಡೆಗಿನ ನನ್ನ ನೋಟ
ಅದರ ಜಾಗದಲ್ಲೊಂದು ತಣ್ಣನೆ ಹತಾಶೆ
ದಂತದ ಬೊಂಬೆಗೆ ಜೀವವಿದೆ ಭಾವವಿಲ್ಲ, ಮೌನ ಗೌರಿ
ಇದ್ದರೂ ಅದನ್ನು ಶ್ರುತಪಡಿಸುವರೇ ಮಾತಿಲ್ಲ, ಏಕೆ ಈ ರೀತಿ?
ಬಾಲ್ಯದ ನೆನಪುಗಳನ್ನೆಲ್ಲ ಛಿದ್ರವಾಗಿಸುವ ಬಗೆ
ಅವಳ ಸಾಲಿಗೆ ಸೇರಲು ನನಗ್ಯಾಕೊ ಇಷ್ಟವಾಗಲಿಲ್ಲ
ಅದಕ್ಕೆ ಆಕೆಯಿಂದ ದೂರಸರಿದೆ
ಏಕಾಂತದಲ್ಲಿ ನಾ ‘ಮೂಕವೇದನೆ’ ಅನುಭವಿಸಲು ನಿಮಿಷ ಕಾರಣಳಾದಳು
ತರುಣ-ತರುಣಿ ಪರಸ್ಪರ ಮಾತನಾಡಿದರೆ
ಅಪಾರ್ಥಕ್ಕೆಡೆ ಮಾಡುವ ಸಮಾಜವೆ, ಇದಕ್ಕೆ ಕಾರಣ?
ಆ ಮುಗ್ಧ ಹುಡುಗಿಯ ಮೌನ ಸಾಮ್ರಾಜ್ಯದ ಅಧಿಪತಿಯು ‘ಪ್ರಾಯ’ ತಾನೆ?
ಬಣ್ಣದ ಚಿತ್ತ: ೩೧. ತುಂಬಾ ಥ್ಯಾಂಕ್ಸ್
ಹೇಳಲೇ ಬೇಕು
ತುಂಬಾ ಥ್ಯಾಂಕ್ಸ್
ನನ್ನವಳಿಗೆ
ಮದುವೆಯೇ ಆಗದೆ
ವಿಧುರನಾಗಲು ಅವಕಾಶ ನೀಡಿದ್ದಕ್ಕೆ.
ಇನ್ನು ಸ್ವಲ್ಪ ಥ್ಯಾಂಕ್ಸ್
ನನ್ನ ಹೃದಯಿಗೆ
ಬದುಕಿನುದ್ದಕ್ಕೂ ಮನೆಯವರಿಗೇ
ಸಾಕಷ್ಟು ನೆರವಾಗಲು ಅವಕಾಶ ಕಲ್ಪಿಸಿದ್ದಕ್ಕೆ
ಉಸಿರಿರುವ ತನಕವೂ
ತಂದೆ-ತಾಯಿಯ ಮಡಿಲಲ್ಲೇ ನಲಿಯುವ
ಸೌಭಾಗ್ಯ ದೊರಕಿಸಿಕೊಟ್ಟದ್ದಕ್ಕೆ.
ಮತ್ತೊಂದಿಷ್ಟು ಥ್ಯಾಂಕ್ಸ್
ನನ್ನ ಮನದನ್ನೆಗೆ
ಆಡಂಬರದ ಖರ್ಚು-ವೆಚ್ಚ ಇಲ್ಲದೆಯೇ
ಎಂಗೇಜ್‌ಮೆಂಟ್- ಮ್ಯಾರೇಜ್- ರಿಸೇಪ್‌ಶನ್
ನನ್ನ ಮನದಾಳದಲ್ಲೇ ಮುಗಿಸಿರುವುದಕ್ಕೆ
ಜೊತೆಗೆ,
ಕೋರ್ಟು-ಮನೆ ಅಲೆದಾಟವಿಲ್ಲದೆಯೇ
ಅನಾದರದಿಂದಲೇ ‘ಡೈವೋರ್ಸ್‌’ ನೀಡಿ
ಉಳಿತಾಯ ಮಾಡಿದ್ದಕ್ಕೆ.
ಮತ್ತಷ್ಟು ಥ್ಯಾಂಕ್ಸ್
ನನ್ನ ಸ್ಫೂರ್ತಿ ಚಿಲುಮೆಗೆ
ಸಾವಿರ ಕನಸಿನ ಹಾದಿಗಳನ್ನೆಲ್ಲ ಮುಚ್ಚಿ
ವಾಸ್ತವಕ್ಕೆ ಒಗ್ಗಿಕೊಳ್ಳಲು ಕಲಿಸಿದ್ದಕ್ಕೆ
ಭಾವ ಪ್ರಪಂಚದೊಂದಿಗಿನ ಸಂಬಂಧವನ್ನೇ ಕಡಿದು
ನನಸಿನ ಹಾದಿಯ
ವ್ಯಾವಹಾರಿಕ ಪ್ರಪಂಚದ ಹಾದಿ ತೋರಿಸಿದ್ದಕ್ಕೆ
ಗುಣವಲ್ಲ, ಲವಲವಿಕೆಯಲ್ಲ ಮುಖ್ಯ
ಹಣವೇ ಬದುಕಿಗೆ ಮುಖ್ಯ
ಎನ್ನುವುದನ್ನ ತಿಳಿಸಿದ್ದಕ್ಕೆ.
ಒಂದಷ್ಟು ಥ್ಯಾಂಕ್ಸ್
ನನ್ನ ಕನಸಿಗೆ
ಕಾಲು ಜಾರುವ ಮೊದಲೇ
ಎಚ್ಚೆತ್ತುಕೊಳ್ಳುವ ಪಾಠ ಬೋಧಿಸಿದ್ದಕ್ಕೆ
ಪ್ರೀತಿ-ವಿಶ್ವಾಸಗಳೆಲ್ಲ
ಈ ವ್ಯಾವಹಾರಿಕ ಸಮಾಜದಲ್ಲಿ ನಗಣ್ಯ
ಎನ್ನುವ ನಗ್ನ ಸತ್ಯ ತಿಳಿಸಿದ್ದಕ್ಕೆ
ನಗುವಿಗೆ, ಕಣ್ಣೋಟಕ್ಕೆ
ಒಂದು ಅರ್ಥವಲ್ಲ, ಸಾವಿರ ಅರ್ಥವಿದೆ
ಎನ್ನುವುದನ್ನ
ಒಂದು ವರ್ಷದ ನಂತರವಾದರೂ ಮನದಟ್ಟು ಮಾಡಿದ್ದಕ್ಕೆ.
ತುಂಬಾ ತುಂಬಾ ಥ್ಯಾಂಕ್ಸ್
ನನ್ನವಳಾಗದ ನನ್ನವಳಿಗೆ
ತುಂಬಾ ತುಂಬಾ ಥ್ಯಾಂಕ್ಸ್
ಎಷ್ಟಾದರೂ ಅವಳು
ಓಡಿಬಿಡುತ್ತಾಳೆ….ದೂರ…ದೂರ
ಯಾವುದೇ ರೀತಿಯ ಮುಜುಗರವಿಲ್ಲದೆ
ಭಾವ-ಬಂಧವ ತೊಡೆದು ಹಾಕಿ
ನನ್ನಿಂದ…ದೂರ…ದೂರ…
ಸಿನ್‌ಸಿಯರ್ ಲವ್‌ಗೆ ಬೆಲೆ ಇಲ್ಲಪ್ರೋ
ಥ್ಯಾಂಕ್ಸಪ್ರೋಥ್ಯಾಂಕ್ಸ್.
ಬಣ್ಣದ ಚಿತ್ತ: ೩೨. ಹುಚ್ಚು
ನನ್ನ ಎದೆಯ ಕಣ್ಣಾಲಿಗಳಲ್ಲಿ ಚಿತ್ರಿಸಿದೆ
ನಿನ್ನ ಪ್ರತಿಕೃತಿಯನು
ರಕ್ತದೋಕುಳಿಯ ಎರಚಿ
ನಾಟಿದ ನಿನ್ನ ನೋಟ
ನನ್ನ ಎದೆಯೊಳಗೆ
ಸೃಷ್ಟಿಸಿತು ಚಿತ್ರಕಾರನನು
ನಿಂತಿದೆ ಇದಕೆ
ನನ್ನ ಎದೆಯೇ ಸಾಕ್ಷಿಯಾಗಿ
ಇನ್ನೇನು ಬೇಕು ಕೇಳು ಗೆಳತಿ
ನನ್ನಲ್ಲೇ ನಾನು ನಿನ್ನನುಡುಕುತ್ತಿರುವೆ
ತಿಳಿಯದಾಗಿದೆ ಈ ಚಿತ್ರಕಾರನ
ಹುಚ್ಚು ಪ್ರೀತಿ.
ಚಿತ್ರ ಮೂಡಿದೆ ನಿನ್ನ ಭಿತ್ತಿಗೆ
ನಿನ್ನ ಒಂದೊಂದು ಹೆಜ್ಜೆಗೂ ಹಪಾಹಪಿಸುತ್ತಿದ್ದೇನೆ
ನಿನಗಿದು ಗೊತ್ತೇ ಗೆಳತಿ!
ಕಣ್ಣುಗಳು ಕಾತುರವಾಗಿವೆ ನೋಡಲು
ನಿನ್ನ ರೂಪವನು
ಎದೆ ಬಯಸಿದೆ ನಿನ್ನ ಪ್ರೀತಿಯನು
ನಿನ್ನ ಕಿಲಕಿಲ ನಗುವೇ ತೆರೆದಿದೆ
ನನ್ನ ಹೃದಯ ಕಿಟಕಿಯನು
ಇಣುಕಿ ನೋಡ ಬಾರದೇಕೆ ಗೆಳತಿ
ಒಮ್ಮೆಯಾದರೂ
ನನ್ನ ಹೃದಯದಂತರಾಳವನು
ಕಾಣಿಸುತ್ತಿಲ್ಲವೇ ನಿನಗೆ
ನನ್ನಲ್ಲಿನ ನೀನು
ಪ್ರೀತಿಸದಿದ್ದರೆ ಹೋಗಲಿ
ಪ್ರೀತಿಸುವ ಹಾಗೆ ನಟಿಸು
ಅದರಲ್ಲೇ ಉಸಿರಾಡಿಕೊಳ್ಳುತ್ತೇನೆ.
ಬಣ್ಣದ ಚಿತ್ತ: ೩೩. ಗಾಂಧಾರಿಯ ಪ್ರೀತಿ
ಗಾಂಧಾರಿಯದು ಎಂತಹ ಪ್ರೀತಿ
ದುಷ್ಟಮಕ್ಕಳು; ಕೆಟ್ಟ ಯೋಚನೆ
ಆದರೂ ಅವಳನ್ನು ಯಾರು ತಿಳಿಯರು
ಹೀಗಿದ್ದರೂ ಅವಳು ಅವರನ್ನು ಪ್ರೀತಿಸುತ್ತಾಳೆ
ತನ್ನ ಎದೆಯ ನೋವ ಯಾರಲ್ಲಿ ಹೇಳುತ್ತಾಳೆ
ಹೇಳಬಹುದು ತನ್ನ ಕುರುಡುತನಕ್ಕೆ
ಬರಡು ಮನಸ್ಸಿನಾಳಕ್ಕೆ
ಅವಳದು ಒಂದು ರೀತಿಯಲ್ಲಿ ನ್ಯಾಯವಾದ ಪ್ರೀತಿ
ಕುರುಡು ಗಂಡನ ಜೊತೆ ಸೇರಿದಳು
ಅವಳೂ ಕಂಡಳು ನೂರು ಕನಸು
ಮತ್ತೆ ಅನಿಸುತ್ತದೆ ಅವಳದೆಂಥ ಪ್ರೀತಿ
ಹುಚ್ಚು ಮನದ ಪ್ರೀತಿ ಇರಬಹುದೇ
ಕುರುಡು, ದೃಷ್ಟಿಗೆ ತಡೆ ಹಾಕಿದರೂ
ಆಕೆ ನೋಡುತ್ತಾಳೆ ಆ ಮನದಿಂದ
ತನ್ನ ಎದೆಯ ಕಲರವ ಹೇಳಲು
ತವಕವಾದರೂ ಸುಮ್ಮನಿದ್ದಾಳೆ
ಅವಳಿಗೆ ಅದೆಂಥದ್ದೋ ಪ್ರೀತಿ, ಯಾವ ರೀತಿ
ಎಷ್ಟೇ ಆಗಲಿ,
ಪ್ರೀತಿ ಕುರುಡಲ್ಲವೆ
ಬಣ್ಣದ ಚಿತ್ತ: ೩೪. ಗೌತಮ ಎಷ್ಟು ಒಳ್ಳೆಯವನು
೧
ಅಂದು ಅವನಿಗೆ ಕರುಣೆ ಇರಲಿಲ್ಲವೇ
ಇರಲಿಲ್ಲ; ತನ್ನ ಬೆಂದಮನಕ್ಕೆ ಬೇಸರ
ತನಗರಿವಿಲ್ಲದೇ ಹೊರಟನು
ಹೆಂಡತಿ ಯಶೋಧ, ಅಸುಳೆ, ಅವ್ವ, ಅಪ್ಪ
ಇವರೆಲ್ಲರಿಂದಲೂ ದೂರವಾಗಬೇಕಿತ್ತೇ
೨
ದಾಸ ಚೆನ್ನ ಪ್ರೀತಿಯಿಂದ ಕಟ್ಟಿದರೂ
ಅದನ್ನೂ ಲೆಕ್ಕಿಸಲಿಲ್ಲ ಆ ಮಹಾತ್ಮ
ಯಾರನ್ನು ಗಣಿಸದೆ ಕಾಣದಾದ ಅವನು
ಅರ್ಥಾಕ
ಕೇವಲ ಜೀವವಿದ್ದ ಗೊಂಬೆ ಆತ.
೩
ಈಗ ಎಲ್ಲವೂ ಅವನ ಮುಂದಿದ್ದವು
ಮುಕ್ತಿ, ಹೆಂಡತಿ, ಮಗ ಮತ್ತು ತಂದೆ, ತಾಯಿ
ಆಯ್ಕೆ ಮಾತ್ರ ಅವನದು!
ಆಗಿನ್ನೂ ಆಸೆಗಳನ್ನು ಬಚ್ಚಿಟ್ಟು;
ಮುಚ್ಚಿದ ಬಯಕೆಗಳ ಬಿಚ್ಚಿಟ್ಟ ಹೆಂಡತಿ.
ಹುಟ್ಟಿದೊಡನೆ ಬದುಕ ನುಂಗಿದ ರಾಹುಲ
ತನ್ನ ಉಸಿರು ಅಪ್ಪ, ಅವ್ವ…
ಅವನ ಸವಾರಿಗಾಗಿ ಕಾದು ನಿಂತ ಕುದುರೆ
ಇವೆಲ್ಲಕ್ಕೂ ಮಿಗಿಲಾದ ಅರಮನೆ
ಇವೂ ಕೂಡ ಆಯ್ಕೆಯ ವಸ್ತುಗಳೇ?!
ಯಾರನ್ನು ಪ್ರೀತಿಸುತ್ತಾನೆ?
ಯಾವುದನ್ನು ಮೋಹಿಸುತ್ತಾನೆ!
೪
ಇವರ ಪ್ರೀತಿಸಿ ಇಲ್ಲೇ ಇದ್ದರೆ
ಕಟ್ಟಬಹುದಿತ್ತು ದೊಡ್ಡ ಪ್ರೀತಿಯ ಮಹಲು
ಈತನಿಗೆ ಮುಕ್ತಿಯೊಂದೇ ಎಲ್ಲಕ್ಕೂ ಮಿಗಿಲು.
೫
ಬದುಕ ಪ್ರೀತಿಸದೇ, ಪ್ರಶ್ನಿಸಿದ ಮಹಾಶಯ
ತನ್ನ ಪ್ರಜ್ಞೆಗೆ ಉತ್ತರ ಹುಡುಕಲು ಹೊರಟ
ಮುಕ್ತಿ ಎನ್ನೋ ಎರಡಕ್ಷರಗಳು
ಅವನ ಸಕಲ ಸಂಪತ್ತಿಗೂ ಸಮ; ಆ ದಿನ!
೬
ಇವನು ಎಲ್ಲವನ್ನು ತ್ಯಜಿಸಿ
ಎಲ್ಲ ಕಷ್ಟಕ್ಕೂ ಬದ್ಧನಾಗಿ ಬುದ್ಧನಾದ
ಬೋಧಿ ವೃಕ್ಷದ ಕೆಳಗೆ, ಒಳಗೆ.
ಜಗವೆಲ್ಲ ಮಲಗಿರಲು ಇವನು ಎದ್ದ
ಎದ್ದು ಬುದ್ಧನಾದ!
೭
ಪ್ರೀತಿ, ಅರಮನೆ, ಎಲ್ಲರನ್ನೂ ‘ತ್ಯಜಿಸಿದ’
ಕೇವಲ ಮುಕ್ತಿಗಾಗಿ
ಸರಿ ಇವನು ಎಷ್ಟು ಒಳ್ಳೆಯವನು?
ಬಣ್ಣದ ಚಿತ್ತ: ೩೫. ಅಲ್ಲಮನಿಗೆ
ಅಲ್ಲ; ಮತ್ತೆ ಮತ್ತೆ ಕಾಡಿದರೂ
ನೆನಪಾರಲೊಲ್ಲದಲ್ಲ; ಅಲ್ಲಮ
ಕಾರು ಬಾಂಬುಗಳ ಸ್ಫೋಟದ
ಹೊಗೆಯ ಬೆಂಕಿ ಆರಲೊಲ್ಲದು;
ನಕ್ಸಲೀಯರ ಪಡೆ ಬಿರುಕು ಸಂದಿ
ಯೊಳಗೆಲ್ಲೊ ಕಣ್ಣು ಕಿರಿದಾಗಿಸಿ
ನೋಟ ಹರಿಸಿ, ದಿಟ್ಟಿಸಿ, ದಿಗಂತ ದೂರ
ದಾಚೆಯ ಸಂದುಗೊಂದಿಗಳೊಂದೊಂದಾಗಿ
ಮುಂಬರುವ ದಿನದಾರಿ ಕಾಯಲೊಲ್ಲದು.
ಅಲ್ಲ – ಮತ್ತೆ ಮತ್ತೆ ಕಾಡಿದರೂ
ಮರೆಯಾಗಲೊಲ್ಲದು ಅಹಾ ಅಲ್ಲಮ
ಅಸ್ಸಾಂ-ಬಿಹಾರಿ-ತುಳುವ-ಕನ್ನಡಿಗ;
ಹಿಂದೂ-ಮುಸ್ಲಿಂರೆಲ್ಲರೊಳಗೊಂದಾಗಿರುವ
ಒಡಲ ನೆತ್ತರ ಬಣ್ಣ ಕರಿದುಬಿಳಿದಾಗಿರಲು
ಮಾನವೀಯತೆಯ ನೆಲದೊಳಗಣ ಕಿಚ್ಚ
ಹಚ್ಚ ಬೇಡೆಂದರೂ; ಮರೆಯಾಗಲೊಲ್ಲದು
ಕ್ರೌರ್ಯ, ಪೈಶಾಚಿಕ, ಮನದ ಮಾತು-
ಮಾತುಗಳ ದಿಟ್ಟಿ ದಿಟ್ಟಿಸಿ ನೋಡಿದರೂ
ಅಲ್ಲ- ಮತ್ತೆ ಮತ್ತೆ ಕಾಡಿದರೂ ನೆನಪಾಗಲೊಲ್ಲದು
ಮರೆಯಾಗಲೊಲ್ಲದು; ಕಾಡುವ
ನಿರಾಶೆ ಬೆಂಕಿ-ಪರಿಮಳದ ಬುತ್ತಿ.
ಬಣ್ಣದ ಚಿತ್ತ: ೩೬. ಮಾತು ಮೌನಗಳ ನಡುವೆ
ಏತರದ ಮೌನಕ್ಕೂ ಮಾತುಗಳ ಅಡಿಪಾಯ
ಕಾತರದ ಕ್ಷಣಗಳಿಗೂ; ನಲಿವಿನ ನಿಲುವು
ಆದರದ ಭಾವಗಳ ನೂಕು ನುಗ್ಗಾಟ;
ಆತುರದ ಮನಗಳ ನಲಿವಿನೋಟ.
ಕಾಯುವಿಕೆ, ಕಾಡುವಿಕೆ ನೋವ ಸೆಣಸಾಟ
ಮೋಡಿ ಮಾಡಿದ ನಗುವಿನ ನೋಟ
ತಾಳುವಿಕೆ, ಕೇಳುವಿಕೆ
ಇರಲಿ ಜೊತೆ ಜೊತೆಗೂ.
ನಿನ್ನೆ ಮೊನ್ನೆಗಳಲ್ಲೂ; ಬರುವ ನಾಳೆಗಳಲ್ಲೂ
ಕಾದು ಕಾದರೂ ಬರದೆ ಇದ್ದರೇನಂತೆ?
ಕಾಯುವಿಕೆ ತಪವು; ಕಾಡುವಿಕೆ ವ್ಯಥೆಯು
ಇರಲಿರಲಿ ನಗುವು ನಿತ್ಯನೂತ.
ಉರುಳಲೀ ವರುಷಗಳ ಗಾಲಿ ತಿರುಗಾಟ;
ಇರುಳಲೀ ಹೊಸ ಉದಯ ನಾಂದಿಯಾಟ
ಕರುಳ ಈ ಬಂಧ; ವಿದಾಯ ಕೂಟ
ಹೊಸ ಬಗೆಯ ಹರುಷ; ಹೊಸ ಹರುಷದಾಟ.
ಹೊಚ್ಚ ಹೊಸ ಭಾವಗಳ ಕುಲುಕು ಮೇಲುಕಾಟ
ಜೀವನದ ರೀತಿಗಳ ಈ ಪರಿಯ ಕೂಟ
ನೋವು-ನಲಿವಿನ ಬೆರಕೆಯಾಟ;
ಬರೀ ನೋವು-ನಲಿವಿನ ಬೆರಕೆಯಾಟ.
ಬಣ್ಣದ ಚಿತ್ತ: ೩೭. ಬೀಜಾಂಕುರ
ಎಲ್ಲೋ ಹುಟ್ಟಿ
ಹಕ್ಕಿಯ ಹಿಕ್ಕೆಯಲ್ಲಿ
ಗಾಳಿ, ಮಳೆ ನೀರಿಗೆ
ಇಲ್ಲಿ ಬಂದು ಬಿದ್ದೆ
ಜನದನಗಳ ತುಳಿತಕ್ಕೆ
ಕೆಸರೊಳಗೆ ಸಿಕ್ಕುಬಿದ್ದು
ಹೋದೆ ಇನ್ನಷ್ಟು ಆಳಕ್ಕೆ
ಪ್ರಾರಂಭವಾಯಿತು ಅಲ್ಲಿಂದಲೇ
ಜೀವಾರಂಭದ ಮೊಳಕೆ
ಸಂಕಷ್ಟಾದಿಗಳ ಮಾಲಿಕೆ.
ಭೂಮಿಯಿಂದ ಇಣುಕುವಾಗಲೇ
ಗಾಳಿ, ಬಿಸಿಲು, ತುಳಿತಕ್ಕೆ
ತಿನ್ನುವ ಬಾಯಿಗೆ ಸಿಕ್ಕಿ
ಊನವಾಗಿ ಹೋದೆ
ಬಾಯಾರಿದ ಬಾಯಿಗೆ
ಹನಿ ಹಾಲಿಲ್ಲದೆ
ನಭೋ ಮಂಡಲವೇ ಕೊರೆದು
ಮತ್ತೆ ಮೇಲೆ ಬಂದೆ.
ಆಗಲೆ ಅರ್ಥವಾಯಿತು
ವನ ಹಂತಕನ ಸ್ವಾರ್ಥ.
ಜೀವದ ಹನಿಗಾಗಿ
ಬಾಯ್ತೆರೆದು ನಿಂತೆ
ಗೋಗರದೆ, ಪ್ರಾರ್ಥಿಸಿದೆ
ನನ್ನಯ ಆಕ್ರಂದನವಾಲಿಸುವ
ಕಿವಿಗಳೆ ಇರಲಿಲ್ಲವೆ
ಕೊನೆಗೂ ನನ್ನ ಬೇರುಗಳು
ಕತ್ತಲೆಯ ಗರ್ಭದಾಳಕ್ಕೆ
ಊರಿ ಶೋಧಿಸಿವೆ.
ಈ ಪ್ರಾಣ ಉಳಿಯಲು
ಜೀವ ಜಲವ!
ಹೆಮ್ಮರವಾಗಿ ಬೆಳೆದು
ಹಸಿದವರಿಗೆ ಹಣ್ಣಾದೆ
ದಣಿದವರಿಗೆ ನೆರಳಾದೆ
ಹಕ್ಕಿಗಳಿಗೆ ಗೂಡಾದೆ
ಜೀವಿಗಳಿಗೆ ಜೀವ ವಾಯುವಾಗಿ
ಬೇಡಿದೆಲ್ಲವ ಕೊಟ್ಟು ಕಷ್ಟಪಟ್ಟು
ಕೊನೆಗೂ ಸಂದಿತೆನಗೆ ಕೊಡಲಿ ಪೆಟ್ಟು.
ಆಗಲೆ ನನ್ನದೆಷ್ಟೋ ಬೀಜಗಳು
ಪ್ರಾರಂಭಿಸಿದವು ಬೀಜಾಂಕುರ
ಜೀವಾರಂಭದ ಮೊಳಕೆ
ಸಂಕಷ್ಟಾದಿಗಳ ಮಾಲಿಕೆ.
ಬಣ್ಣದ ಚಿತ್ತ: ೩೮. ಜವನ ಹಸೆಮಣೆ
ಯೌವ್ವನ ಹರುಷದ ರಸಕ್ಷಣ ಲೋಕಕೆ
ಜವ್ವನ ಜವನ ಹಸೆಮಣೆ ಎನ್ನ ಪಾಲಿಗೆ
ಹರಿದತ್ತ ಹರಿವ ಚಿತ್ತದಲಿ
ಹುದುಗಿಹುದು ಹಾವಿನ ಹುತ್ತ
ಪುಂಗಿನಾದಗೈವ ಪುಂಡರ ಗುಂಪು
ಹೆಂಡ ತುಂಬಿ ಬಳಸಿಹರು ಹುತ್ತ
ಬಯಲಲಿ ಬಯಸಿ, ಬಳಸಿ
ಬೀಸಾಡಿದ ಹಳಸಿದ ಹಸಿಮುದ್ದೆ
ಮನೆಗೆ ಮಾರಿ, ಊರಿಗೆ ಹೆಮ್ಮಾರಿ
ಕಾಮುಕರ ಕಣ್ಮಣಿ, ರಸಪೂರಿ ನಾನು
ಹೆತ್ತ ಮಗುವಿಗೆ ತಾಯಿಯಲ್ಲ
ಎದೆಯಲಿ ತೊಟ್ಟೂ ಹಾಲ ಬಿಟ್ಟಿಲ್ಲ
ಮಗುವ ಸಾಕುವ ಸತಿಯಲ್ಲ
ಪತಿಯ ಗುರುತೇ ಗೊತ್ತಿಲ್ಲ
ಕಾಲನ ನಡೆಗೆ ಮರ ಒಣಗಿ
ಎಲೆಯುದುರಿ ಒಂಟಿಯಾಗಿಹುದು
ಪಕ್ಕದಲಿ ಹೊಸಬಳ್ಳಿ ಬಲಿಯುತಿಹುದು
ಅದೇ ಕಾಯಕ! ಅದೇ ಕ್ರೂರಿ ಕಾಮುಕ!
ಎದೆಯ ಹದ, ಹೊನ್ನ ಜೋಳಿಗೆ!
ಬೆಳದಿಂಗಳ ಬಯಲ ಜವ್ವನ! ಸಾಕು
ಕಾಮುಕ ಪುರುಷನಿಗೆ ಇರಲಿ ಧಿಕ್ಕಾರ
ನಾ ಹೋಗುವೆ ರೂದ ರೂಪಗಳ ದಾಟಿ
ಜೀವಾಂತರದ ದಾರಿಗೆ
ಬಣ್ಣದ ಚಿತ್ತ: ೩೯. ತಾಯಿ
ಎದೆಯ ಪರ್ವತದಲ್ಲಿ
ಹಾಲಿನ ಅಮೃತ ಚೆಲ್ಲಿ
ಹಾಲಾಗಿ ಹರಿದವಳೇ
ನಿನ್ನೊಲವ ಎರೆದವಳೇ
ನೀನೇ ನೀನೇ ತಾಯಿ, ನೀನೆ ಈ ಜಗವ ಕಾಯೆ.
ಸಹನೆಯ ಸಿರಿಯವಳೇ
ಸ್ನೇಹದ ಮನದವಳೇ
ಅಳುವಾಗ ಅತ್ತು ಕರೆದವಳೇ
ನಗುವಾಗ ನೋವೆಲ್ಲ ಮರೆತವಳೇ
ನೀನೇ ನೀನೇ ತಾಯೆ, ನೀನೇ ಈ ಜಗವ ಕಾಯೆ.
ನಶ್ವರ ದೇಹಕೆ ಉಸಿರ ನೀಡಿದವಳೇ
ಮೂಕ ಜೀವಕೆ ಮಾತ ಕಲಿಸಿದವಳೇ
ಮಲಗಲು ಲಾಲಿ ಹಾಡಿದವಳೇ
ಹಾಡಲಿ ನೀತಿಗಳ ಬೆಳಸಿದವಳೇ
ನೀನೇ ನೀನೇ ತಾಯೆ, ನೀನೆ ಈ ಜಗವ ಕಾಯೆ.
ಅಳಿಸಿ ಅವಿವೇಕ
ಬೆಳೆಸಿ ವಿವೇಕ
ಮಾತೆಯೆಂಬ ಹೆಸರನು ಪಡೆದವಳೇ
ಮಮತೆಯಿಂದಲೇ ಮಗುವ ಸಲಹಿದವಳೇ
ನೀನೇ ನೀನೇ ತಾಯೆ, ನೀನೇ ಈ ಜಗವ ಕಾಯೆ.
ಈ ಬದುಕ ಹೊಸ ಮನೆಗೆ ಜ್ಞಾನ
ದೀವಿಗೆ ಹಿಡಿದವಳೇ
ಭಾವಗಳ ಬಾಂದಳಕೆ ಬೆಳದಿಂಗಳಾದವಳೇ
ನೀನೇ ನೀನೇ ತಾಯೆ, ನೀನೇ ಈ ಜಗವ ಕಾಯೆ.
ಬಣ್ಣದ ಚಿತ್ತ: ೪೦. ಅಂತರ್ವಿಮರ್ಶೆ
ಪ್ರಶಾಂತವಾಗಿ ಪ್ರವಹಿಸುವ
ನದಿಯಾಳವನರಿಯೆ,
ಚೆಲ್ಲಲೇಬೇಕು ನಮ್ಮದೇ ನೆರಳ-
ಹರಿವ ನೀರಲ್ಲಿ
ಕದಡದ ತಿಳಿನೀರಲ್ಲಿ
ತೂರಿಬಿಡೆ ನೇರದೃಷ್ಟಿ
ಕಂಡಾವು ಒಡಲೊಳಗಿನ ಮುತ್ತುರತ್ನ
ಇಲ್ಲವೆಂದರೂ ಬೇಸರವಿಲ್ಲ
ಕಂಡೀತು ಕೆಲ ಮೀನು-ಮರಿಗಳ
ಚಿನ್ನಾಟ-ಚೆಲುವಿನಾಟ
ಮತ್ತೆ, ಮನವಂತೆ ಅಂಚಿಲ್ಲದ ಅಬ್ಧಿ
ಇರಲೇಬೇಕಲ್ಲ ಮುತ್ತು-ಹವಳ?
ಹುಡುಕಲು ಬೇಕಿಷ್ಟೆ
ಹನಿ ಏಕಾಂತ, ತುಸು ವಿಮರ್ಶೆ
ಶೋಧನೆ ತೀವ್ರವಿರೆ
ದೊರೆಯದಿದ್ದೀತೆ ಒಂದಾದರೂ ಮುತ್ತು
ಆ ಮುತ್ತಿನ ಪ್ರಭೆಯಲಿ
ಬೆಳೆಸೋಣ ಹಲವಾರು ಸಿಂಪಿಗಳ
ಸಿಕ್ಕಾವು ಮತ್ತಷ್ಟು ಮುತ್ತು
ಇಲ್ಲವೆಂದರೂ ಬೇಸರವಿಲ್ಲ
ಕಂಡಾವು ಚೆಂದನೆಯ ಮೀನುಗಳು
ಮುತ್ತೋ ಮೀನೋ
ಸೌಂದರ್ಯವಿದೆಯಲ್ಲ ಸಾಕು ಸಾಕು
ಬಣ್ಣದ ಚಿತ್ತ: ೪೧. ಮುದರಂಗು
ನಾಗಪಂಚಮಿಯಂದು
ಹಳೆಯ ನೆರಳೊಂದು ಹಾದು ಹೋಯ್ತು
ಆ ನೆರಳೇ ಬೆಳಕ ಸೆಲೆಯಾಗಿ
ಕೈಗೆ ಮದರಂಗಿಯೇರಿತ್ತು
ಅದಾವ ನಂಬಿಕೆಗಲ್ಲ
ಬಾಲ್ಯದಲ್ಲೆಲ್ಲೋ ಬಿಟ್ಟ
ಸಂಭ್ರಮದ ಭ್ರಮೆಗಾಗಿ!
ರಂಗು ಹಚ್ಚುವ ಹೊತ್ತು
ಅಲ್ಲಲ್ಲಿ ಕೊಳೆಯಾಗಿ
ಉಳಿದೆಲ್ಲ ಖಾಲಿಯಾಗಿರುವ
ಮನಸಿಗೂ ಬಣ್ಣವೇರಿಸುವ
ಕನಸಿತ್ತು, ಸುಳ್ಳಲ್ಲ
ಆಸೆ ಹುಸಿಯಾಗಲಿಲ್ಲ,
ಮದರಂಗಿಯ ತಂಪು
ನೀಡಿತ್ತು ಅಕ್ಕಂದಿರ ಹುರುಪು
ಅವರೊಲವ ನೆನಪು
ಒಳಗೆಲ್ಲ ಒಸರುವ ಆರ್ದ್ರತೆ…
ಅಷ್ಟೇ ಸಾಕು ಈಗ
ಮದರಂಗಿ ಗಿಡ ನೆಡಲು
ಮತ್ತೆ, ಕೈಗೇರಿದ ಕೆಂಬಣ್ಣ
ಹೊಂಬಣ್ಣ ಸಾಕಲ್ಲ.
ನೀರೆರೆಯಲು ಎಳೆಗಿಡಕೆ
ಬಣ್ಣ ಹಚ್ಚಲು ಮನಸಿಗೆ
ಬಣ್ಣದ ಚಿತ್ತ: ೪೨. ನನ್ನೂರು
ಪಡುವಣದ ಗಾಳಿ ಬೀಸಿ
ಮೂಡಣದಲಿ ಕೆಂಪೇರಿ
ಬೆಳಗಾಗುವ ಮುನ್ನ
ದಿನದ ಕೆಲಸಗಳಿಗೆ
ಹೊರಟಿದೆ ಪರದೇಸಿ ಮಾತೆ
ನನ್ನೂರು ಪಕ್ಕಾ ಹಳ್ಳಿ
ಪ್ಯಾಟಿ ಹತ್ತಿರ ಹಾಲಿನ
ಹೊಳೆ ಹರಿದಿದೆ ನೀರಿನಲ್ಲಿ
ನನ್ನೂರ ಹುಡುಗಿಯರು
ಕ್ವಾಪಿಸಿಕೊಳ್ಳುತ್ತಾರೆ
ಮೂಡಣದಿ ರಂಗೇರಿದಂತೆ
ಹೊಲದಲಿ ಸೋಬಾನೆಯ
ಕಟ್ಟು ತೆರೆಯಿತೆಂದರೆ
ನಾದದ ನದಿಯೆ ಹರಿದಂತಾಗುವುದು
ಮಂಜು ಮುಸುಕಿನ ಮರಡಿ
ಆಕಾಶಕ್ಕೆ ವಾಣಿ ಹಾಕುತ್ತಿದೆ
ತಂಪಾದ ಗಾಳಿ ಬೀಸಿದಾಗ
ನನ್ನೂರ ಕೆರೆ ಕಂಪಿಸಿ ಮೈದುಂಬುತ್ತದೆ
ದನಗಳು ದೂಳೆಬ್ಬಿಸಿ
ಸಂಜೆಯಾಗುತ ಕೇಕೆಯೊಡನೆ
ಮನೆ ಸೇರುತ್ತವೆ, ಕರುವಿನಾಸರಗೆ.
ಮನೆಯ ನಡುವಿನ ಬುಡ್ಡಿ
ಕತ್ತಲೆಯ ಜೊತೆ ಮಾತಿಗಿಳಿದಾಗ
ಬಡತನದ ಬದುಕು
ದೂರ ಹೊರಡುತ್ತದೆ.
ಜೀವನದ ನಗುವು ಬತ್ತಿಲ್ಲ
ಒರತೆಯ ನೀರಿನಂತೆ
ಕಂಗಳಿನ ತುಂಬಾ ನಗು
ಸುಗ್ಗಿಯ ಕಾಲದಲಿ
ಜಾತ್ರೆಯು ಜೋರು
ಮನೆಗೆರಡರಡು ಬ್ಯಾಟಿ
ರಂಗೇರಿದ ನಾಟಕದಲಿ
ಮುಂದಿನ ದಾರಿಗಾಗಿ
ನನ್ನೂರು ಹೊರಟಿದೆ.
ಬಣ್ಣದ ಚಿತ್ತ: ೪೩. ಹಿಡಿ ಇಡಿಯಾಗಿರಲಿ
ಒಮ್ಮೆ ನೀ ಕಣ್ ತೆರೆದು ನೋಡು
ಮುಂಜಾವಿನಲಿ ಶಾಂತತೆ ಇದೆ
ಅದೇ ಶಾಂತಿಯ ಕಿರಣದಲಿ
ಕೆಂಪು ವರ್ಣವಿದೆ.
ಧಿಕ್ಕರಿಸು, ನೀ ಅದನ
ಅದೇ ದಿಕ್ಕಲಿ ಹಸಿರಾದ ಸೂರ್ಯನ ತರುವ
ಇದ್ದ ಸೂರ್ಯನ ಕುಟ್ಟಿ ಪುಡಿ ಮಾಡಿ
ಅರೆದು, ಹೊಸತು ತುಂಬುವ
ಎಲ್ಲ ಗ್ರಹಕ್ಕೂ ಅಧಿಪತಿ ಎಂದು ಬೀಗುವ
ಅವನ ಸ್ವಾರ್ಥ ಅಧಿಕಾರ ಧಿಕ್ಕರಿಸುವ
ಚಚ್ಚುವ, ಅವನ ನಾಲ್ಕು ಕಾಲು ಸಮೇತ ಚಚ್ಚುವ
ಚಚ್ಚುವ ಸುತ್ತಿಗೆಯನು ಚೆನ್ನಾಗಿವರೆಸಿ
ಇದ್ದ ತುಕ್ಕನೆಲ್ಲ ಬಿಡಿಸಿ
ಚಚ್ಚಲು, ಮದ ಬಂದ ಆನೆಯಂತೆ
ಮಾವುತನ ತುಳಿದ ಬಾ ಒಮ್ಮೆ, ಬಾ
ಅಂದಿನ ಮಧ್ಯಾಹ್ನವೇ ತಾನೇ ಬೆವೆತು ಛಳಿ ಹತ್ತಿ ನಡುಗಿ
ಬಿರು ಬಿಸಿಲಿನ ಮಧ್ಯಾನ್ಹವೇ
ಬಿದಗಿಯ ಚಂದ್ರನಂತೆ ತಂಪಾಗುತ್ತಾನೆ.
ಆದರೆ! ಚಚ್ಚುವ ಸುತ್ತಿಗೆಯು ಮಾತ್ರ
ಸದಾ ನಿನ್ನಲ್ಲಿರಲಿ, ಅದುss ಬಿಗಿಯಾಗಿರಲಿ
ಅದರ ಹಿಡಿ ಇಡಿಯಾಗಿರಲಿ.
ಬಣ್ಣದ ಚಿತ್ತ: ೪೪. ಹುಲ್ಲುಕಡ್ಡಿಯೆ ಸಾಕು
ಏನಿರುವುದು ಏನಿರುವುದು ಎಂದೇಕೆ ಮರಗುವಿರಿ
ಇರುವುದನು ಗಮನಿಸುವ ಮನಸಿದೆಯೇ ನೋಡಿ
ಇದ್ದುದನು ಲೆಕ್ಕಿಸದೆ ಇಲ್ಲದ್ದನ್ನೆ ಹುಡುಕುವಿರಿ
ಗುರಿಯ ಮಾರ್ಗದಿ ಬರುವ ಕಷ್ಟಗಳನೇ
ಏನಿತ್ತು ಅವರಲಿ ಸಂವಿಧಾನ ಶಿಲ್ಪಿಗಳಲಿ
ಏನಿತ್ತು ಅವರಲಿ ಕರುನಾಡ ಗಾಂಧಿಯಲಿ
ಹಣದ ಬೆಂಬಲವಲ್ಲ, ಅಧಿಕಾರ ಮದವಲ್ಲ
ಛಲವಿತ್ತು ಮನದಲ್ಲಿ, ಒಲವಿತ್ತು ಗುರಿಯಲ್ಲಿ
ಇರುವುದನು ಗಮನಿಸುವ ಮನಸಿತ್ತು ನೋಡಿ
ಕಾರ್ಗತ್ತಲಿರಬಹುದು, ಕಲ್ಲಲೂ ಬೆಳಕಿದೆ
ತಂಪನೆರೆಯುತಲಿರುವ ಮರದಲೂ ಬೆಂಕಿಯಿದೆ
ಮರುಭೂಮಿಯಲ್ಲೂ ಜಲತಾಣಗಳಿವೆ
ಆತ್ಮವಿಶ್ವಾಸದಲಿ ಹೆಜ್ಜೆಗಳನಿರಿಸೋಣ
ಕಷ್ಟಗಳ ಮೆಟ್ಟಿ ಗುರಿಯ ಮುಟ್ಟೋಣ
ಲೋಪದೋಷಗಳನೇ ಆಡಿ ತೋರುವ ಬದಲು
ಗುಣಗಳೆಡೆ ಗಮನವನು ಹರಿಸೋಣ ನಾವು
ಧ್ಯೇಯ ಸಾಧನೆಗಾಗಿ ಗುಡ್ಡವೇ ಬೇಕಿಲ್ಲ
ಹುಲ್ಲುಕಡ್ಡಿಯೇ ಸಾಕು ಬಲ್ಲವರಿಗೆ
ಬಣ್ಣದ ಚಿತ್ತ: ೪೫. ಹುಡುಗ
ಅವ್ವ, ಕಾಡತಾಳ ಮದುವೆಯಾಗs ಎನ್ನತಾಳ
ಎಂಥ ಹುಡುಗ ಬೇಕು ಎಂದು ಕೇಳತಾಳ
ಅವ್ವ, ಡಬ್ಲಡಿಗ್ರಿನಂದ ಅರ್ಧಮರ್ಧ ನೋಡ
ಡಬ್ಲಡಿಗ್ರಿ ಪೂರ್ತಿಯಾದ ಹುಡುಗ ನನಗ ನೋಡಾs
ಮಗಳ, ಎಂ.ಎ. ಹುಡುಗ ನೋಡ
ಇವನ ವಿಷಯ ಸಾಹಿತ್ಯ ನೋಡ
ಅವ್ವ, ಮಾತಿನಲ್ಲಿ ಚತುರ ಅವ
ಮಾತು ಮಾತಿನಲ್ಲೆ ತಲೆಯಲ್ಲಿ ಕೈ ಹಾಕತಾನವ್ವ
ಸಾಹಿತ್ಯ ಹುಡುಗ ಬ್ಯಾಡs ನನಗ ಬ್ಯಾರೆ ಹುಡುಗ ನೋಡಾs
ಮಗಳ, ಎಂ.ಕಾಂ. ಹುಡುಗ ನೋಡ
ಇವನು ಲೆಕ್ಕದಲ್ಲಿ ಜಾಣ
ಅವ್ವ, ನನಗ ಲೆಕ್ಕ ಬರುವದಿಲ್ಲಾ
ಅವನ ಲೆಕ್ಕಾಚಾರ ಬ್ಯಾಡ
ಲೆಕ್ಕದ ಹುಡುಗ ಬ್ಯಾಡs ನನಗ ಬ್ಯಾರೆ ಹುಡುಗ ನೋಡಾs
ಮಗಳ, ಎಂ.ಎಫ್.ಎ. ಹುಡುಗ ನೋಡ
ಇವನು ನಿನಗಿಂತ ಚೆಂದ ಚಿತ್ರ ಬಿಡಿಸುತಾನ ನೋಡ
ಅವ್ವ, ನನಗಿಂತ ಚೆಂದ ಚಿತ್ರ ಬಿಡಿಸಿದರೆ ಅವ
ನನ್ನ ಚಿತ್ರ ಚೆಂದ ಎನ್ನುವರು ಯಾರs
ಚಿತ್ರಕಾರ ಬ್ಯಾಡs ನನಗ ಬ್ಯಾರೆ ಹುಡುಗ ನೋಡಾs
ಮಗಳ, ಎಂ.ಇ. ಹುಡುಗ ನೋಡ
ಇವನು ಇಂಜಿನಿಯರು ನೋಡ
ಅವ್ವ, ಊರು ಬಿಡುವ, ದೇಶ ಬಿಡುವ ಅವ
ಒಮ್ಮೆ ನನ್ನನೆ ಬಿಡುವನು ಅವನು
ಇಂಜೀನಿಯರ್ ಬ್ಯಾಡs ನನಗ ಬ್ಯಾರೆ ಹುಡುಗ ನೋಡಾs
ಮಗಳ, ಎಂ.ಡಿ. ಹುಡುಗ ನೋಡ
ಇವನು ಡಾಕ್ಟರ ನೋಡ
ಅವ್ವ, ಮಾತನಾಡಿದರೆ ಅವ
ರೋಗಗಳ ಬಗ್ಗೆ ನುಡಿವನವ್ವ
ಅವನಿಗೆ ಎಷ್ಟು ರೋಗ ಏನೊs
ನನಗ ಡಾಕ್ಟರು ಬ್ಯಾಡಯವ್ವ ಬ್ಯಾರೆ ಹುಡುಗ ನೋಡಾs
ಮಗಳ, ಐಶ್ವರ್ಯ ರೈ ಹಂಗ ಆಡುತೀಯ ನೋಡs
ಅವ್ವ, ಐಶ್ವರ್ಯ ರೈ ಏನ ಬೇಲೂರು ಶಿಲಾಬಾಲೆಗಿಂಥ ಸುಂದರಿ ಏನಲ್ಲಾ
ಬೇಲೂರು ಶಿಲಾಬಾಲೆ ಕೂಡ ನನಗಿಂತ ಕಪ್ಪು ನೋಡಾs
ಮಗಳ ಮಾತಿನಲ್ಲಿ ನಿನ್ನ ಮೀರುವರೇ ಇಲ್ಲಾ
ಅವ್ವ, ಎಷ್ಟಾದರು ನಾನು ನಿನ್ನ ಮಗಳ ಅಲ್ಲಾs
ಬಣ್ಣದ ಚಿತ್ತ: ೪೬. ಬರವು ತಂದ ವರ
ಎಲ್ಲಿ ನೋಡಿದರಲ್ಲಿ ಬರದ ಬರೆ
ಎಳೆದಂತೆ ಕಾಸಿದ ಕಬ್ಬಿಣದ ಸಲಾಕೆ
ಅಳಿದುಳಿದ ಬೆಳೆಗಳೊಣಗಿ
ರೈತರ ಹೊಟ್ಟೆ ಮೇಲೆ
ತಣ್ಣೀರು ಬಟ್ಟೆ
ಮುಂಗಾರು ಕೈಕೊಟ್ಟ
ಕಸಾಯಿ ಮನೆಗಳತ್ತ
ಹೊರಟ ಜಾನುವಾರುಗಳಿಗೆ
ನೀರಿಲ್ಲದ ತೊಟ್ಟಿ, ಬಾವಿ
ಮೇವಿಲ್ಲದೇ ಬಡಕಲಾದ ದನಗಳು
ಊರು ಬಿಟ್ಟು ಗುಳೆ ಹೊರಟ
ಅಂಡಲೆವ ಜನ ಜಂಗುಳಿಯ ದಂಡು
ಅನ್ನ ಅಂಬಲಿಗಾಗಿ ಪರದಾಟ.
ಬತ್ತಿ ಹೋಗಿದೆ ಅರ್ಕಾವತಿ, ಶರಾವತಿ,
ಕೃಷ್ಣ, ಕಾವೇರಿ, ಕಪಿಲೆ, ತುಂಗೆ,
ಭದ್ರೆ, ಹೇಮಾವತಿಯ ಒಡಲು!
ಬಡಿದು ಬರದ ಸಿಡಿಲು.
ಸರ್ಕಾರಿ ಕಛೇರಿಗಳಲ್ಲೂ
ಸಾಮೂಹಿಕ ರಜ
ನೂರಾರು ಸಾಮೂಹಿಕಗಳಲ್ಲಿ
ಮತ್ತೊಂದು ಸಾಮೂಹಿಕ
ಸಾಮೂಹಿಕ ಮದುವೆ
ಎಲ್ಲರಿಗೂ ಗಗನಕ್ಕೆ ಕೈಚಾಚಿ
ಎಲ್ಲಾ ಕಛೇರಿ, ಅಂಗಡಿ
ಮುಂಗಟ್ಟುಗಳಲ್ಲೂ ಎಲ್ಲಾ ಸಾಮಾನುಗಳ
ದರ ಸಾಮೂಹಿಕ ಕಡಿತ
ಎಲ್ಲೆಲ್ಲೂ ಉದ್ಯೋಗಿಗಳಿಗೆ
ಸಾಮೂಹಿಕ ಬೇಡಿಕೆ
ಅಲ್ಲಲ್ಲಿ ಪ್ರಾಮಾಣಿಕತೆಯ ತೂಕಡಿಕೆ.
ಪ್ರಜಾಪ್ರಭುತ್ವದಲಿ ಸಾಮಾಜೀಕರಣ
ಎಲ್ಲಕ್ಕೂ ನ್ಯಾಯೀಕರಣ
ಬಿಡಾಡಿ ನಾಯಿಗಳ ನಿರ್ಭೀಜೀಕರಣ
ಹುಂಜ ಮೊಟ್ಟೆಗೆ ಕಾವು ಕೊಟ್ಟ
ಎತ್ತು ಕರುವ ಹೀದ
ಹ್ಯಾಟೇ ಮುಂಜಾನೆ ಕೂಗಿತು
ಕೋಗಿಲೆ ಕಾ.ಕಾ.ಎಂದಿತು
ನಾಯಿ ತತ್ತಿ ಹಿಕ್ಕಿತು
ಅದೇ ಸುದ್ದಿ ಹೊತ್ತು ತಂದ
ಅದೇ ಪತ್ರಿಕೆ, ಅಸಲು ಪತ್ರಿಕೆ
ಅದೇ ಉರಿ, ಅದೇ ದಗರಿ
ಎಲ್ಲದಕ್ಕೂ ಸುತ್ತೋಲೆಯ
ಅಧಿಕೃತ ದಾಖಲೆ
ಪ್ರಜಾಪ್ರಭುತ್ವದ ಮುದ್ರೆ
ನಾಡಿನುದ್ದಗಲಕ್ಕೂ ಸೌಹಾರ್ದದ ಮುದ್ರೆ!
ಜಾತಿ, ಮತ, ಪಂಥ, ಪಕ್ಷ, ಬಣ್ಣ,
ಸಾಲ, ಬಡ್ಡಿ, ಮನೆ, ವಿಮೆ, ಲಂಚ,
ಅನಾಚಾರ, ಅತ್ಯಾಚಾರ, ಹಿಂಸಾಚಾರ,
ಭ್ರಷ್ಟಾಚಾರಗಳಂತೆ
ಸಾಮೂಹಿಕ ಪ್ರಾರ್ಥನೆ
ಚರ್ಚು, ಮಂದಿರ, ಮಸೀದಿ
ಗುಡಿ, ಗುರುದ್ವಾರಗಳಲ್ಲಿ
ಕೈ ಚಾಚಿ ಆಕಾಶದೆಡೆಗೆ
ಆಕ್ರಂಧನ!
ದೇವರೆಲ್ಲರೂ ಕೈಕೊಟ್ಟ ಕ್ಷಣ
ದೂರ ದಿಗಂತದಲ್ಲೊಂದು
ಆರ್ಭಟ,
ಗುಡುಗಿನ ಹಾಗೆ
ಕೈಕೊಟ್ಟ ಮುಂಗಾರು
ಅಣಕಿಸಿ ನಗುತ್ತಿತ್ತು
ಕಂಡು ಅಪರಾಧಿಯ ಭಂಗಿ
ಸಾಮೂಹಿಕ ಪರಿವರ‍್ತನೆ
ದೈವ ಗೊತ್ತುವಳಿಗಳ
ತುರ್ತು ಅಧಿವೇಶನದಲ್ಲಿ
ಛಿದ್ರ ಮನಸ್ಸುಗಳು
ವಕ್ರ ಮಾರ್ಗಗಳು
ರಾಜೀನಾಮೆಗಳತ್ತ,
ವಿಚ್ಛೇಧನಗಳತ್ತ,
ಬೇಸತ್ತ ಪಕ್ಷದಿಂದ ಉಚ್ಛಾಟನೆ
ಹೊಸ ಪಕ್ಷಗಳ ಉದ್ಘಾಟನೆ
ಒಂದೇ ಕ್ಷಣ,
ರೈತರ ಸಾಮೂಹಿಕ ಆತ್ಮಹತ್ಯೆ,
ಹಗರಣಗಳೇ ಇಲ್ಲ
ರಾಜಕೀಯ ಶಬ್ದಕೋಶದಲ್ಲಿ!
ಬರಬಾರದ ಬರ
ಅದೇ ಉರಿ ಅದೇ ದಗರಿ! ಅದೇ
ಸಾಮೂಹಿಕ ಬರ
ಬರುವು ತಂದ ವರ!
ಬಣ್ಣದ ಚಿತ್ತ: ೪೭. ನೇಸರನ ನೃತ್ಯನಗರಿ
ನಡೆಯೋ ನಾಡದೇಗುಲಕೆ
ಮನದ ಗಾಡಿಯ ಹೂಡಿ
ಗಡಿಬಿಡಿ ಏತಕ್ಕೊ
ಸಡಗರದ ಸಾಹೇಬ
ಮನವೆಂಬ ಮಡಿಉಡಿಗೆಯನು ತೊಟ್ಟು
ಗುಣವೆಂಬ ನಡೆನುಡಿಯನು ಉಟ್ಟು
ಬೆಟ್ಟ-ಬೆಟ್ಟಗಳ ತೊಟ್ಟಿಲಲಿ ಉಯ್ಯಾಲೆ ಆಡಿ
ದಿಟ್ಟ-ದಿಟ್ಟ ಹೆಜ್ಜೆಗಳಿನ್ನಿಡುತ ಖವ್ವಾಲಿ ಹಾಡಿ-ನಡೆಯೋ
ನೇಸರನ ನೃತ್ಯನಗರಿ ಕಾಣಲು
ಮನದ ಭಾವ-ತರಂಗದ ಭವ್ಯಪಾಶ
ಮಣಿದ ಮೋಹ-ರಂಗದ ದಿವ್ಯಲೋಕ
ದಣಿವಿಲ್ಲ ದಾಹವಿಲ್ಲ ವಿರಹಭಾವವಿಲ್ಲ
ದಯವೆಲ್ಲ ಬಂದಿತಲ್ಲ ಹಣೆ ಬರಹವಲ್ಲ- ನಡೆಯೋ
ನೇಸರನ ನೃತ್ಯನಗರಿ ಕಾಣಲು
ಸ್ಪಂದನ ಚಿಂತನ ಚೇತನ ಚಿರನೂತನ
ಸಂತನ ಸಾಧನ ಮೋದನ ಅನಂತನಂತನ
ಝಣ ಝಣ ಜನಮನ ಕಣ್ಮನ ಹೃಣ್ಮನ
ಬಾಳಿನ ನಂದನ ನೇಸರನ ಬೃಂದಾವನ-ನಡೆಯೋ
ನೇಸರನ ನೃತ್ಯನಗರಿ ಕಾಣಲು
ಲಾಲಿಸಿ ಪೋಷಿಸಿ ಮುದ್ದಿಸಿ ಕುಣಿಯುವ
ಬಲಿಯುವ ನಲಿಯುತ ಲೋಕಕೆ ಹಾಡುವ
ಬಲೆಯಿಲ್ಲದ ಬಲಿಯಿಲ್ಲದ ಲೋಕವ ಬೆಳಗುವ
ಸೋಲಿಲ್ಲದ ಶೂಲಲ್ಲದ ಅಮೃತಸೆಲೆ ಇವ-ನಡೆಯೋ
ನೇಸರನ ನೃತ್ಯನಗರಿ ಕಾಣಲು
ಜಗದ ಜನರ ಬಾಳಿನ ಬೆಳಕಿನ ನೈಜ ಸಂಗಾತಿ
ಜಗದ ಜನರಿಗೆ; ನಿಸರ್ಗದಿ ನಡೆಯುವ ಒಂದು ಸಂಗತಿ
ಜಾಣ ನೀ ಅರಿಯೋ! ಇವನೊಬ್ಬ ಹರಿಯೋ!
ನಿನ ಆರೋಗ್ಯ ಆಯುಷ್ಯಕೆ ಸಂಜೀವಿನಿಯೋ-ನಡೆಯೋ
ನೇಸರನ ನೃತ್ಯನಗರಿ ಕಾಣಲು
ರೆಂಬೆ-ಕೊಂಬೆಗಳ ಬಿಂಬ ಅಂಬಾರಿ
ಅಂಬೆ-ಅಂಬೆಯರ ಸ್ತಂಭ ಸಿರಿ
ಬಾಳ ಅಂಬಿಗನ ದೋಣಿ ಬನದಂಬೆ
ಪ್ರಾಣ ಪ್ರತೀಕ ಈ ಆಗುಂಬೆ-ನಡೆಯೋ
ನೇಸರನ ನೃತ್ಯನಗರಿ ಕಾಣಲು
 
ಬಣ್ಣದ ಚಿತ್ತ: ೪೮. ಕನಸಿನಿಂದ ಏಳುವ ಮುನ್ನ
ದೂರದ ಅಂಗಳದಲ್ಲಿ
ಮುಂಜಾವಿನ ಮುಸುಕಿನಲ್ಲಿ
ಎದೆಯ ಭಾವಗಳಲ್ಲಿ
ಅವಳೊಬ್ಬಳೆ ಅಲ್ಲಿ
ರಂಗೋಲಿಯ ನೆಪದಲ್ಲಿ.
ಚಿತ್ತಾರ ಬಿಡಿಸುತ್ತಿದ್ದಳು
ದಿಟ್ಟ ಕೊಡಿಸಿದ್ದಳು ನನ್ನಲ್ಲಿ
ಕವಿಯಾದೆ ನಾನೊಂದೆ ಕ್ಷಣದಲ್ಲಿ
ಎಲೆ ಬಿಡಿಸಿದಳು ಹೋಗಿ
ತಲೆ ಬಿಡಿಸಿದ್ದಳು ಅವಳಲ್ಲಿ.
ತಾ ಬಿಡಿಸಿದ ರಂಗೋಲಿ
ನೋಡಿ ನಾಚಿ ನಕ್ಕಳಲ್ಲಿ,
ಆಹಾಹಾ ಅವಳ ಈ ಸ್ವಭಾವದಲ್ಲಿ,
ನಮ್ಮಿಬ್ಬರ ನಡುವಿನ
ಮೌನದ ರಾಗದಲ್ಲಿ
ಅವಳ ಹೃದಯ ಮಡುವಲ್ಲಿ
ನಾ ಬೆರೆತು ಹೋಗಿದ್ದೆ.
ಗೆಳತಿ ಅರಳುತಿದ್ದಳು ತಾ
ರಂಗೋಲಿ ಹಾಕಿದ ಸಂಭ್ರಮದಲ್ಲಿ,
ನನ್ನ ಹೃದಯ ನರಳುತ್ತಿತ್ತು
ಅವಳಿನ್ನು ಹೋಗುವಳೆಂಬ ಅಳುಕಿನಲಿ,
ನಕ್ಕಳವಳೊಮ್ಮೆ ನೋಡಿ ನನ್ನ,
ನಾ ಕನಸಿನಿಂದ ಏಳುವ ಮುನ್ನ.
ಸಮಯ ನಿಲ್ಲಲಿಲ್ಲಾ,
ಮಂಜು ಕರಗಿತೆಲ್ಲಾ,
ಕನಸಿನ ಕಣ್ಣು ತೆರೆಯುವುದರಲ್ಲಿ,
ಯಾರೂ ಇರಲಿಲ್ಲ ಅಲ್ಲಿ
ನಾನೊಬ್ಬನೆ ಇಲ್ಲಿ
ಕಿಡಕಿಯ ಒಳಬದಿಯಲ್ಲಿ.
ಬಣ್ಣದ ಚಿತ್ತ: ೪೯. ಯಾತ್ರೆ
ಮುಂದಿನದ ಮೂರನೇ ಗಳಿಗೆ
ಲೆಖ್ಖ ಹಚ್ಚಿದ ಸಾಲ ಇರುಳ ಜೋಳಿಗೆಗೆ
ನಭದಿ ತಾರಾ ಬಳಗ, ಜಗದಿ ಜಡತಿನ ಛಾಯೆ
ಮೊದಲುಷೆಯ ಮೊದಲ ಕನಸಯಾತ್ರೆ
ಜಗಕೆ ನಿದ್ದೆಯ ಸಾವು ಜವನ ಕುಣಿಕೆಗೆ ಮುಟ್ಟು
ತಾರೇಂದು ಚಿಕ್ಕಿಯ ನಡಿಗೆ ವಾನಪ್ರಸ್ಥಕೆ,
ಇರುವ ಮಂಚದ ಮೇಲೆ ಭಾನ ಹೆರಿಗೆಯ
ಮೊದಲೇ
ಜನುಮದಾತರ ಜೊತೆಯ ಕನಸ ಯಾತ್ರೆ
ಬುತ್ತಿ ರೊಟ್ಟಿಯ ಜೊತೆಗೆ ನಂಬಿಕೆಯ ನೆರವು
ಉಸಿರು ಹಸಿರಿನ ಬಲಕೆ, ನೆತ್ತರೋಟದ ಹದಕೆ
ಹೂ ಹಣ್ಣು ಕರ್ಪೂರ ಕಾಯಿ ಅದರಡಿಗೆ
ಕಾಯೇನಾ ವಾಚಾ ಮನಸಾ ಶುದ್ದಿಯ ನೆವಕೆ
ಬಯಕೆ ರಾಶಿಯ ತಲೆಗೆ ನಿತ್ಯದ ಹಿಡಿದಿಸು
ಭವ-ಭಾವಗಳ ಬದುಕ ಧಗೆಯ ತಂಪಿಗೆ
ಅವನ ಕನಸಿನ ಕೊಡುಗೆ, ಯಂತ್ರ-ತಂತ್ರದ ನಡಿಗೆ
ದಿಕ್ಕು ತಪ್ಪಿದ ದಾರಿ ಬಯಲ ಬಳಿಗೆ
ಕಣ್ಣು ರೆಪ್ಪೆಯ ಛಣದಿ-ಸತ್ಯ ಮಿಥ್ಯದ ಮೋಹ
ಮರೆತ ಮಬ್ಬಿನ ತನಕೆ
ಕಂಡು ಕಾಣದಾ ದಾರಿ ಶೂನ್ಯದೆಡೆಗೆ
ತೇಗೆ, ದಿಬ್ಬಕೆ ನಡಿಗೆ
ನಿತ್ಯಸತ್ಯಗಳ ನಡುವ ಮರ್ತ್ಸ್ಯದ ಮನದಿ
ಹೆಜ್ಜೆ ಸಾಲಿನ ಸಾವು
ಮರು ಹೆಜ್ಜೆ, ಅದೇ ಹೆಜ್ಜೆ ಮುಂದೆ ಕಾಣದಾ
ದಾರಿ ಮಾಯಾಮಾರ್ಗಕೆ
ಹರಿದ ಹಸಿವಿನ ದೇಹ, ಮರೆತ ಮುನ್ನಿನ ನೇಹ
ನಡೆದು ನರಳಿತೆಲ್ಲೋ ಇರುಳಾಂಧಕಾರಕೆ
ಪಡುವಣದಿ ನೆತ್ತರ ಭಿತ್ತಿ, ಸಂಜೆ ತೀರದ
ರವಿಯ ನಿತ್ಯದ ವ್ರಣಕೆ.
ಕವಿದ ಕತ್ತಲೆ ಮಾಯೆ
ಹುಟ್ಟು ಸಾವಿನ ಸಾಲೆ
ದುತ್ತನೆ ಕಂಠ ಕನಸಿನ ನೆನದ್ರ
ಬಾಳ ಬೆನ್ನಿಗೆ
ಬಣ್ಣದ ಚಿತ್ತ: ೫೦. ಆ ಮುದುಕನಿಗೆ ಗೊತ್ತಿತ್ತು
ಅವನೆಂದಾದರೊಮ್ಮೆ ಬಂದೇ ಬಂದಾನೆಂದು
ಆ ಮುದುಕನಿಗೆ ಗೊತ್ತಿತ್ತು.
ಬಂದರೂ ಇರನೆಂದು ಮೊದಲೇ ತಿಳಿದಿತ್ತು
ನಿನ್ನೆಯದಾಯಿತು. ಇಂದು ಹೀಗೆ
ನಾಳೆ ಹೇಗೋ, ಎಂದವನಂದಿದ್ದಂತೂ
ಮುದುಕ ಮೊದಲೇ ಹೇಳಿತ್ತು
ಬಾಯಲ್ಲೊಂದು ಕೈಯಲ್ಲೊಂದು ಬಂದ ಬಾಯಿಗೆ
ತಿರುಗಿ ಹಾಯುವ, ಅವನ ಲೆಖ್ಖಗಳ
ಮುಪ್ಪು ಮೊದಲೇ ಎಣಿಸಿತ್ತು
ಬಂದಿದ್ದವನಂತೂ ಬಂದ, ಬಯಸಿದ ಪಡೆದ
ಲೆಖ್ಖಣಿಕೆ ತಪ್ಪಿದರೂ, ಲೆಖ್ಖ ತಪ್ಪದೆಯೇ
ಪೆಟ್ಟಿಗೆಯೊಳಿದ್ದ ಅವನ ಪರಿಯ
ಕಣ್ಣಿರದಿದ್ದರೂ ನೋಡಿತ್ತು
ಅವನೂ ನನ್ನಂತಾಗುವವ, ನನ್ನಂತೇರದವ
ನಿನ್ನೆ ನಾಳೆಯ ಸಂತೆಯಲೇ ತನ್ನತನ ಮರೆತವ
ಎಂದಾದರೊಂದು ದಿನ ನನ್ನಡಿಗೆ ಬಂದು ಅಲ್ಲೆ ಕರಗು
ಏನೆಂದು ಮುದುಕ ಹೇಳದೇ ಹೋಗಿತ್ತು
ಕೊಡುವೆನೆಂದಿದ್ದು, ತರುವೆನೆಂದು ಹೋಗಿದ್ದು
ಹೋಗಿ ಬರುವ ಮೊದ ಹಾಳು ನೆನಹು ಹಾರಿತೆಂದು
ಮುಂದೋಡಿಸಿದ ರೀತಿಗೆ ಮುದುಕ ಸಾಕ್ಷಿಯಾಗಿತ್ತು
ಬಣ್ಣದ ಚಿತ್ತ: ೫೧. ಭುವಿ ಮುಗಿಲಿಗೆ
ನಿನ್ನೇತ್ತರಕೆ ಏರಲಾರೆ
ಈ ಮಡಿಲ ತುಂಬೆಲ್ಲಾ
ಕಂಬನಿ ನಿಟ್ಟುಸಿರುಗಳ
ಕೂಡಿಟ್ಟಿರುವೆ.
ನೀ ಉಣಬಡಿಸಿದ
ಸಿಂಚನಕೆ
ಬಿತ್ತಲಿಲ್ಲ ಬೀಜವ
ಮೊಳಕೆಯೊಡೆದು ಹಸಿರು ಚಿಗಿಯಲಿಲ್ಲ
ಜೀವದುಸಿರು ಗರಿಗೆದರಲಿಲ್ಲ.
ಈ ಕಂಗಳ ತುಂಬೆಲ್ಲಾ
ನಿನ್ನ ತುಂಬಿಕೊಂಡು
ಆ ಶೂನ್ಯಕ್ಕೆ ಮುಖವಿಟ್ಟಿರುವೆ.
ಬಯಲು ನೆಲದಲಿ
ಬರಿಯ ಕನಸುಗಳ ಬಿತ್ತಿ
ಬಿಸಿಲುಗುದುರೆಗಳ ಏರಿ
ನಿನ್ನೇತ್ತರಕೆ ಏರಲಾದೀತೆ?
ನೀ ಮುನಿದೆ
ನಿನಗೆಷ್ಟು ಜೀವಗಳ ಉಡುಗೊರೆ
ಇನ್ನೂ ಕರಗಲಾರೆಯಾ
ಕನಿಕರಿಸಿ ಕಂಬನಿ ಒರೆಸಲಾರೆಯಾ
ಬಣ್ಣದ ಚಿತ್ತ: ೫೨. ಸೃಷ್ಟಿ
ಹುಳಿಉಪ್ಪುಕಾರಗಳ ಬಯಕೆಯಲೆ
ಪುಟಿಯುವುದು ಭ್ರೂಣದ ಬಿಂದು
ಭೂಮಿಯಾಳದ ಬೀಜದಂತೆ.
ಕಣ-ಕಣ ರಕ್ತಕಣಗಳ ಪೋಣಿಸಿ
ಮೂಳೆ-ಮಾಂಸಗಳ ಅಂಗಿ ತೊಡಿಸಿ
ಹೊರಲಾರದೆ ಹೊತ್ತು
ನಿಟ್ಟುಸಿರಿಟ್ಟಾಗ ಜೀವವೆರಡು.
ಬಯಕೆಯ ಕರುಳಬಳ್ಳಿ
ಮಡಿಲು ತುಂಬಿ ನಕ್ಕಾಗ
ಬೆಂದ ಬೇನೆ ಅಂತಿರಲೆಂದು
ಹೆತ್ತವಳ ನಿರಾಳ ಭಾವ ಮಡುವುಗಟ್ಟುವುದು
ಹಸಿರ-ಉಸಿರ ಹೂದೋಟದಲಿ
ಹಾಡುವಳು
ಇದು ನನ್ನದು ನನ್ನ ಕನಸುಗಳ ಕಣ್ಣಿದು
ಹೊಸ ಬೆಳಕಿದು, ಹೊಸ ಶಕ್ತಿ ಇದೆಂದು
ಹಾಡುವಳು ಜೋಗುಳವ
ಬಣ್ಣದ ಚಿತ್ತ: ೫೩. ನನ್ನ ಮೌನದ ಸೂತಕ
ಏದುಸಿರು ಬಿಡುತ್ತಾ
ಎದ್ದು ಕುಳಿತು ನೀನು ಸೈಕಲ್ ತುಳಿಯುತ್ತಿದ್ದೆ
ಹಿಂದೆ ಸೀಟಿನಲಿ ನಾನು
ಬೈಟೂ ಟೀ ಮುಂದೆ
ನಮಗೆ ಜಗತ್ತಿನ ಆಕಾರವೇ ಗೊತ್ತಾಗಲಿಲ್ಲ
ಹೊಸದಾಗಿ ತಂದ ಕಲರ್ ಟೀವಿಯಲಿ
ಯಾವತ್ತಿನದೋ ಕಪ್ಪುಬಿಳುಪು ಚಿತ್ರ
ಇಬ್ಬರಿಗೂ ಇಷ್ಟವಾಯಿತು
ನಮ್ಮಿಬ್ಬರ ಬೆಸುಗೆಗೆ
ಮುರಿಯದ ದೋಸ್ತಿಗೆ
ವಯಸ್ಸೆಸ್ಟೋ ಗೊತ್ತಿಲ್ಲ
ನನ್ನ ಸಿಟ್ಟು ನನ್ನ ಮೌನ ನಿನಗರ್ಥವಾಗಲಿಲ್ಲ
ನಿನ್ನ ಸೋಲು ಕೂಡ
ಹೊರಟು ಬಂದೆ
ಈಗ ನೀನು ಒಂಟಿ
ಇಲ್ಲ ಇಲ್ಲ ನಾನಾಗಂದು ಕೊಂಡೆನಷ್ಟೆ
ಕತ್ತಲೆಂದರೆ ಅಂಜುವ ನಿನಗೆ
ನನ್ನ ಮೌನದ ಸೂತಕ ಅರ್ಥವಾಗಲಿಲ್ಲ
ನೀನೀಗ ಸೈಕಲ್ ತುಳಿಯಲು ದಣಿಯಬೇಕಿಲ್ಲ
ಹಿಂದಿನ ಸೀಟಲ್ಲಿ ನಾನಿಲ್ಲ
ಒಂದು ಟೀ ಈಗ ಬೈಟೂ ಆಗಲಾರದು
ಕೊನೆಗೂ
ನನ್ನ ಸಿಟ್ಟು ನನ್ನ ಮೌನ
ನಿನ್ನರಿವಿಗೆ ಬರಲಿಲ್ಲ.
ಬಣ್ಣದ ಚಿತ್ತ: ೫೪. ಮೌನಕ್ಕೂ ಮೀರಿದ ಮಾತಿತ್ತು
ಪ್ರೀತಿ ಮತ್ತು ಅಲ್ಲಾಹುವನ್ನರಸಿ
ಮಂದಿರ ಮಸೀದಿಗಳ ಕದ ಬಡಿದೆ
ಅಲ್ಲೆಲ್ಲೂ ಅವು ಸಿಗಲಿಲ್ಲ
ಒಮ್ಮೆ ದಣಿದು
ಮತ್ತೊಮ್ಮೆ ಜಡಿಮಳೆಯಲ್ಲಿನೆನೆದು
ನೀನಿರುವ ಓಣಿಯಲ್ಲಿ ನಡೆದು ಬಂದೆ
ತೃಷೆಯಾಗಿತ್ತಾದರೂ
ನಿನ್ನಲ್ಲಿ ನೀರು ಕೇಳಲು ಸಂಕೋಚ
ಏನಂದು ಕೊಂಡೆಯೋ
ಮಧುಶಾಲೆಯ ತುಂಬ ಹುಟ್ಟು ಫಕೀರರು
ನಿಮ್ಮೂರ ಸಂತೆಯಲಿ
ನಾನೊಬ್ಬನೆ ಒಂಟಿ
ಯಾರೂ ಕೊಳ್ಳದೆ ಹೋದ
ಕೊನೆಯ ದೀಪದಂತೆ
ಕತ್ತಲೆಗಂಜಿದ ಸೂರ್ಯ
ಎಲ್ಲೋ ಓಡಿ ಹೋಗಿದ್ದ
ಯಾರೂ ಕೊಳ್ಳಧ ಕವಿತೆಯೊಂದು
ನನ್ನೊಂದಿಗಿತ್ತು
ಎಲ್ಲಿದಲೋ ಬೆಳಕಿನ ಚೂರು
ನನ್ನತ್ತ ಬಂತು
ನಿನ್ನ ಕೈಯಲ್ಲಿ ದೀವಿಗೆಯಿತ್ತು
ರೊಟ್ಟಿ ನೀರು ಕೂಡ
ಹಸಿವು ನಗುವು ನನ್ನಲ್ಲಿತ್ತು
ಕಣ್ಣೆತ್ತಿ ನೋಡಿದೆ
ನಿನ್ನಲ್ಲಿ ಪ್ರೀತಿಯಿತ್ತು
ಮೌನಕ್ಕೂ ಮೀರಿದ ಮಾತಿತ್ತು.

ಬಣ್ಣದ ಚಿತ್ತ: ವಿಳಾಸಗಳು
ಪ್ರತಿಭಾ ಪಿ.,
ಎಂ.ಎಸ್ಸಿ. ಪ್ರಥಮ ವರ್ಷ, ಮೈಕ್ರೋಬಯಾಲಜಿ ವಿಭಾಗ, ಬೆಂಗಳೂರು ವಿಶ್ವವಿದ್ಯಾಲಯ, ಜ್ಞಾನ ಭಾರತಿ, ಬೆಂಗಳೂರು.
ಅಂಕುರ್ ಬೆಟಗೇರಿ,
ಅಂತಿಮ ಬಿ.ಎ., ನ್ಯಾಷನಲ್ ಕಾಲೇಜು, ಜಯನಗರ, ಬೆಂಗಳೂರು ೫೬೦ ೦೮೨.
ನಾಗರಾಜ ಶೆಟ್ಟಿ,
ತೃತೀಯ ಬಿ.ಎ., ಭಂಡಾರಕಾರ್ಸ್‌ ಕಲಾ ಮತ್ತು ವಿಜ್ಞಾನ ಕಾಲೇಜು, ಕುಂದಾಪುರ ೫೭೬ ೨೦೧.
ನಾಗಣ್ಣ ಕಿಲಾರಿ, ಸಂಶೋಧನ ವಿದ್ಯಾರ್ಥಿ, ಕನ್ನಡ ಭಾಷಾಧ್ಯಯನ ವಿಭಾಗ, ಕನ್ನಡ ವಿಶ್ವವಿದ್ಯಾಲಯ, ವಿದ್ಯಾರಣ್ಯ ೫೮೩ ೨೭೬.
ಬಿ.ಎಸ್. ವಿನಯ್,
ಎಂ.ಎ. ತೃತೀಯ ಚರ್ತುಮಾಸ, ಜೆ.ಎಸ್.ಎಸ್. ಮಹಿಳಾ ಕಾಲೇಜು
ಕನ್ನಡ ಸ್ನಾತಕೋತ್ತರ ವಿಭಾಗ, ಚಾಮರಾಜನಗರ ೫೭೧ ೩೧೩
ಶಿವಕುಮಾರ ಸಾಯ,
ಅಂತಿಮ ಬಿ.ಎ., ವಿವೇಕಾನಂದ ಕಾಲೇಜು, ಪುತ್ತೂರು ೫೭೪ ೨೭೯, ದಕ್ಷಿಣ ಕನ್ನಡ ಜಿಲ್ಲೆ.
ಜೆ. ಕೃಷ್ಣಕುಮಾರ್ ಕಮ್ಮ, ……….
ಟಿ.ಎಂ. ಉಷಾರಾಣಿ,
ಕನ್ನಡ ಎಂ.ಎ., ಪಿಎಚ್.ಡಿ. ಪದವಿ ವಿದ್ಯಾರ್ಥಿ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಯ ೫೮೩ ೨೭೬.
ಎಚ್. ದೀಪಲಕ್ಷ್ಮಿ, ದ್ವಿತೀಯ ಬಿ.ಎಸ್ಸಿ, ಭಂಡಾರ ಕಾರ್ಸ್‌ ಆರ್ಟ್ಸ್ ಮತ್ತು ಸಾಯನ್ಸ್ ಕಾಲೇಜು, ಕುಂದಾಪುರ ೫೭೬ ೨೦೧.
ಶಬ್ರೀನ್ ಎಂ.ಎಚ್.,
ತೃತೀಯ ಬಿ.ಎಸ್ಸಿ, ಫಿಲ್ಡ್ ಮಾರ್ಷಲ್ ಕಾರಿಯಪ್ಪ ಕಾಲೇಜು, ಮಡಿಕೇರಿ.
ವಾಣಿ ಪರ್ಕಳ,
ತೃತೀಯ ಬಿ.ಎ., ಸರಕಾರಿ ಪ್ರಥಮ ದರ್ಜೆ ಕಾಲೇಜು, ಉಡುಪಿ ೫೭೬ ೧೦೧.
ನೂರುಲ್ಲಾ,
ತೃತೀಯ ಬಿ.ಎ., ಸರ್ಕಾರಿ ಕಲಾ ಕಾಲೇಜು, ತುಮಕೂರು.
ಟಿ. ಶ್ರೀನಿವಾಸ, …………
ಅರುಣ್ ಜೋಳದ ಕೂಡ್ಲಿಗಿ,
ಜಾನಪದ ಎಂ.ಎ., ಪಿಎಚ್.ಡಿ. ಪದವಿ ವಿದ್ಯಾರ್ಥಿ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಯ ೫೮೩ ೨೭೬.
ಜಿ. ಶಿವಕುಮಾರಿ,
ದ್ವಿತೀಯ ಬಿ.ಎ., ಗಂಗ ಭೈರಯ್ಯ, ನೆಲಮಂಗಲ, ವಿಶ್ವೇಶ್ವರಪುರ.  ಬೆಂಗಳೂರು ಜಿಲ್ಲೆ.
ಎಚ್.ವಿ. ಅರ್ಚನಾಕುಮಾರಿ,
ಪ್ರಥಮ ಬಿ.ಎಸ್.ಸಿ., ಸರ್ಕಾರಿ ವಿಜ್ಞಾನ ಕಾಲೇಜು, ಚಿತ್ರದುರ್ಗ ೫೭೭ ೫೦೧.
ಪ್ರಶಾಂತ ಕುಮಾರ,
ತೃತೀಯ ಬಿ.ಎ., ಭಂಡಾರ್ ಕಾರ್ಸ್‌ ಕಾಲೇಜು, ಕುಂದಾಪುರ.
ಕೆ.ವಿ. ನೇತ್ರಾವತಿ,
ದ್ವಿತೀಯ ಎಂ.ಎ. ಜಾನಪದ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಯ ೫೮೩ ೨೭೬.
ಎಸ್.ಪಿ. ಮಂಜುನಾಥ ಬಾಬು,
ಪ್ರಥಮ ವರ್ಷ ಪಿ.ಯು.ಸಿ., ನಾಲಂದಾ ಪದವಿ ಪೂರ್ವ ವಿದ್ಯಾಲಯ, ಜಗಳೂರು ೫೭೭ ೫೨೮.
ಸಿ.ಕೆ. ಆಶಾಲತ,
ಸಂಶೋಧನಾ ವಿದ್ಯಾರ್ಥಿ, ಕನ್ನಡ ವಿಭಾಗ, ಮಂಗಳ ಗಂಗೋತ್ರಿ, ಕೊಣಾಜೆ ೫೭೪ ೧೯೯.
ಎಸ್. ಜಿಡಗೆ. ಕವಿರಾಜ,
ಬಿ.ಎ. ದ್ವಿತೀಯ ವರ್ಷ, ಶರಣ ಬಸವೇಶ್ವರ ಕಲಾ ಮಹಾವಿದ್ಯಾಲಯ, ಗುಲಬರ್ಗಾ.
ಎಚ್.ಕೆ. ರಾಜೇಶ್,
ಪ್ರಥಮ ಎಂ.ಎ. ಇಂಗ್ಲೀಷ್ ವಿಭಾಗ, ಮಾನಸ ಗಂಗೋತ್ರಿ, ಮೈಸೂರು ವಿಶ್ವವಿದ್ಯಾಲಯ, ಮೈಸೂರು ೬.
ಅಕ್ಕ ಬಸವೇಶ,
ದ್ವಿತೀಯ ಬಿ.ಎ., ಜ.ವಿ.ಡಿ.ಪಿ. ಸರ್ಕಾರಿ ಪ್ರಥಮ ದರ್ಜೆ ಕಾಲೇಜು, ಹಗರಿಬೊಮ್ಮನಹಳ್ಳಿ.
ಆರ್. ಹೆಗಡೆ. ಅಖಿಲಾ,
ಕಲಾ ಮತ್ತು ವಿಜ್ಞಾನ ಮಹಾವಿದ್ಯಾಲಯ, ಶಿರಸಿ, ಉತ್ತರ ಕನ್ನಡ ಜಿಲ್ಲೆ.
ಪರುಸಪ್ಪ ಬಣಕಾರ,
ಸಂಶೋಧನಾ ವಿದ್ಯಾರ್ಥಿ, ಕನ್ನಡ ಅಧ್ಯಯನ ಸಂಸ್ಥೆ, ಜ್ಞಾನ ಸರೋವರ, ನಂದಿಹಳ್ಳಿ, ಸಂಡೂರು ತಾಲೂಕು ಬಳ್ಳಾರಿ ಜಿಲ್ಲೆ
ನಾಗರಾಜ ಎಲ್. ಪತ್ತಾರ,
ಬಿ.ಎ. ದ್ವಿತೀಯ ವರ್ಷ, ಕೆ.ಎಸ್.ಎಸ್. ಕಾಲೇಜು, ಗದಗ.
ಎಂ. ಶಿವಲೀಲಾ,
ಬಿ.ಎಸ್.ಸಿ. ದ್ವಿತೀಯ ವರ್ಷ, ಅಕ್ಕಮಹಾದೇವಿ ಮಹಿಳಾ ಮಹಾವಿದ್ಯಾಲಯ, ಬೀದರ.
ಮುತ್ತಮ್ಮ ನಾರಾಯಣ ಯನಮ ನೋಲ್ಲು,
ಎಂ.ವಿ.ಎ. ಪ್ರಥಮ ವರ್ಷ, ದೃಶ್ಯಕಲಾ ವಿಭಾಗ, ಕನ್ನಡ ವಿಶ್ವವಿದ್ಯಾಲಯ, ವಿದ್ಯಾರಣ್ಯ ೫೮೩ ೨೭೬.
ಜಿ. ಕೃಷ್ಣಾನಾಯಕ್,
ಜಾನಪದ ಡಿಪ್ರೋಜಾನಪದ ಮಹಾವಿದ್ಯಾಲಯ, ಜಾನಪದ ಲೋಕ, ಬೆಂಗಳೂರು ಮೈಸೂರು ಹೆದ್ದಾರಿ, ರಾಮನಗರ ೫೭೧ ೫೧೧.
ಎಸ್.ವೈಯ್. ಉದಯ್,
ಬಿ.ಎ. ತೃತೀಯ, ಬಸವೇಶ್ವರ ಕಲಾ ಮಹಾವಿದ್ಯಾಲಯ, ಬಾಗಲಕೋಟೆ ೫೮೭ ೧೦೧.
ಕೆ.ಆರ್. ವಿಕಾಸ ಅಜಿಲ,
ಪತ್ರಿಕೋಧ್ಯಮ ವಿಭಾಗ, ತೃತೀಯ ಬಿ.ಎ., ಶ್ರೀ.ಧ.ಮ. ಕಾಲೇಜ್, ಉಜಿರೆ.
ಎಚ್. ಸಂತೋಷಕುಮಾರ್,
ದ್ವಿತೀಯ ಬಿ.ಎ., ಎಂ.ಎಂ. ಕಲಾ ಮತ್ತು ವಿಜ್ಞಾನ ಮಹಾವಿದ್ಯಾಲಯ, ಶಿರಸಿ, ಉತ್ತರ ಕನ್ನಡ ಜಿಲ್ಲೆ.
ಎಂ.ಪಿ. ನಿರ್ಮಲಾ ದೇವಿ,
ಸಂಶೋಧನಾ ವಿದ್ಯಾರ್ಥಿ, ಭಾಷಾಂತರ ವಿಭಾಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಯ ೫೮೩ ೨೭೬.
ಕೆ.ಎಲ್. ಚಂದ್ರಶೇಖರ ಐಜೂರು,
ಆರ್.ನಂ. ೨೧೦, ಎಲ್.ಎಲ್.ಬಿ., ಪಿ.ಜಿ. ಹಾಸ್ಟಲ್, ನಂ. ೫, ಜ್ಞಾನಭಾರತಿ, ಬೆಂಗಳೂರು ವಿಶ್ವವಿದ್ಯಾಲಯ, ಬೆಂಗಳೂರು ೫೬೦ ೦೫೬.
ಹಾಲುಮತ ಅಧ್ಯಯನ : ನಮ್ಮ ಲೇಖಕರು
ಸಿ.ಕೆ. ಪರಶುರಾಮಯ್ಯ
ಪರಂಜ್ಯೋತಿ, ೩೭೮/೧೨೦,೯ನೆಯ ಮುಖ್ಯರಸ್ತೆ, ವಿಜಯನಗರ ೨ನೇ ಹಂತ ಬೆಂಗಳೂರು.
ವಿರೂಪಾಕ್ಷಿ ಎನ್.ಬಿ
ಸಂಶೋಧನ ವಿದ್ಯಾರ್ಥಿ, ಹಸ್ತಪ್ರತಿಶಾಸ್ತ್ರದ ವಿಭಾಗ, ಕನ್ನಡ ವಿಶ್ವವಿದ್ಯಾಲಯ ಹಂಪಿ, ವಿದ್ಯಾರಣ್ಯ ೫೮೩ ೩೭೬.
ಡಾ. ಕೆ.ರವೀಂದ್ರನಾಥ
ಸಹ ಪ್ರಾಧ್ಯಾಪಕರು, ಹಸ್ತ್ರಪ್ರತಿಶಾಸ್ತ್ರ ವಿಭಾಗ, ಕನ್ನಡ ವಿಶ್ವವಿದ್ಯಾಲಯ ಹಂಪಿ, ವಿದ್ಯಾರಣ್ಯ ೫೮೩ ೨೭೬
ಡಾ. ಬಿ. ಹುಲಿಗೆಮ್ಮ
ಸಹ ಪ್ರಾಧ್ಯಾಪಕರು, ಸರಕಾರಿ ಪ್ರಥಮ ದರ್ಜೆ ಕಾಲೇಜು, ಇರಕಲಗಡ, ಕೊಪ್ಪಳ ಜೆಲ್ಲೆ.
ಡಾ. ಕೆ.ಎಂ. ಮೇತ್ರಿ
ಪ್ರಾಧ್ಯಾಪಕರು, ಬುಡಕಟ್ಟು ಅಧ್ಯಯನ ವಿಭಾಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಯ ೫೮೩ ೨೭೬
ಶ್ರೀಮತಿ ಅನ್ನಪೂರ್ಣ ಗೋಸ್ಬಾಳ
ಸಂಶೋಧನ ವಿದ್ಯಾರ್ಥಿ, ಹಸ್ತಪ್ರತಿಶಾಸ್ತ್ರ ವಿಭಾಗ, ಕನ್ನಡ ವಿಶ್ವವಿದ್ಯಾಲಯ, ಹಂಪಿ, ವಿದ್ಯಾರಣ್ಯ ೫೮೩ ೨೭೬
ಡಾ. ಬಿ.ಜಿ. ಬಿರಾದಾರ
ಕನ್ನಡ ಸಹ ಪ್ರಾಧ್ಯಾಪಕ, ಗುಡ್ ನೂಜ್ ಪದವಿ ಕಾಲೇಜು, ಕಲಘಟಗಿ, ಧಾರವಾಡ ಜಿಲ್ಲೆ.
ಡಾ. ಡಿ.ಎನ್. ಯೋಗಿಶ್ವರಪ್ಪ
ಪ್ರಾಧ್ಯಾಪಕರು, ಶ್ರೀ ಸಿದ್ಧಗಂಗಾ ಮಹಿಳಾ ಪದವಿ ಕಾಲೇಜು, ತುಮಕೂರು.
ಡಾ. ಎಸ್.ಎಫ್. ಜಕಬಾಳ
ಕನ್ನಡ ಪ್ರಾಧ್ಯಾಪಕರು, ಕನಕದಾಸ ಶಿಕ್ಷಣ ಸಮಿತಿಯ ಪದವಿ ಕಾಲೇಜು, ಗದಗ ೫೮೨ ೧೦೧.
ಮಂಜುನಾಥ ಬಮ್ಮನಕಟ್ಟಿ
ವರದಿಗಾರರು, ಫಕೀರಗೌಡ ಬಿಲ್ಡಿಂಗ್, ಕೆ.ಸಿ.ರಸ್ತೆ, ಗದಗ.
ಡಾ. ಎಸ್.ಎಸ್. ಅಂಗಡಿ
ಸಹ ಪ್ರಾಧ್ಯಾಪಕರು, ಹಸ್ತಪ್ರತಿಶಾಸ್ತ್ರ ವಿಭಾಗ, ಕನ್ನಡ ವಿಶ್ವವಿದ್ಯಾಲಯ ಹಂಪಿ, ವಿದ್ಯಾರಣ್ಯ ೫೮೩ ೨೭೬.
ಡಾ. ಎಫ್.ಟಿ. ಹಳ್ಳಿಕೇರಿ
ಪ್ರಾಧ್ಯಾಪಕರು, ಹಸ್ತಪ್ರತಿಶಾಸ್ತ್ರ ವಿಭಾಗ, ಕನ್ನಡ ವಿಶ್ವವಿದ್ಯಾಲಯ ವಿದ್ಯಾರಣ್ಯ ೫೮೩ ೨೭೬.

